
                                                  GİRİŞ  

Mövzunun aktuallığı və işlənmə dərəcəsi. Bədii yaradıcılıqda müəllif və oxucu 

arasında ünsiyyətin təmin olunması üçün istifadə olunan ən mühüm komponent  qurup-

larından biri sənətkarların təqdim etdiyi insan obrazlarıdır. Bu obrazların formalaş-

masında obyektiv və subyektiv amillər mühüm rol oynayır. Hər bir qəhrəmanın,   eləcə 

də personajın bu və ya digər dərəcədə həyati əsası onun obyektivliyini təmin edirsə,  

müəllifin dünyagörüşü, milli mənsubiyyəti, keçdiyi həyat yolu, aldığı təhsil, tempera-

ment və xarakteri və bir sıra digər amillər subyektiv ifadəni formalaşdırır.  

Obrazların, xüsusən də ədəbi qəhrəmanların formalaşmasına təsir edən əsas 

cəhətlərdən biri sənətkarın mənsub olduğu tarixi-ədəbi mərhələ, həmin mərhələnin 

aparıcı fəlsəfi-estetik prinsipləridir. Bu mənada, ədəbiyyatda ədəbi qəhrəman tipi 

dinamik xarakter daşıyır və zaman-zaman fərqli missiyada qarşımıza çıxır. Orta əsrlər 

Azərbaycan ədəbiyyatının kamil insanı, maarifçiliyin fədakar ziyalısı, sosialist 

realizminin mübariz və optimist qəhrəmanı, psixologizmin gərgin daxili konfliktləri ilə  

mühit və fərdin  mahiyyətini açan obrazları, eləcə də fərqli ədəbi cərəyanların özünə-

məxsus tip və xarakterləri bu dinamikliyin göstəriciləridir. Ədəbiyyatın bu rəngarəng 

mənzərəsində dissertasiyada tədqiq olunan  artıq adam obrazının da özünəməxsus yeri 

və funksiyası var. 

Ədəbiyyatda artıq adam obrazı müəyyən qəhrəman qrupunu təmsil edən və 

özünəməxsus cizgiləri formalaşan komponent kimi təmsil olunduğundan o, ədəbi 

tipajlar seriyasına daxildir. Ədəbi tipaj tək-tək qəhrəmanları deyil, funksional məzmun-

da onları ümumi cizgilər ətrafında birləşdirən bədii varlığı təmsil edir. Bu mənada, 

ədəbiyyatda ümumi cizgiləri paylaşmalarına görə planetar mövcudluqlar kimi seçilən  

fərqli tipajlar mövcuddur: kiçik adam, artıq adam, müdrik qoca, sənətkar, fırıldaqçı 

ruhani, milli ziyalı, zavallı qadın və s.  Bu tipajlar ədəbiyyatın ayrı-ayrı mərhələlərində 

hakim olan ideallar və poetika xüsusiyyətlərinə uyğun olaraq dominantlıq qazanır. 

Ədəbiyyatşünaslığımızda tipajlar adətən ədəbi qəhrəmanlar kimi öyrənilmişdir. 

Lakin bu, bir qədər qeyri-dəqiq ifadədir. Çünki ayrılıqda öz adı ilə seçilən və hadisə-

lərdə mərkəzi əlaqələndirici rol oynayan obraza da ədəbi qəhrəman və ya tip demək 

olar. Tipaj isə tiplərin və qəhrəmanların ortaq xarakterik cizgilərini özündə əks etdirir. 

Dissertasiyanın aktuallığını şərtləndirən məsələlərdən biri bu problemə aydınlıq 

gətirilməsi ilə bağlıdır. Bundan başqa, aktuallığı şərtləndirən ikinci və ən əsas cəhət 

ədəbiyyatşünaslığımızada tənqidi realizmin əsas tipajlarından biri olan artıq adamdan 

çox az bəhs edilməsi və bu sahədə aydın elmi təsəvvürün olmamasıdır. Azərbaycan 

elmi-nəzəri fikirində (xüsusən tənqidi realizmə aid tədqiqatlarda) kiçik adam və artıq 

adamdan bəhs edilsə də, onların ortaq və fərqli cizgiləri müəyyənləşdirilməmişdir. 

Artıq adama nisbətən kiçik adamdan daha çox bəhs edilməsinə baxmayaraq, onun da 

daxili təsnifatı aparılmamışdır. Bu təsnifat aparılmadığından da bir çox hallarda artıq 

adam və kiçik adam arasında sərhədlər qarışdırılmışdır. Artıq adam obrazının forma-

laşmasında rus ədəbiyyatının təsiredici rolu və həmin ədəbiyyatda onun tiplərinin 

formalaşması məsələsi haqda da Azərbaycan ədəbiyyatşünaslığında lazımi təsəvvür 

yoxdur.  

Artıq adam tipajı öz mükəmməl modelinə görə XIX əsr rus ədəbiyyatının dünya 

ədəbiyyatına uğurlu töhfəsidir. Bu modelin başlıca strukturu qorunmaqla onun milli 

ədəbiyyatlarda yeni təzahür şəkilləri formalaşdırılmışdır. Bu forma və tiplərdə təsiredi-

ci amilləri və orijinallığı, milli ədəbiyyatda artıq adam obrazının özünəməxsusluq və 

tipologiyasını tədqiq edib üzə çıxarmaq mövzunun aktuallığını əsaslandıran vacib 

tələblərdən biridir.  Azərbaycan ədəbiyyatında bu prosesin nə cür getdiyinə, fərqli artıq 

adam tiplərinin yaranıb-yaranmamasına aydınlıq gətirmək üçün tədqiqata ehtiyac var. 

Yuxarıda göstərilənlər nəzərə alınaraq “Ədəbiyyatda artıq adam” dissertasiya 

mövzusu kimi seçilmiş və tədqiq edilmişdir.  

Bu dissertasiya mövzusu müəyyənləşənə qədər Azərbaycan ədəbiyyatşünaslı-

ğında artıq adam probleminə həsr olunmuş hər hansı bir tədqiqat aparılmamışdır. Bu 

terminə tədqiqat daxilində bir neçə dəfə müraciət olunması, daha doğrusu problemin 

Azərbaycanda ədəbiyyatşünaslıq dövriyyəsinə girməsi akademik Məmməd Cəfər 

Cəfərovun adı ilə bağlıdır. O, üçcildlik “XIX əsr rus ədəbiyyatı” dərsliklərində ədəbi 

qəhrəmanların təhlili zamanı həmin termindən bir neçə dəfə məzmunauyğun istifadə 

etmişdir. Bundan başqa, onun “Get dolanginən, xainsən hələ...” adlı dram əsərində də 

ədəbi qəhrəmanların dialoqlarında ironik məqsədlə “artıq adam” ifadəsindən istifadə 

olunur [20]. “Artıq adam” adı ilə olmasa da, “qəribə adamlar” söz birləşməsi ilə həmin 

məzmunun ifadəsinə Məsud Əlioğlunun əsərlərində də rast gəlirik. Daha sonra Yaşar 

Qarayev, İsa Həbibbəyli, Məmməd Qocayev, Rəhilə Quliyeva, Tahirə Məmməd və b. 

həmin terminə ayrı-ayrı qəhrəmanların xarakterizəsi və ya tənqidi realizmdə obraz 

qruplarının mövcudluğunu göstərmək məqsədilə müraciət etmişlər. Lakin problem heç 

vaxt ayrıca tədqiqat predmeti kimi seçilməmişdir. 

Artıq adam obrazının təşəkkül və təkamülü rus ədəbiyyatında baş verdiyi kimi 

onun nəzəriyyəsinin də formalaşmasında həlledici addım rus ədəbiyyatşünaslığında 

gerçəkləşmişdir. “Artıq adam”ın ilkin modeli kimi Qriboyedovun “Ağıldan bəla” 

komediyasının qəhrəmanı Çatski hesab olunsa da, onun tam təkmil nümunəsi A.S.Puş-

kinin “Yevgeni Onegin” mənzum romanının eyniadlı qəhrəmanı sayılır. Onlar bu 

qəhrəmanları yaratsalar da, onu artıq adam adlandırmamışdılar. “Artıq adam” ifadəsi-

nin formalaşmasında Panayevin “Qohumlar” [126] romanı, Turgenevin “Artıq adamın 

gündəliyi”[133] povesti mühüm rol oynamışdır. Bu tip qəhrəmanların təhlili  və dəyər-

ləndirilməsi isə XIX əsr rus ədəbiyyatşünaslığında Belinski, Gertsen və Dobrolyubov-

dan başlayır. Onların, xüsusən Belinskinin təhlilləri artıq adam obrazının nəzəri-tənqidi 

dəyərləndirilməsi ənənəsinin əsasını qoymuşdur. 

XIX əsr ənənələrini davam etdirən müasir rus ədəbiyyatşünaslığında da artıq 

adam haqda tədqiqatlar davam etdirilməkdədir. V.Tixomirov [132]  Z.Orlova [131], 

M.Epşteyn [135],  D.Fedorov [134] və XIX əsr rus ədəbiyyatının, əksər tədqiqatçıları 

həmin problemi bu və ya digər səviyyədə araşdırmışlar.  Bu tədqiqatlardan Belarusiya 

Dövlət Universitetinin Rus ədəbiyyatı kafedrasında D.Fedorovun “Artıq adam rus 

ədəbiyyatının ədəbi tipi kimi”  mövzusunda məqaləsi problemə yeni baxış sərgiləməsi 

ilə fərqlənir. D. Fedorov həmin tədqiqatında, çox haqlı olaraq artıq adam obrazını XIX 

əsrin hüdudlarından kənara çıxarır və ona sonrakı mərhələlərin də ədəbiyyatında 

müraciət edildiyini göstərir.  

 Rus ədəbiyyatşünaslığı ənənələri bu sahədə hər nə qədər həlledici rol oynasa da, 

o, Azərbaycan ədəbiyyatının gerçəklərini və özünəməxsusluqlarını göstərə biləcək bir 

model təqdim edə bilməz. Yuxarıdakı mənzərədən də məlum olduğu kimi, Azərbaycan 

ədəbiyyatı bu problem istiqamətində tədqiq edilməmiş və ona aydınlıq gətirilməsinə 

xüsusi tələbat var. 

Tədqiqatın məqsəd və vəzifələri. Ədəbiyyatda artıq adam tipajının nəzəri prin-

sipləri haqda dolğun elmi təsəvvür yaratmaq, onun təşəkkül və təkamül prinsipinə, 

təsnifatına aydınlıq gətirmək; rus ədəbiyyatında formalaşan ənənələrin sistemini 

təqdim etmək; milli ədəbiyyatımızda qaynaqlarını, inkişaf mərhələlərini, ədəbi cərəyan 

və fərdi üslub baxımından tipologiyasını müəyyənləşdirmək tədqiqatın əsas məqsədi-

dir. Bu məqsədin yerinə yetirilməsi üçün aşağıdakı vəzifələr müəyyənləşdirilmişdir: 

- Artıq adam obrazının xarakterik xüsusiyyətlərinə bədii mətn faktları ilə 

aydınlıq gətirmək; 

- Artıq adamın kiçik adamla tipoloji müqayisəsi yolu ilə onları bir-birinə yaxın-

laşdıran və uzaqlaşdıran cəhətləri üzə çıxarmaq; 

- Obrazın formalaşmasında mühit və psixoloji amillərin təsiri məsələsini araş-

dırmaq; 

- Bədii və elmi ədəbiyyat nümunələrinin təhlili ilə XIX əsr rus ədəbiyyatında 

artıq adam obrazının təşəkkül və təkamülü, təsnifatı  problemləri haqda dolğun təsəv-

vür yaratmaq; 

- Azərbaycan ədəbiyyatında artıq adam obrazının milli qaynaqlarını – folklor və 

divan ədəbiyyatı ənənələrini, maarifçi ziyalı obrazını tədqiq etmək; 

- XX əsrin ilk onillikləri Azərbaycan  ədəbiyyatında, xüsusən tənqidi realizm 

cərəyanında artıq adam obrazının  təsnifatını aparmaq; 

- 60-cı illər Azərbaycan ədəbiyyatında artıq adam probleminə diqqət yönəltmək, 

qəribə adam və ədəbiyyatda faciəviliyi ehtiva edən qəhrəmanları artıq adam tipajlarının 

daşıyıcıları kimi xarakterizə etmək; 

- Müstəqillik dövrü ədəbiyyatımızda artıq adam obrazının yeni təzahürlərinə 

diqqət yönəltmək; 

- Tədqiqatdan alınan nəticələri ümumiləşdirmək. 

Tədqiqat metodları. Dissertasiya işində müqayisəli-tarixi, müqayisəli-tipoloji, 

müqayisəli-genetik, təhlil və tərkib, sistemləşdirmə, induksiya və deduksiya metodla-

rından istifadə edilmişdir.  

Müdafiəyə çıxarılan əsas müddəalar. Dissertasiya işində əsasən aşağıdakı 

müddəalar müdafiəyə çıxarılmışdır: 

- Artıq adam obrazının əsas xüsusiyyəti mühit və qəhrəman arasında, eyni 

zamanda, qəhrəmanın daxili düşüncələrində yaşanan konfliktdən törəyir.  Mühit və 

qəhrəman arasındakı konflikt qəhrəmanın son dərəcə təminatlı olduğundan onda 

tükənmişlik sindromunun yaranmasından törəyə və ya əksinə imkansızlıq insanda 

daxilə qapanma, başqalarından uzaqlaşma və günah arama kompleksinə sala bilər.  

Artıq adam obrazları üzərində aparılan araşdırmadan onların daha çox borderlayn 

sindromunun daşıyıcısı olması müəyyənləşdirildi; 

- Artıq adam obrazının təşəkkülündə folklor və klassik ədəbiyyat ənənələri 

qaynaq kimi  iştirak etmişdir; 

- XX əsrin ilk onilliklərində tənqidi realizmlə ədəbiyyatımızda mükəmməl 

nümunələri yaranan artıq adam obrazına milli ədəbiyyatda ən yaxın  tipajlar maarifçi 

ziyalılardır;   

- Tədqiq edilən ədəbi tipaj  dövrlərin və milli ədəbi mühitlərin dəyişilməsi ilə 

obrazın sabit prinsiplərini yaşatmaqla bərabər, eyni zamanda, fərqliliklər qazanmışdır; 

- Azərbaycan ədəbiyyatına tənqidi realizmlə gələn artıq adamlar XX əsrin 60-

cılarının yaradıcılığı ilə yeni həyat qazandı; İlyas Əfəndiyevin, İsa Hüseynovun 

yaradıcılıqlarının “qəribə adamlar”ı 70-ci illərdən yeni tipli artıq adamların formalaş-

masına yol açdı. Anarın, Elçinin yaradıcılığı bu sahədə xüsusilə fərqlənir. Həmin 

müəlliflərin müstəqillik dövrü yaradıcılığında da bu xətt davam etdirilmişdir. 

Tədqiqatın obyekti və predmeti. Dissertasiyanın əsas obyekti artıq adam 

problemi, onun yaradıcılıqda və nəzəriyyədə mövcud olan parametrləridir. Tədqiqat 

predmeti isə rus ədəbiyyatında ənənəni formalaşdıran əsərlər, Azərbaycan ədəbiyya-

tında artıq adam obrazının qaynaqları, nümunələri və mərhələləridir.  

Dissertasiyanın elmi yeniliyi. Mövzunun milli ədəbiyyat faktlarının nəzərə 

alınaraq rus ədəbiyyatı ilə müqayisəli şəkildə ilk dəfə öyrənilməsi, Azərbaycan 

ədəbiyyatşünaslığında bu haqda aydın elmi təsəvvürün olmaması  mühüm elmi 

yeniliklərin üzə çıxmasını şərtləndirir. Tədqiqatda əsasən aşağıdakı elmi yeniliklər əldə 

edilmişdir:  

- Rus ədəbiyyatı artıq adam  obrazının geniş tip təsnifatı  Azərbaycan ədəbiyyat 

faktları ilə müqayisəyə cəlb olunmuşdur; 

- Artıq adam obrazının yaranmasında psixoloji sindromlar mühit problemləri ilə 

birlikdə araşdırılmışdır; 

- Artıq adam ədəbiyyatın tipajlar sistemində kiçik adamla müqayisəli araşdırılmış 

(rus və Azərbaycan ədəbiyyat nümunələri əsasında) və onların hər birinin ayrı-ayrılıq-

da daşıdığı bədii-estetik funksiya aydınlaşdırılmışdır; 

- Artıq adam obrazı kompleks tədqiq olunmuş, onun milli ədəbiyyatımızdakı 

qaynaqları – folklor, divan ədəbiyyatı, maarifçi realizm müqayisəli şəkildə öyrənil-

mişdir; folklorun keçəl, təlxək obrazları, sufizmin cəmiyyətdən qaçan aşiqi ilə artıq 

adam arasında müəyyən paralelliklər üzə çıxarılmışdır;  

- XIX əsr Azərbaycan ədəbiyyatının maarifçi-ziyalı qəhrəmanlarını artıq adam 

obrazının ən yaxın sələfi kimi götürülmüş, onlar arasında varis-irs məsələsinə aydınlıq 

gətirilmişdir;  

- Artıq adam obrazının  Azərbaycan ədəbiyyatında təkamül dövrü kimi XX əsrin 

ilk onilliklərin götürülməsi doğru qəbul edilmiş, tədqiqatda əsaslandırılmış və obrazın 

həmin mərhələyə uyğun təsnifatı aparılmışdır; 

- İlk dəfə olaraq artıq adam obrazının Azərbaycan ədəbiyyatında varlığının hü-

dudları genişləndirilmiş,  60-cı illərin modernist təmayülü daxilində  tipajın daşıyıcıları 

aşkarlanmışdır; “qəribə adam” kimi səciyyələndirilən  həmin qəhrəmanların İlyas 

Əfəndiyev və İsa Hüseynovun yaradıcılığı əsasında təsnifatı aparılmışdır; 

- 60-cı illərin davamında sovet dövründə artıq adam obrazlarından bəhs edilmiş, 

Anarın Və Elçinin yaradıcılığı həmin aspektdən araşdırılmışdır; 

- Müstəqillik dövrü Azərbaycan ədəbiyyatında artıq adam obrazınının bədii-

estetik funksiyası araşdırılıb, ona aid nümunələr üzərində tədqiqat aparılmışdır.  

Tədqiqatın nəzəri və praktiki əhəmiyyəti. Ədəbiyyatda artıq adam obrazının 

təyinedici prinsiplərinin müqayisəli aspektdə və tarixi poetika istiqamətində tədqiqi bir 

sıra nəzəri məsələlərin aydınlaşdırılması baxımından mühüm əhəmiyyət daşıyır. 

Tədqiqatın nəticələrindən ədəbi tipaj, fərqli ədəbi cərəyanlarda artıq adam obrazının 

təzahürü, ədəbiyyatımızda genetik fasiləsizlik, rus ədəbiyyatı ilə tipoloji müqayisələr, 

ədəbiyyatlararası inteqrasiya, ədəbi təsir, ədəbiyyat və psixologiya, ədəbiyyat və tarix 

və s. kimi nəzəri problemlərin öyrənilməsində istifadə etmək olar. Tədqiqat işinə  

ədəbiyyat nəzəriyyəsi və ədəbiyyat tarixi, komprativistika fənlərinin tədrisi prosesində 

müraciət oluna bilər. 

Dissertasiyanın aprobasiyası və tətbiqi. Müxtəlif zamanlarda tədqiqat işinin 

hər bir fəsli yerinə yetirildiyi “Ədəbiyyat nəzəriyyəsi” şöbəsinin iclaslarında müzakirə 

olunmuşdur. Dissertasiya işinin əsas müddəaları  və nəticələri iddiaçının Azərbaycan 

Respublikasının Prezidenti yanında Ali Attestasiya Komissiyasının tövsiyə etdiyi elmi 

jurnallarda, həmçinin xarici ölkələrin nüfuzlu jurnallarında dərc etdirdiyi 

məqalələırində, onun ölkəmizdə və xaricdə keçirilən beynəlxalq elmi 

konfranslarındakı çıxışlarında və həmin konfransların materiallarında dərc olunmuş 

elmi məqalələrində öz əksini tapmışdır.  

Dissertasiya işinin yerinə yetirildiyi təşkilatın adı. Tədqiqat işi AMEA 

Nizami Gəncəvi adına Ədəbiyyat İnstitutunun “Ədəbiyyat nəzəriyyəsi” şöbəsində 

yerinə yetirilmişdir.    

Dissertasiyanın quruluşu. Giriş, üç fəsil – fəsillərin bölündüyü müvafiq 

paraqraflar, nəticə və istifadə edilmiş ədəbiyyat siyahısından ibarət olan tədqiqat işinin 

girişinin həcmi – 12210, birinci fəsil – 93542, ikinci fəsil – 82073, üçüncü fəsil – 

58301, nəticə hissəsi – 3410 işarədən ibarətdir. 

Tədqiqat işinin ümumi həcmi – 249536 işarədən ibarətdir. 

I FƏSİL  

ARTIQ ADAM  ƏDƏBİ TİPAJ KİMİ;  TƏŞƏKKÜLÜ VƏ 

FORMALAŞMASINA TƏSİR EDƏN BAŞLICA AMİLLƏR 

1.1. Kiçik adamla tipoloji müqayisədə artıq adam obrazının təyinedici  

xüsusiyyətləri    

Ədəbiyyatda özünü ədəbi qəhrəman, tipaj kimi təsdiq edən bir sıra obrazlar  

qrupu mövcuddur. Artıq adam da ədəbi tipajlar sistemində özünəməxsus yeri olan, 

koordinatları formalaşmış obraz qruplaşmalarından birinin adı kimi tanınmaqdadır. 

İfadə ilk baxışdan ironik təsir bağışlayır. Bir başqasının insana artıq adam deməsi o 

qədər də xoş təsir oyatmır. Lakin ədəbiyyatın, sənətin təqdim etdiyi hər hansı bir 

element özündə  funksional məna yükü daşıyır və bu mənada artıq adam da ədəbiyyatın 

həyat müşahidəsinə əsaslanan uğurlu tapıntılarındandır.   

İncəsənətdə tipajlar müəyyən kateqoriyaya malik insanların səciyyəvi əlamət-

lərinin daşıyıcısı kimi çıxış edir. Bu mənada “artıq adam” ədəbi tipajlardan biridir və 

səciyyəvi əlamətləri əsasən aşağıdakı kimi ümumiləşdirilir: 

“- Mənəvi yorğunluq; 

- Dərin skeptisizm; 

- Söz və əməl arasında uçurum; 

- Sosiallaşa bilməmə, ictimai fəaliyyətsizlik”  [119]. 

Artıq adamdakı bu xarakterik əlamətlər onun cəmiyyətlə dil tapa bilməməsindən 

və cəmiyyətin onun yaxşı əməllərini əngəlləyib, pis alışqanlıqlarını, zərərverici vərdiş-

lərini (özünə və cəmiyyətə) alovlandırmasından irəli gəlir. Cəmiyyətlə dil tapa 

bilməyən bu “istedadlı insan” enerjisini özünü təcridetmədə, hər hansı ifratçılıqda  üzə 

çıxarır və yaxud cəmiyyətdə yer tapa bilmədiyi üçün bəzən əyləncəyə meyl edir, hətta 

“düşkün”, “asılılığı” olan insana belə  çevrilir. “Öz istedadını yüksək  dairələrdə real-

laşdıra bilməyən qəhrəman həyatını əyləncəli məşğuliyyətlərə sərf edir və yaxud  duel, 

məhəbbət intriqaları, qumar oyunları, boş macəralarla sıxıntılarından qurtulmağa 

cəhd edir, hərbi əməliyyatlara  qoşulur və s.” [120]. 

Artıq adamın formalaşmasına təkan verən qaynaq ictimai mühit və qəhrəmanın 

psixoloji vəziyyəti olduğundan, bu mövcudluqların da hər hansı bir məkanala sərhəd-

lənmədiyindən onun yaşayış coğrafiyası məhdud deyil. Mühit iki istiqamətdən artıq 

adamın psixoloji durumunun tarazlığına öz mənfi təsirini göstərə bilər; bəzi cəmiyyət-

lərdə mühit insan psixologiyası üçün daha acımasız şərtlərlə əlverişsiz şərait 

formalaşdırır, bəzən də əksinə, mühitdən hər cür təminatını alan insan bu doyumluluq-

dan psixoloji sindromlar yaşayar. Bu tip insanlar özlərinə qarşı xüsusi münasibət tələb 

etdikləri üçün ətrafda gərginlik yaradırlar, daima öz davranışlarına haqq qazandırmaq 

üçün günahı başqalarında görürlər. Onlar  cəmiyyətdən çox ədəbiyyat, incəsənət üçün 

maraqlıdırlar. İncəsənət fərqlənəni bir qədər də fərqləndirib təqdim etməyi sevir. 

İctimai həyatda qəhrəman olma şansını itirən “artıq adam” ədəbiyyatın ən cəlbedici 

qəhrəman tiplərindən birini formalaşdırır. Yazıçı və “artıq adam” arasında ünsiyyət də 

rahat baş verir. Müəllif onu cəmiyyətə göstərməklə cəmiyyətin acımasızlığına və 

yararsızlığına aydınlıq gətirir. Bununla özünü də açmış olur; “artıq adam”la “yazıçı” 

arasında sanki bir “dostluq” və “qohumluq” hiss olunur. Belə anlaşılır ki, yazıçı bəzi 

hallarda ya özünü artıq adam hesab edir, ya da hər zaman onun vəziyyətinə düşə bilmək 

həssaslığı yaşayır, onun psixologiyasını fraqmentlərlə açaraq özünü və oxucunu artıq 

adama çevrilməkdən qoruyur. Müəllif  sanki bir dost kimi “artıq adam”ı  içində olduğu 

vəziyyətdən çıxarmağa, sarsıntılara qalib gəlməyə, sosiallaşmağa, gücünü reallaşdır-

mağa çağırır. Hər iki halda yazıçı “artıq adam”ın sosial mövqeyinə və mənəvi dünya-

sına son dərəcə həssas yanaşır. Bu iki mövqe arasındakı uyğunsuzluğu bütün dərinliyi, 

ziddiyyəti və incəliklərinə qədər açmağa cəhd edir.   

  Cəmiyyətdə özünə yer tapa bilməyən və potensial enerjisini, istedadını düzgün 

sərf  etməyi bacarmayan insan kimi qiymətləndirilən “artıq adam”ların hərəsinin öz 

həyat hekayəsi var. Bu həyat hekayəsinin formalaşmasına onların içində olduğu mühit, 

qarşılaşdıqları insanlar, arzuları, sosial statusları, cəmiyyət streotipləri öz təsirini 

göstərir. 

“Artıq adam” obrazı ədəbiyyatın tipajlar sistemində özünəməxsus yerə malikdir. 

Artıq adamın paraleli, ona ən yaxın olan tipaj “kiçik adam”dır. Kiçik adama bənzərliyi 

cəmiyyətdə özünü lazımi səviyyədə reallaşdıra bilməməsi ilə bağlıdır. Lakin kiçik 

adam artıq adamdan fərqli olaraq hansı potensiala malik olub olmamasına baxmayaraq 

cəmiyyətin ona təyin etdiyi yerlə razılaşmış vəziyyətdədir. Boyuna biçilmiş qlaf üçün 

yaradılmış varlıq  təəssüratı oyadır.  Onun özünəxas norma və stereotipləri var, onlara 

əməl etməklə daxili rahatlıq tapır (“Poçt qutusu”ndakı Novruzəli, “Usta Zeynal”dakı 

Usta Zeynal kimi), bəzi hallarda isə başqalarının gözündə kiçik bir şey kimi görünən 

hadisə onun bütün nizamını pozur, həyatını alt-üst edir (“Danabaş kəndinin əhvalat-

ları”ndakı Məhəmmədhəsən əminin nizamının pozulması kimi).  Kiçik adamın həyat 

normaları və xoşbəxtliyi də kiçik səbəblərdən (başqasının gözü ilə baxanda) asılıdır. 

Bəzən özünün azca büdrəməsi, kənardan kiçik bir təkan almsı onun həyatını zəhərə 

çevirir, zəiflik göstərib dibinə diyirləndiyi çuxurdan çıxmağın yolunu tapmır 

(“Pirverdinin xoruzu”ndakı Pirverdi).  Artıq adam isə heç vaxt sakitləşmir, içində oldu-

ğu normalar onu qane etmir, doyduğu mühitdən uzaqlaşmaq, yeni bir müstəvidə, fərqli 

bir həyatda yaşamını davam etdirmək istəyir və yaxud mənfi aludəçiliklə ətrafdakılar-

dan ruhən ayrılıb, özünə bir məkan cızır. Kiçik adam sadə, birtipli xarakter daşıyıcısı-

dırsa, artıq adam ikili təbiəti ilə diqqəti cəlb edir. Onu ikiləşdirən psixoloji təbiəti və 

içində olduğu mühitin sosial şərtləri arasındakı konfliktdən törəyir. Artıq adam 

özündəki uyuşmazlığı anlayır və ətrafdakılarla münasibətində irəli, geri çəkilmələri ilə 

diqqəti cəlb edir.  

Ədəbi-nəzəri qaynaqlarda XIX-XX əsr ədəbiyyatının, xüsusən tənqidi realizmin 

obrazlar aləmi araşdırılarkən göstərilən bu iki tip qəhrəmandan tez-tez bəhs edilir. 

Bəzən onların bir-biri ilə qarışdırılması, fərqləndirilə bilməməsi hallarına da rast 

gəlirik. Kiçik adam kimi xarakterizə olunacaq qəhrəman artıq adam kimi səciyyələn-

dirilir; əks halın da baş verdiyinin şahidi oluruq. Yaxınlıq və qarışıqlığın, eyni zamanda 

tipajlar aləminin, demək olar ki, yaranma və təkamül prosesinə görə yol yoldaşı olan 

bu ədəbi qəhrəmanların ortaq və fərqli cəhətlərinə aydınlıq gətirmək üçün onlar 

arasında tipoloji müqayisə aparmağa ehtiyac var. 

Kiçik adam haqda irəli sürülən fikirləri aşağıdakı elmi mülahizə, demək olar ki, 

ümumiləşdirir.  

“Kiçik adam ictimai vəziyyətindən asılı olaraq adlanır, ona görə ki, o, adi həyatı 

təbəqələşdirən nərdivanın ən aşağı pilləsini tutur. Onun cəmiyyətdə tutduğu yer çox 

dardır və ümumiyyətlə hiss olunmur. O həm də ona görə “kiçik adam” hesab olunur 

ki, çünki onun mənəvi dünyasında istəkləri həddindən artıq azdır, yoxsuldur, hər cür 

qadağalarla doludur. Onun üçün tarixi və fəlsəfi problem yoxdur. O, həyati maraqla-

rının dar və qapalı çərçivəsində qalmışdır” [125]. Kiçik adamın sosial ierarxiyada 

aşağı pillədə dayanması bütün müəlliflər tərəfindən qəbul edilməsilə bərabər, bəziləri  

onun təmsilçilərinin mənsub olduqları təbəqələrə görə əhatə dairəsini genişləndirirlər.  

““Kiçik adam” anlayışı realizm cərəyanı dövrünə aid ədəbi qəhrəmanlara şamil 

olunur, adətən onlar sosial təbəqələşmədə aşağı yeri  tuturlar, xırda məmur, dar 

görüşlü zadəgan olurlar. Ədəbiyyatda demokratikləşmənin inkişafına uyğun olaraq 

“kiçik adam” surəti aktuallaşmışdır. “Kiçik adam” mövzusunu çox yazıçılar qaldırıb-

lar. Həmin mövzu həmişə aktualdır, ona görə ki, onun əsas məqsədi daha çox sadə 

insanın həyatını olduğu kimi - bütün kədərləriylə, çətinlikləriylə, dərdləriylə, xırda 

sevincləriylə əks etdirməkdir. Adi insanların həyatını izah edib göstərməsi ilə yazıçı öz 

üzərinə ağır zəhmət  götürür. “Kiçik adam” bütün xalqın nümayəndəsi sayılır. Hər bir 

yazıçı bu məsələni özünə  uyğun şəkildə həll edir” [135]. 

İstər artıq adam, istərsə də kiçik adam obrazlarının bir ədəbi tip kimi təsdiqi XIX 

əsr rus ədəbiyyatının dünya ədəbiyyatına töhfəsi kimi qəbul olunur. Hər ikisinin 

başlanğıcı adətən A.S.Puşkinin yaradıcılığından və onun rəngarəng obrazlar qalereya-

sından götürülür. Doğrudur, Qriboyedovun 1823-cü ildə əlyazması şəklində yayılan, 

ilk tamaşası 26 yanvar 1831-ci ildə keçirilən “Ağıldan bəla” komediyasının [115] 

qəhrəmanı Çatski də artıq adam kimi səciyyələndirilir, lakin Puşkinin “Yevgeni 

Onegin” mənzum romanının qəhrəmanı bu modeli tam mükəmməlləşdirmişdir.  “Yev-

geni Onegin” (1823-1830-cu illərdə  qələmə alınmış, ilk dəfə 1833-cü ildə çap 

olunmuşdur) [128] mənzum romanının eyniadlı qəhrəmanı artıq adam kimi dəyərlən-

dirilirsə, rus ədəbiyyatının ilk mükəmməl kiçik adam obrazının əksər mənbələrdə 

A.S.Puşkinin “Belkinin povesti” seriyasından olan “Stansiya nəzarətçisi” (1830) 

hekayəsinin qəhrəmanı  Samson Vırin olduğu göstərilir [123]. Daha sonra N.V. Qoqo-

lun “Şinel” hekayəsinin qəhrəmanı Akaki Akakiyeviç və A.P.Çexovun “Qılaflı adam” 

povestinin qəhrəmanı Başmakçin bu ənənəni uğurla davam etdirir və daha sonra da 

klassiklərin yaradıcılığında aparıcı tiplərdən biri  kimi ömür qazanır.  

Puşkinin “Stansiya nəzarətçisi” hekayəsi  kiçik adam tipajının ədəbiyyatda özü-

nəməxsus yer qazanmasında mühüm rol oynadı.  Əsərin qəhrəmanı həqiqətən də bu 

obrazın əsas model-cizgisini təqdim edən, formalaşdıran model kimi qəbul oluna bilər.  

Samson Vırin stansiyada nəzarətçi  işləyir. O, hər hansı qabiliyyəti ilə başqa 

nəzarətçilərdən seçilmir. Hətta yazıçı özü belə onu çox da fərqləndirmir, adından daha 

çox  vəzifəsi ilə təqdim edir, hekayəsinə başlamazdan əvvəl nəzarətçi vəzifəsi və onu 

icra edən insanın funksiyası haqda məlumat verir: “Stansiya nəzarətçisi kimdir? Sahibi 

tərəfindən ancaq döyülməyən, bu da  həmişə olmur, qorunan (oxucularımın vicdanına 

görə)  on dördüncü sinif  saf cəfakeş. ... Nə gecə rahatlığı var, nə də gündüz. Səyahətçi 

yorucu səfər boyu yığılmış  xəyal qırıqlığının acılarını nəzarətçinin üzərinə tökür. Çətin 

hava, ağır yol, inadkar arabaçı, dirənən atlar – bütün bunların günahkarı nəhayətdə 

nəzarətçi hesab olunur. Onun kasıb mənzilinə  girən kimi   yolçu  nəzarətçiyə düşmənə 

baxan kimi baxır; yaxşı ki, çağırılmamış qonaqdan  canı tezliklə qurtaracaq. Lakin 

birdən  atlar olmasa?… aman Allah, necə təhqiramiz sözlər, təhdidlər yağacaq onun 

üstünə! Yağışda və palçıqda küçələrdə qaçmağa məcbur olacaq.  Tufanda, şaxtada 

narazı kirayənəşinin bağırtı və itələmlərindən rahatlanmaq üçün heç olmasa, bir 

dəqiqəliyə artırmaya çəkilir ...” [129].  Bu təqdimatda onlar  elə bil hər hansı mexa-

nizmin kiçik  hissəsidir, ümumi bir adla tərifi verilir və prinsipial xüsusiyyətləri 

göstərilir; hər cür alçaldıcı münasibətə məruz qalır, bircə döyülməyi qalır, safdır, 

cəfakeşdir, oxucu vicdanında qorumaya alınsa da, insan dərəcələnməsində axırıncı 

sıralarda yer tutur. Sahibi, ağası ilə eyni dərəcədən olanlar onun yerini  

müəyyənləşdirirlər, bu yer  çox dar və “kiçik”dir, “xırda”dır. O dərəcədə kiçikdir ki, 

stansiyaya daxil olan hər bir müştəri onunla istədiyi şəkildə davrana bilir. Nəzarətçinin 

düşüncəsi, duyğusu kimsəni maraqlandırmır...  

A.S. Puşkin onlardan birini nümunə kimi götürür və oxucuya təqdim edir. lakin 

ətrafındakılardan, ünsiyyətdə olduqlarından fərqli olaraq, müəllif qəhrəmanını bütün 

varlığı, mahiyyəti ilə göstərməyə çalışır.  

Nəzarətçi Samson Vırin və gözəl qızı Dunya sahibkarı və gələn qonaqları razı 

salmaq üçün müştərilərin nazını çəkirlər. Qoca bələdçi ilə kobud davrananlar onun 

qızının gözəlliyi və nəzakəti qarşısında yumşalırlar. Lakin Dunyanın cəfakeş  nəzarət-

çinin qızı olmasına baxmayaraq onu atasının yanından uzaqlara götürən kapitan atanın 

razılığını, xeyir-duasını almağa ehtiyac belə hiss etmir, onu çox “kiçik” və əhəmiyyət-

siz sayır. Dunyanı sevən, onu övladlarının anası edən ağa – kapitan Minski bələdçinin 

yeganə doğması və gözəlliyi ilə hər kəsi cəlb edən qızını ondan birdəfəlik qoparır,  

övladının arxasınca Peterburqa uzun yolu piyada qət edən Samson Vırini qızı ilə 

görüşməyə layiq bilmir, onun harada və necə olması haqda qocanı rahatladacaq 

məlumat  da vermir. Samson Vırin ölənə qədər bilmir ki, Minski onun qızını ailəyə 

qəbul edib, yoxsa onunla əylənib, bezib və küçələrə ötürüb? Yalnız qocanın ölümündən 

sonra onun qəbrinin ziyarətinə gələn gözəl və zəngin xanımın (bunun Dunya olduğu 

yazıçı eyhamları ilə açılır) yanında üç kiçik ağanın olması Samson Vırinin qorxduğu 

şeyin – qızının ucuz, düşkün həyata yuvarlanmasının baş vermədiyini göstərir.   

           Samson Vırinin kiçik adam xarakteristikası Puşkinin stansiya gözətçisi haqda 

verdiyi yazıçı izahında üzə çıxır. Bu izah elə bil “kiçik adam” kimdir, sualına Puşkinin 

cavabıdır.  

Yuxarıda da qeyd etdiyimiz kimi, rus ədəbiyyatının kiçik adam şəcərəsində 

ikinci əsas yeri tutan qəhrəman Qoqolun “Şinel”inin (ilk dəfə 1842-ci ildə çap olun-

muşdur) qəhrəmanıdır. Samson Vırin ədəbi nəslinin davamçısı olan bu qəhrəman, kiçik 

adam tipajının yetkinləşib dolğunlaşmasında, özünü təsdiqində çox mühüm yer tutur. 

Zamanında Belinski bu hekayəni dövrünün ən önəmli əsərlərindən biri kimi 

qiymətləndirmiş, Dostoyevski isə “Hamımız Qoqolun “Şinel”indən çıxmışıq” kimi 

məşhur ibarəsini söyləmişdir. Qoqol öz qəhrəmanının taleyindən verdiyi  kiçik bir 

hadisə ilə onun həyatını, ölümünü (hətta ölümdən sonrakı varlığını) mənalandırır. 

İnsanların elə də dəyər vermədiyi bu “kiçik adam” öz mövcudluğu, mahiyyəti, özünün 

həyatda yeri və ona başqalarının münasibəti ilə həm aid olduğu cəmiyyətin, həm də 

insanlararası münasibətlərdə ifadə olunan insanlığın məzmununu açır, beləliklə də 

dünya ədəbiyyatının ən yadda qalan obrazları sırasına daxil olur. 

Puşkinin qəhrəmanı Samson Vırin əgər həyatının yeganə qiymətli varlığı olan 

qızının onun əlindən alınmasına dözməyib ölürsə, Akaki Akakiyeviç bir şinel itkisi ilə 

bu acı taleni yaşamalı olur. Hekayə ilk baxışdan tragikomik xarakter daşıyır, insan bir 

şinel itkisinin faciəyə çevrilməsinə bir qədər gülünc hadisə kimi baxır. Lakin Qoqol öz 

yazıçı dühası ilə bu hadisəni o qədər gözəl təqdim edir ki, insan nəinki Akaki 

Akakiyeviçin iztirablarına inanır, hətta onun yaşantılarını öz içərisində hiss edir.  

“N.Qoqol “Şinel”də “kiçik adam”ın mənəviyyatını açmağa çalışır” [62, s. 167]. 

Müəllif buna nail olur və obrazın yaratdığı enerji insanda güclü duyğular oyadır. 

Hekayənin məzmunundan aydın olur ki,  əsərin qəhrəmanı Akaki Akakiyeviç bir 

dövlət idarəsində 9-cu dərəcədə vəzifə tutan məmurdur. O, iş yerində öz stolunun 

arxasında səhərdən-axşama sənədlərin üzünü köçürən və kimsəyə zərəri toxunmayan 

bir insandır, öz əməyinə xor baxmır, hətta ondan zövq alır. Beləliklə, aydın olur ki, 

Akaki Akakiyeviç həyatda hər hansı iddiası olmayan və  mövqeyinin kiçikliyi, böyük-

lüyü haqda düşünməyən bir insandır. Lakin həyatında baş verən hadisə – ağır zəhmət 

və məhrumiyyətlər hesabına aldığı paltonun əlindən getməsi onun həyatının acınacaqlı  

sonunu gətirir.  

İş yerində öz köhnə, demək olar ki, yamaqlardan ibarət paltosu ilə tanınan, lağ  

hədəfinə çevrilən Akaki Akakiyeviç o qədər kasıbçılığa alışıb ki, elə bil heç bunun 

fərqində deyil. Qışın soyuğunda yamaqları tökülən şinelə dərzinin daha yeni yamaq 

əlavə edə bilməməsindən sonra o, ayrı bir palto almaq üçün  bir az da qənaət etmək 

məcburiyyətində qalır. Yazıçı palto alınana qədər qəhrəmanının yaşadığı sıxıntı və 

məhrumiyyətləri o qədər həssaslıq və incəliklə anladır ki, artıq o, oxucunun yaddaşın-

da, hisslərində, düşüncəsində özünəməxsus yer tutur. O, palto almaq üçün son dərəcə 

qənaətli bir həyat yaşamağa başlayır; aclığını hiss etməmək üçün axşam erkəndən yatır, 

səhər qalxan kimi işə qaçıb, stolun arxasında sənədləri köçürməyə başlayır. Müdiri 

onun bu qədər çalışdığını görüb, əməkhaqqısından əlavə pulla mükafatlandırır. Akaki 

Akakiyeviç  bununla yeni palto arzusuna qovuşur. Yazıçı qəhrəmanının mükafatlan-

dırılarkən və paltosu üçün dərzi ilə birlikdə parça, yaxalıq seçərkən keçirdiyi həyacan-

ları və yaşadığı xoşbəxtliyi yüksək sənətkarlıqla təhkiyəyə daxil edir.  Dərin psixoloji 

təsvir sayəsində oxucu bir insanın xoşbəxtliyinin, duyğularının şəriki olmaqla bərabər,  

onun həyatda, demək olar ki, heç nəyə sahib olmamasının və bir palto üçün bu qədər 

sevinc yaşamasının üzüntüsünü yaşayır; Akaki Akakiyeviç isə bunun fərqində deyil, o, 

yeni paltoya sahib olmağın bəxtəvərliyi içindədir ... bu kiçik  (əslində isə böyük, çünki 

paltosu olmasa, Rusiyanın sərt şaxtasında işə gedib gələ bilməz, bu isə onun həyatında  

ciddi faciələrə yol aça bilərdi, necə ki açdı...), gündə bir kürk dəyişənlər üçün 

əhəmiyyətsiz sayıla biləcək pişik tüklü yaxalıqlı şinel sahibinə elə bil əlavə dəyər bəxş 

edir.  Bir palto ilə xoşbəxt olan, cəmiyyət onu itirməklə, sanki heç nə itirmir qismində 

olan “kiçik adam” öz mövqeyindən, sahib olduğu “kiçiklikdən” çıxa bilmir və bir az 

tərpəniş, həyatında baş verən xırda dəyişiklik onun faciəsini gətirir, həyatının sona 

çatmasına səbəb olur.  

Müdirin onun şinelinin şərəfinə verdiyi qonaqlıqdan çıxıb, evinə gedərkən yolda 

oğrular Akakiyeviçin  şinelini əynindən çıxardıb alırlar. Bundan sonra o, həm şaxtanın, 

həm də paltosunun tapılması üçün müraciət etdiyi laqeyd dövlət məmurunun (valinin) 

soyuq münasibəti qarşısında sarsılır, xəstələnir və ölür.  

Yazıçı cəmiyyətin Akaki Akakiyeviçi dəyərsizləşdirməsi, valinin saymaz  mü-

nasibəti ilə razılaşmır, ölümündən sonra ona yeni bir həyat qazandırır, qəhrəman 

təhkiyəyə yeni statusda – başqalarını vahimələndirən güclü xəyalat kimi qayıdır. 

Qəhrəmanının ruhu insanların çox gəlib getdiyi körpüdə xəyalət kimi gözə görünür,  

körpüdən keçənlərin paltolarını soyundurub  alır. Bir gün sıra qonaqlıqdan evinə dönən 

valiyə çatır, Akaki Akayeviçin xəyaləti körpüdə onun qarşısına çıxıb, kürkünü soyunub 

ona verməyə məcbur edir və deyir: “Hə! Axır ki, əlimə düşdün! Axır ki, sənin də 

yaxandan yapışdım, filan-fəsman! Mənə elə sənin şinelin lazım idi! Mənim şinelimi 

tapmağa çalışmadın, hələ üstəlik məni danladın da, di indi öz şinelini ver!” [67, s.242]. 

Bu hadisə xəyalətin rahatlanmağına, tündməcaz “böyük adamın” isə insanlarla müna-

sibətinin dəyişməsinə, həssaslığına, mülayimləşməsinə səbəb olur. Təsadüfi deyil ki,  

müəllif Akaki Akaiyeviçə saymazyana münasibət bəsləyən obrazdan “böyük adam”  

kimi bəhs edir və öz yazıçı missiyasında oxucunun  nəzərini onunla əks qütbdə dayanan 

kiçik adama tərəf yönəldir. Əsərdə daha çox yadda qalan, ədəbi qəhrəmana çevrilən 

böyüklərin saymadığı, əhəmiyyət vermədiyi kiçik adamlardır. Qoqol qəhrəmanının 

xəyalətini hekayəyə daxil etməklə, böyükləri düşünməyə və ruhların cəzasından 

qorxmağa çağırır. Bu, əslində xalqın ruhu və dinə meyilli Qoqolun Allah cəzasını 

xatırlatması idi.  

Hələ çap olunduğu vaxt böyük rezonans oyadan, bəzi oxucular tərəfindən hətta 

rus xalqını kiçildən, aşağılayan əsər kimi qiymətləndirilən kiçik adamın məzmun və 

mahiyyətinə oyatdığı maraq, yeni tip ədəbi qəhrəmanın modelləşməsinə verdiyi töhfə 

ilə bu hekayə böyük ədəbiyyat hadisəsinə çevrildi və dünya ədəbiyyatında şöhrət 

qazandı. 

“Kiçik adam” obrazının ədəbi qəhrəman tipinə çevrilməsində və ədəbiyyatda 

vətəndaşlıq qazanmasında əhəmiyyətli rolu olan yazıçılardan biri də  A.P.Çexovdur. 

Onun qəhrəmanları, özləri fərqində olub-olmasa da, həmişə mühitin təzyiqi  altında-

dırlar. “Personajlarının psixoloji vəziyyətini təsvir edərkən Çexov  həmişə bu prosesin   

meşşan  məişət mühitindən asılılığını göstərir” [131, s.92]. 

 A.P.Çexovun kiçik adamlarını iki yerə ayırmaq mümkündür: bir qismi yuxarıda 

Puşkin və Qoqolun yaradıcılığında rastlaşdığımız kiçik adamlar kimi saf,  cəfakeş   

insanları əks etdirir (“At familyası”ndakı İvan Yevseiç, “Qüssə”dəki arabaçı İona, 

“Albalı bağı”ndakı “əbədi tələbə”   Petya Terafimov və b.), başqa bir qismi isə  bu 

ədəbi qəhrəmanın yeni tipini formalaşdırır;  kiçik olsalar da, öz davranışları ilə 

təsirlidirlər,   başqalarının diqqətini özlərinin qeyri-normal hərəkət və münasibətlərinə 

yönəldirlər. Bunlarda insanların əsəblərinə toxunan bir şey var;  heç də “saf” və “cəfa-

keş” deyillər, gülməli və yaramazdırlar. Onları Puşkin və Qoqolun, eləcə də Çexovun 

birinci tip  kiçik adamları ilə ortaq məqama gətirən   cəhət isə yox olsalar, çıxıb getsələr, 

cəmiyyətdə elə bir boşluğun yaranmayacağı qənaətini formalaşdırmalarıdır. Hətta bu 

insanların həyat səhnəsindən çəkilməsi ətrafdakıları rahatladır; “Qılaflı adam”ın 

dəfnindən geri dönərkən müəllim yoldaşlarının duyduğu məmnunluq kimi. “Çinovni-

kin ölümü” hekayəsinin qəhrəmanı Çervyakovun da ölümü elə bir təəssüf hissi 

oyatmır, hətta bu ölüm onun özünü və bilmədən üstünə asqırdığı generalı mənasız yerə 

əsəbləşməkdən xilas edir, “Kiçik zabit Prişibeyev”in qəhrəmanının həbs olunması 

kənd camaatının canını onun yersiz nəzarətindən qurtarır və s. Bu qəhrəmanlar belə bir 

fikir oyadırlar ki, istəsələr rahat yaşaya bilərlər, lakin kiçik hadisələri böyüdüb özlərini 

bununla ifadə etmələri həm özlərinin, həm də ətraflarındakıların narahatçılığına, 

gərginliyinə səbəb olur. Bu cür insanlar psixoloji fərqlilikləri olan insan təəssüratı 

oyadırlar. Onlar gerçəkliyə xüsusi psixoloji reaksiyaları, davranışları ilə başqalarından 



19 
 

fərqlənirlər. Çexov yaradıcılığında bu cəhəti xarakterik keyfiyyətlərdən biri kimi 

müşahidə edən prof. Rəhilə Quliyeva yazır: “Obyektiv gerçəklik və fərdi psixologiya, 

“daxili” və “xarici” amillər Çexov yaradıcılığında monolit şəkildə üzə çıxır” [15, s.7]. 

Bu amillərin qarşılaşmasından yaranan gərginlik bəzən psixoloji sindromlu insan 

təəssratı oyadır.  Bu tip qəhrəmanlar  kiçik və artıq adam arasında ortaq bir tablonu əks 

etdirirlər. Stansiya nəzarətçisi sanki bu parametrlərə nümunə kimi verilir. Obrazın 

inkişafında N.V.Qoqol və A.P.Çexovun rolu xüsusilə qiymətləndirilir. Rus ədəbiyyat-

şünaslığında kiçik adam tipajının nəzəri əsaslandırılmasında xüsusi xidmətləri olan 

M.Epşteyn də problemlə əlaqədar bu iki yazıçının əsərlərinə və qəhrəmanlarına xüsusi 

önəm verir [135]. 

İstər kiçik adam, istərsə də artıq adam obrazları Azərbaycan ədəbiyyatında  XX 

əsrin başlanğıcı, tənqidi realizmin inkişafı dövrü üçün daha xarakterik olmuşdur. 

Doğrudur, hər iki qəhrəmanın bənzərlərini ədəbiyyat tariximizin müxtəlif dövrlərindən 

tapmaq mümkündür. Lakin  bu qəhrəmanlar üçün qəbul edilən parametrlər tam halda 

daha çox  XX əsrin başlanğıcında özünü büruzə verir. Bunu  yaradıcılıq faktları və 

tədqiqatlar da göstərir.  

Kiçik adam və artıq adam obrazlarının yaranmasında, eləcə də tənqidi realizmin 

inkişafında XIX əsr rus  ədəbiyyatının müstəsna rolu olmuşdur. Hətta bu tip obrazlar 

Azərbaycan müəlliflərinin diqqətini o dərəcədə cəlb etmişdir ki, onların bənzərlərini 

yaradıcılığa gətirməklə nəzirə-hekayələr də yazmışlar. Buna nümunə olaraq Əli bəy 

Hüseynzadə və Abbas Səhhətin  iqtibas hekayələrini göstərə bilərik. Əli bəy Hüseyn-

zadə A.P.Çexovun  “Qılaflı adam” hekayəsinə  iqtibas kimi  “Əbdi-qılaf və məhfəzə” 

[57, s. 47-72] əsərini yazmışdır. Abbas Səhhət isə özünün “Cərrahlıq” [100, s. 185-

190] hekayəsini 1915-ci il “Məktəb” jurnalının 6-7-ci saylarında çap etdirərkən baş-

lıqda yazmışdır:  “A.P.Çexova nəzirə” [100, s. 424]. Tədqiqatda, yeri gəldikcə,  tipoloji 

müqayisə yolu ilə rus ədəbiyyatından yaradıcı bəhrələnmə məsələsinə aydınlıq 

gətiriləcəkdir. Lakin bu, bizim klassiklərin yaradıcılığının orijinallığını şübhə altına 

almır. “Bu ədəbiyyat (Azərbaycan tənqidi realizmi – N.H.) mövzu və qəhrəmanların-

dan tutmuş janrlarına, tipikləşdirmə vasitələrinə, dil-üslub xüsusiyyətlərinə qədər 

orijinal keyfiyyətlərə malikdir” [ 41, s. 338]. 

Azərbaycan ədəbiyyatında tənqidi realizmin banisi hesab olunan Cəlil Məm-

mədquluzadə  ədəbiyyatımızda haqqında bəhs  edilən tipajların – kiçik və artıq adam-

ların  ilk yaradıcısı kimi qiymətləndirilə bilər. Onun bu tip qəhrəmanların ilk yaradıcısı 

olmasını Yaşar Qarayev “Realizm: sənət və həqiqət” monoqrafiyasında qətiyyətlə 

vurğulayır: “Beləliklə, maraqlı bir tipologiya öz qanunauyğunluğunu bizdə də tapır, 

bizim tənqidi realist ədəbiyyatımızın müasir müsbət qəhrəmanı da ən əvvəl adi 

qəhrəman şəklində formalaşır və şeirə, Sabirə də nəsrdən keçib gəlir. Mirzə Cəlil 

nəsrin realist güzgüsünü elə bil böyüdücü güzgüyə çevirir : burada adilər, xırdalar, 

kiçiklər də görünməyə başlayırlar. Müdrik filosofdan, ideal qəhrəmandan, daha çox 

bir ədib kimi, onu məhz xalq nümayəndəsinin, Kəblə Məmmədəlinin, Məşədi Qulam-

hüseyni, Məhəmmədhəsən əminin taleyi, hissi, düşüncəsi narahat edir. Çünki ən yaxın 

zaman, gələcək bu adi adamlarınkı idi. Bu adi adam sabahki fəhlə hərəkatı, hürriyət 

fədaisi idi. Zamanın çarxı artıq adı adamsız hərəkət edə bilmirdi” [ 64, s.177]. 

  Mirzə Cəlil yaratdığı kəndli, usta, baqqal və s. sadə peşə adamlarını  təmsil edən 

qəhrəmanları ilə ədəbiyyatımıza “kiçik adam”ı gətirir. “C.Məmmədquluzadə “kiçik” 

adamların simasında təkcə Azərbaycan kəndlisinin həyatını, taleyini deyil, həm də 

Azərbaycan şəhərlisinin, tale və peşəcə müxtəlif insanlarının həyatı və taleyini 

canlandırmışdır. Bu mənada Cəlil Məmmədquluzadə yaradıcılığında “kiçik” adamlar 

əsarətdə yaşamağa məcbur еdilmiş, haqqı tapdanan və haqqından müəyyən səbəblərlə 

bağlı məhrum оlan, ictimai əmək və hüquq bölgüsündə ədalətsizcəsinə məhrumiyyət-

lərə məhkum оlunmuş insanlardırlar” [65, s.11]. Onun bu silsilədən olan    qəhrəman-

ları rus ədəbiyyatının kiçik adamları kimi özlərinin  potensial imkanlarının fərqində 

olmayan, cəmiyyətdə layiqli yer tuta bilməyən insanları əks etdirirlər. Onlar kiçik 

şeylərdən xoşbəxt ola bilirlər, bəzən də kiçik bir şeyin gözlərində, qavrayışlarında 

böyüdülməsi, o qədər də böyük olmayan problemlərdən çıxış yolu tapa bilməmələri  

həyatlarını faciəyə çevirir. Yaşar Qarayev Cəlil Məmmədquluzadənin kiçik adamların-

dan  “yatmış fil” deyə bəhs edir. Bizcə, yazıçının məqsədi heç də onların oyanacağı 

halda kimlərisə qorxutmaq və onlardan dünyanı alt-üst edəcək güc kimi bəhs etmək 

deyildi. O, sadəcə tənqidi realizmin prinsiplərindən çıxış edərək cəmiyyəti təbəqələş-

dirib inikas etdirirdi. Bu təbəqələşmədə kiçik adamın mövcudluğunu isə həyatın 

reallığı şərtləndirirdi. Daha doğrusu həyat, sosial şərtlər kiçik adamı mühitin əsas 

təmsilçilərinə çevirmişdi.    

“XIX əsrin sonu, XX əsrin əvvəllərində Azərbaycan tənqidi realizminin qəhrə-

man və xarakter konsepsiyasının əsasında dayanan ən səciyyəvi surət kimi məhz “xırda 

adam” ın surətini görürük. Məhz həmin surətin şərhi milli tənqidi realizmin özünəməx                                              

susluğunu açmağa ən çox kömək edir” [64, 161]. Gətirdiyimiz bu istinad özü də sübut 

edir ki, realizmin  nüfuzlu nəzəriyyəçisi Yaşar Qarayev kiçik adam obrazı üzərində 

xüsusilə dayanmış, artıq adama isə bir o qədər də diqqət yetirməmişir. O, tənqidi 

realizmin “ən səciyyəvi surət”i kimi “xırda adam”dan bəhs edir. Lakin mövcud 

ədəbiyyat faktları sübut edir ki, “ən səciyyəvi surət”lərdən biri isə, funksional baxım-

dan kiçik adamdan heç də az əhəmiyyət kəsb etməyən artıq adamdır. Bu iki tip 

qəhrəmanların müqayisəsində kiçik adam artıq adama nisbətən daha sadədir. Onun 

yerini müəyyənləşdirmək və təhlil etmək bir o qədər də çətinlik törətmir. Əsas çətinlik 

həmin obrazları yox, onları kiçik statusuna gətirən mühitin araşdırılmasındadır. Çünki 

həmin mühit müstəmləkəçiliyin, patriarxal münasibətlərin, pozulmuş ənənə və 

normaların təsirilə özünəməxsus stereotiplər formalaşdırmışdı. Bu sadə vətəndaşların 

(kiçik adamların) xarakterinin yaradıcısı onların ünsiyyətdə olduqları və arzularını, 

ümidlərini, sevinclərini kiçildən hakim sinif təmsilçiləri, müstəmləkəçi üsul-idarə 

mexanizmi idi. Kiçik adam öz zamanının hüquqsuz, haqqı tapdalanan və öz haqqını 

başa düşmək iqtidarında olmayan insanlar idi. 

Rus ədəbiyyatında olduğu kimi, Azərbaycan ədəbiyyatında da kiçik adam obra-

zının əsasən iki tipi ilə qarşılaşırıq: a) cəfakeş, saf qəlbli olanlar; b) avamlığından, kiçik 

şeyləri böyütmələrindən, xırdaçı davranışlarından həm özlərinə, həm də başqalarına 

problem yaradanlar.      

Cəlil Məmmədquluzadənin təqdim etdiyi mühit müstəmləkə şəraitini əks etdir-

diyindən burada cəfakeş və hüququ unutdurulmuş insanlar daha çox idi. Ona görə də 

rus ədəbiyyatında kiçik adam əgər əsərin əsas qəhrəmanı olurdusa, Cəlil Məmməd-

quluzadənin əsərlərində obrazlar aləminin əsasını təşkil edirdi; bir hekayəsində bir neçə 

kiçik adam  obrazına rast gəlmək mümkündür. Azərbaycan tənqidi realizmində, hətta 

C.Məmmədquluzadə yaradıcılığında qadınların da kiçik adam kimi verilməsinin şahidi 

oluruq. Doğrudur, qadın hüquqsuzluğu onsuz da onları zəif və cəmiyyətə təsirsiz  

varlığa çevirir. Onların bir qismi içində olduğu vəziyyətlə razılaşmayıb, üsyan etsə də, 

bir qismi  haqq və hüquqlarının məhdudlaşdırılmasının fərqində belə deyil, kiçik 

arzular və gündəlik qayğılarla yaşayırlar. Bu tip ədəbi qəhrəmanlara C.Məmmədqulu-

zadə, Y.V.Çəmənzəminli, M.Ə.Sabir, Ə.Nəzmi, Ə.Qəmküsar və b. yaradıcılığında 

geniş yer verilmişdir.   

Ədəbiyyatşünaslıqda C.Məmmədquluzadə yaradıcılığında kiçik adam problemin-

dən bəhs edərkən ilk adı çəkilən qəhrəmanlar adətən Məhəmmədhəsən əmi və Novruz-

əli olur. Bu qəhrəmanlar əslində onun həmin qəbildən olan  digər obrazları üçün bədii 

model rolunu oynayır. Onun obrazları hər nə qədər rəngarəng olsa da, onların (kiçik 

adamların) hər birində bu və ya digər dərəcədə Məhəmmədhəsən əmi və Novruzəlidən 

bir əlamət var.  “Kiçik adam – mollanəsrəddinçi ədəbiyyatın böyük qəhrəmanıdır. 

Kiçik adamın timsalında xalq faktorunu ədəbiyyata və mətbuata gətirmək və onu 

müdafiə etmək mollanəsrəddinçiliyin təməl şərtlərindədir. Məhəmmədhəsən əmi kiçik 

adamın böyük ədəbiyyatdakı "bir yüngülvari müqəddiməsi", Novruzəli isə yeni dövr 

Azərbaycan ədəbiyyatında kiçik adamın gerçək əhvalatıdır” [45]. 

“Danabaş kəndinin əhvalatları” povestində kiçik adam obrazının aparıcı siması 

Məhəmmədhəsən əmi olmaqla bərabər, onun cərgə ilə çömbəlib çubuq çəkən 

qonşularını da həmin ədəbi tipin təmsilçiləri sırasına daxil etmək olar. Bu insanların 

hamısı bir-birinə bənzəyir. Müəllif onlardan birini, Məhəmmədhəsən əmini seçib 

işıqlandırmaqla hamısının arzu və istəyi, həyatda tutduğu mövqe haqqında təsəvvür 

oyadır. “Amma kasıb olanda nə olar, çox yaxşı adamdır Məhəmmədhəsən əmi...” [77, 

s. 46],  “Məhəmmədhəsən əmi dünya malına əsla və qəta talib deyil...” [77, s. 46] 

“Məhəmmədhəsən əminin gözünün işığı tək bir eşşəyidir...” [77, s. 50] təqdimatından 

onun xarakteristikasına müəyyən aydınlıq   gətirilir.  Əsərin məzmunundan məlum olur 

ki, Məhəmmədhəsən əmi sıravi kəndlilərdən biridir. Onun həyatda ən böyük arzusu 

Kərbəla ziyarətində olmaqdır. Eşşəyi də həmin məqsədlə almışdır. Eşşəyin yox olması 

onun həyata olan bütün arzu və ümidlərinin itməsidir... Bu cəfakeş insanın xoşbəxtli-

yinin  yerinə yetirilməsi üçün başqa bir planı, düşüncə və vasitəsi yoxdur. Onun arzusu 

da kiminsə zərərinə yönəlməyibdir. Bütün bu xüsusiyyətlər onu kiçik adamın saf 

qəhrəmanları sırasına qoşur. 

Novruzəli də kimsəyə zərər verməyən və böyük arzulara sahib olmayan, ətrafda 

baş verən dəyişmələri anlamaqda çətinlik çəkən  kiçik adam obrazıdır.   Onun bu qədər 

məlumatsızlığı içində olduğu həyat şərtlərinin bu tip insanları qəfəs kimi içinə alıb, 

dünyadan xəbərsiz yetişdirməsi ilə bağlıdır. Bu insanların özlərinin həyata baxış 

tərzləri var. Onlar beyinlərinə yeridilən  inancları  və dar dünyagörüşləri ilə yalnız 

müəyyən çərçivə daxilində düşünüb hərəkət etmə iqtidarına malikdirlər. “Usta Zeynal” 

hekayəsində qəhrəmanın həyat prinsiplərini öz dili ilə elan etməsi üsulu ilə yazıçı   

obrazlarını geridə qoyan səbəblərə bir qədər aydınlıq gətirir. Hacı Rəsulun sözləri ilə 

Usta Zeynalı oxucuya belə tanıdır: “... Usta Zeynal mömindir, Allah bəndəsidir, 

qeyrətlidir, sadiqdir, iş görəndir, zirəkdir, ağıllıdır, nəhayət dərəcədə vəfalıdır və 

indiyə kimi bir dəfə də namazını qəzaya qoymayıb ...” [ 77, s.150]. Hekayədən məlum 

olan fakt odur ki, Usta Zeynal namazını vaxtı-vaxtında qılsa da, insanların qarşısında 

verdiyi sözə əməl edəcək qədər sədaqətli deyil, düşüncələri onu ətalətli insan halına 

gətirib. Ən azından dini baxımdan dərk eləmir ki, insan birinə verdiyi sözə əməl edər, 

onun xərc çəkib aldığı məhsulunu zay eləməz (onun danışıqları hesabına bir neçə dəfə 

ləyəndə gəc bərkiyib xarab olur, siqaretin külünü gəcə basıb söndürür). Usta Zeynalın 

ətalətinin səbəbi inandığı din deyil, dini ilə əməli arasındakı ayrılıqdadır. O, öz 

anlayışına görə dininə sadiqdir; erməninin küpündə gətirilən su ilə qarışdırılmış gəcə 

toxunduğu üçün bütün paltarlarını həyat yoldaşına yudurdur, hamama gedib təmizlən-

məyə hazırlaşır, ancaq söz verdiyi işi başa çatdırmır; bunu da Allahın izni ilə 

əlaqələndirir...  Ancaq bu cəhətləri ilə bərabər, o, yadımızda həm də öz halallıq prinsipi 

və imanına sədaqəti ilə qalır; işi başa çatdırmadığı üçün ermənidən pul almır. Bununla 

da kiçik adamın cəfakeş və saflarının cərgəsində yer alır. 

“Pirverdinin xoruzu” hekayəsinin qəhrəmanı Qasım əmi  həyatın xırdalıqları 

içində  ömür sürən sıravi kəndlilərdən biridir. Başlanğıcda o, ailə-məişət işlərində həyat 

yoldaşının yardımçısı kimi təqdim olunsa da, kənddən qırağa çıxıb, qonşu kəndə 

arvadının tapşırığını yerinə yetirmək üçün getdiyi vaxt mollanın məsləhəti ilə başqa bir 

qadına siğə eləyib, geri dönür. Bu, artıq xırda adamın saflığı və cəfakeşliyi prinsiplə-

rinin pozulmasıdır. Molla ona Pərnisənin ayaqlarını tərifləyib, siğəyə maraq yaradan 

kimi Qasım əmi həvəslənir.  Bu, bir tərəfdən onun avamlığı ilə bağlı idisə, digər tərəf-

dən içində yetişdirdiyi məsuliyyətsiz arzu və istəkləri, qadına qarşı hərisliyi ilə əlaqəli 

idi. Bu istək Qasım əminin ailəsində və özünün həyatında ciddi problemlərə, dava-

dalaşa yol açır.  

Cəlil Məmmədquluzadənin cəmiyyətə heç bir faydası olmayan, kiçik məsələləri 

böyüdüb özləri üçün ciddi problemə çevirən kiçik adam obrazlarına nümunə olaraq 

“Nigarançılıq” hekayəsinin qəhrəmanlarını göstərmək olar. Hərəsi Azərbaycanın bir 

yerindən gəlib Tiflisdə oteldə gecələyən bu qəhrəmanlar özlərinin ciddi problemləri 

kimi çox kiçik məsələlərdən danışırlar. Onlar nə vaxtsa nigaran qaldıqları hadisələri 

yad edib, keçirdikləri narahatçılıqdan və nigarançılıqdan söz açırlar. Hekayənin 

sonuncu cümləsində  müəllif sözündəki eyhamdan aydın olur ki, yazıçı da onların 

bivecliyindən nigarandır. “Həqiqət, bu dünyada nigarançılıqdan da pis şey yoxdur” 

[77, s. 208]. 

Cəlil Məmmədquluzadə yaradıcılığında kiçik adamların toplu, kütləvi obrazı da 

mövcuddur. Ümumiyyətlə, Mirzə Cəlil yaradıcılığında kütləvi obrazlardan istifadə 

texnologiyasına tez-tez müraciət olunur. Bu baxımdan “Qurbanəli bəy” hekayəsində 

naçalnikin qonaq gəldiyi pristavın pəncərəsi qarşısında urra deyib papaqlarını göyə 

atan, yallı gedən kəndlilər kiçik adamların kütləvi obrazı kimi yaradılmışdır. 

Təkcə Mirzə Cəlil yaradıcılığında deyil, ümumiyyətlə o dövrün Azərbaycan 

ədəbiyyatında kiçik adam obrazlarının böyük bir silsiləsi mövcuddur. Hətta sonrakı 

mərhələlərdə də həmin obrazların davamçıları vardır. Bu, ayrıca bir tədqiqat mövzu-

sudur. Bizim məqsədimiz istər rus, istərsə də Azərbaycan ədəbiyyatında kiçik adam 

tipajının ilkin modellərini formalaşdıran obrazlara diqqət yönəltmək, onların artıq 

adamla ortaq və fərqli cəhətlərinə aydınlıq gətirməkdir. 

 Kiçik adamdan fərqli olaraq, artıq adam özü öz vəziyyətinin və imkanlarının 

fərqindədir. Lakin o, övladı (başqa bir deyişlə məhsulu, yetişdirməsi) olduğu mühitin 

şərtləri içərisində potensial imkanlarını gerçəkləşdirə bilmir. Kiçik adam sadəlöhv 

şəkildə olsa da, cəmiyyətlə ünsiyyətə girir. Artıq adam isə mühitdən get-gedə uzaqlaşır 

və təsəllini hər hansı aludəçilikdə tapır . 

“Şübhəsiz, “artıq adam” öz real intellektual imkanları ilə “xırda”dan qat-qat 

üstündür. Lakin o, tükənmiş, bitmiş, dücar olunmuş “bir heç”, ümidsiz, sabahsız, gələ-

cəksiz bir dünəndir. Ondan nə isə ummaq çətindir. Gizli, daxili, ehtiyatda saxlanan bir 

“dirilmə” və “oyanma” perspektivi, inqilabi enerji və imkanlar onda yoxdur” [64, 

s.161]. Yaşar Qarayevin bu dəyərləndirməsi kiçik və artıq adamı bir-birindən fərqlən-

dirmək baxımından əhəmiyyətlidir. Lakin müəyyənləşdirilən fərq özü mübahisəli və 

ziddiyyətlidir. O, kiçik adamdan artıq adamı üstün hesab edir. lakin onu “bir heç”, 

“ümidsiz, sabahsız, gələcəksiz bir dünən” adlandırmaqla öz yanaşmasında ziddiyyət 

nümayiş etdirir. Üstünlüyün təyinedici meyarı burada qeyri-müəyyəndir. Müəllif, bəzi 

hallarda artıq adamın sonu haqda qeyri-müəyyən situasiya yaradaraq onun oyanmasına 

da imkan saxlayır; Cəlil Məmmədquluzadənin “Ölülər”indəki İsgəndər, “Dəli yığın-

cağı”ndakı Molla Abbas kimi. Onların “oyanma”, “dirilmə” perspektivi heç də sıradan 

çıxmayıb. Ümumiyyətlə, Yaşar Qarayev kiçik adamın rolunu həddindən artıq böyüdür, 

artıq adamın isə mövqe və funksiyasını kiçildir. Alimin “ümidsiz, sabahsız” hesab 

etdiyi qəhrəmanlar cəmiyyətə bəslədikləri müxalif mövqe ilə mühitin mahiyyətini açır,  

onun “ümidsiz, sabahsız” olduğunu göstərir. “Tənqidi realizmin ümumi əlaməti onun 

bütün böyük nümayəndələrinin içində yaşadıqları cəmiyyətə qarşı mənəvi (siyasi yox) 

müxalifətdə olmaları idi” [33, s. 47-48]. 

İstər artıq adam, istər kiçik adam tipajları olsun, onların düşdükləri vəziyyəti 

formalaşdıran, mühiti təmsil edən insan qrupları da mövcuddur; hakimlər, ruhanilər, 

saxta ziyalılar. Tənqidi realizm mühitin idarəediciləri kimi onlara da xüsusi diqqət 

ayırır və xalqın inam, etibar yeri olan din təmsilçilərinin xaotik cəmiyyətdə fırıldaqçı 

ruhanilərə çevrilməsini açıb ifşa edir. Belə ki, bu obrazlar öz həqiqi funksiyasından 

daha çox, müasir ictimai bəlaların əsas törədiciləri kimi cəmiyyətdə yer tutan “din 

xadimlərini” əks etdirirlər. Yəni, onlar dövlət məmurlarının əlində oyuncağa çevrilmiş 

və insanların gözünü açmağa qoymayan ünsürlərdirlər. Bəzən belə bir sual da meydana 

çıxa bilər ki, müxtəlif peşə və vəzifə təmsilçiləri olan, stereotiplərin formalaşmasında 

təsiredici gücə malik olan bu insanlar da bəlkə elə kiçik və ya artıq adam zümrəsində 

yerləşə bilər? Müqayisələrdən gələn nəticə ilə bu suala müsbət cavab vermək mümkün 

deyil. Çünki istər kiçik adam, istərsə də artıq adam obrazları olsun, onların əsas nəzəri 

prinsipləri aydındır. Biz elmi yox, ironik münasibətlə Şeyx Nəsrullaha, Hacı Həsənə  

(Cəlil Məmmədquluzadə “Ölülər”), Xudayar bəyə (“Danabaş kəndinin əhvalatları”) və 

bu qəbildən olan başqalarına artıq adam deyə bilərik. Çünki onlar gözəl bir cəmiyyət 

üçün artıq və yararsız adamlardır. Lakin mənsub olduqları cəmiyyətdə onlar təsiredici 

gücə və nüfuza malik olan ciddi fiqurlardır. Onların cəmiyyətdən uzaqlaşdırılması 

mühitin saflaşmasına, təmizlənməsinə xidmət edə bilər. Lakin onlar hələ ki, başqalarını 

cəmiyyətin kənarına itələyib onları artıq adama çevirmək gücünə malikdirlər. Qeyri-

elmi yanaşma ilə Qurbanəli bəy və funksiyaca ona yaxın olan obrazları da kiçik adam 

kimi səciyyələndirmək olar.  Lakin  Qurbanəli bəy öz maraqlarını təmin edə bildiyi, 

hiyləgərliyi ilə kiçik adam silsiləsindən uzaqlaşır.   

Ədəbiyyatşünaslıqda özünə yer alan bəzi ifadələr var ki, onlar sosialist ideologi-

yasının təsiri ilə elmi məzmundan uzaq səciyyəlidir. Elə bu mənada Yaşar Qarayevin 

tənqidi realist ədəbiyyatın obrazlar sistemini “aşağılar” və “yuxarılar” kimi təsnifatlan-

dırması, kiçik adama aşağıların təmsilçisi kimi yanaşması müasir elmi yanaşmalar 

kontekstində bir o qədər də dəqiq səslənmir. Yaşar Qarayev yazır: “... məhz “aşağı-

ların” həyat tərzini tənqid etmək yolu ilə “yuxarıların” tarixi taleyinə də hökm oxu-

maq! – bu, müasirliyin böyük tələbi və realist, novator bir həqiqət idi” [ 64, s. 175]. 

 

          1.2. Artıq adam tipajının sosial-psixoloji xarakteristikası. 

Bədii yaradıcılıqda özünəməxsus yeri olan artıq adam tipajının formalaşmasında 

mühit amili ciddi rol oynayır. Daha doğrusu, bir qəhrəmanın artıq adama çevrilməsi 

onunla mühit arasındakı münasibətlərdə müəyyənləşdirilir; onun bu statusu qazanması 

mühit və cəmiyyətin həm bilavasitə iştirakı, həm də dəyərləndirməsi ilə gerçəkləşir. 

Həssas xarakterli insan içində yaşadığı şərtlərə laqeyd qala bilmir və  elə bil mürəkkəb 

həyat onun üstünə gəlir. Bu halda insan mühit içində özünün rahatlanacağı mikromühit 

yaradır və təklənmə prosesinə düçar olur. Potensial güc və imkanlarını özü üçün 

qurduğu dünyada sərf edir və ya tükəndirir. Qurulan mikromühit və uzaqlaşılan 

makromühit arasındakı münasibətlər artıq adamın taleyini təyin edir.  

Artıq adam adətən cəmiyyətdə ilk başlanğıcdan və daşıdığı genlərlə, tempera-

ment tipi ilə bu taleyi yaşamağa hazırlaşır; ədəbi qəhrəmanın içində olduğu ailədaxili 

münasibətlər, aldığı təhsil və tərbiyə, insanların ona ya həddindən artıq sevgi göstər-

məsi və ya sevgisizliyi, mənsub olduğu ailənin  cəmiyyətdə mövqeyi və s. kimi şərtlər 

xarakterini və mühitlə ünsiyyətini formalaşdırır. Mühit şərtləri geniş mənada milli və 

sosial-tarixi  vəziyyəti də əhatə edir. Hər hansı bir ədəbiyyatın artıq adam obrazı həmin 

ədəbiyyatın yarandığı sosial şərtlərin, daşıdığı ənənələrin özü ilə əlaqədə tipini 

müəyyənləşdirir. Bu mənada rus ədəbiyyatının artıq adamı ilə Azərbaycan ədəbiy-

yatının artıq adamının içində olduğu mühit şərtləri oxşar olsa da,  eyni deyildi. Mühit 

fərqliliyi qəhrəmanlar arasındakı  fərqliliyə də yol açır.   

Artıq adam həm dəyişən mühit, həm də dəyişən insan münasibətlərinə qarşı 

dözümsüzdür; dəyişkənlik qarşısında özünün normal  davranışlarını itirir, artıq adam  

statusu qazanır, fərqlənir və onu yetişdirən mühitin izlərini, kodunu üstündə daşımaqla 

bərabər, ona qarşı çevrilir. Dəyişikliyi müharibələr (istər itki verən, istərsə də qazanan 

tərəfdə olsun), qəti dönüşlər, qlobal proseslər müşaiyət etdikcə bu qəhrəmanın 

xarakteri daha da kəskinləşir.  

Artıq adam obrazı adətən cəmiyyətdə yıxıntıların bol olduğu dövrdən qidalanır. 

Bu mənada, onun XIX əsr rus ədəbiyyatında mükəmməl bir inkişaf yolu keçməsi 

təsadüfi deyil. XIX əsr Rusiya tarixində çarlıq ərazisi son dərəcə genişlənmiş, güc-

lənmiş, aparılan müharibələrdə qazanılan sərvət hesabına öz həyat tərzi ilə fərqlənən 

yeni zəngin təbəqə meydana çıxmış, kapitalist münasibətləri inkişaf etməyə başlamış, 

eyni zamanda əsrin yarısından artıq bir dövrdə təhkimçiliyin davam etməsilə miskinlik 

və yoxsulluq da cəmiyyətdə kifayət qədər geniş yayılmış, Qərbə olan maraqla 

ənənələrdən qopmuş, cəmiyyətə yad insanlar çoxalmış və beləliklə də ziddiyyətli bir 

mühit formalaşmışdı.  Bu mürəkkəb və ziddiyyətli mühiti müəlliflər özü də rahat qəbul 

eə bilmirdilər. Ziyalılar arasında skeptisizm, şübhəçilik güclənmişdi, irəliyə gedəcək 

yollar sanki dolaşmışdı. Başqalarının ərazi işğalından qazanılan sərvət hesabına 

cəmiyyətdə hökm sürən təmtəraq, müharibə iştirakçılarının ənənəvi mülkədardan daha 

qabağa getməsi, kapitalist münasibətlərinin bəzən əsilzadələrdən sayılmayan adamları 

zənginləşdirməsi təbəqələr arasında müvazinəti pozmuş və cəmiyyətdə mənəvi böhran 

yaratmışdı. Bu böhranı dövrün əksər ziyalıları və yazıçıları həssaslıqla yaşamaqda 

idilər. Hadisələri aydınlatmağa çalışan düşüncələrə yaradıcılıqda geniş yer verilir,  

beləliklə də böhranlı cəmiyyətin böhranlı qəhrəmanları ədəbiyyatda ön plana gətiri-

lirdi.  

           Yazıçıların artıq adam obrazında qəhrəmanın psixoloji vəziyyəti ilə mühitin 

təsiredici amilini bərabər götürmələrinin səbəbidir ki, əsərdə onların xarakteri ilə 

bərabər həyat yolu, mənsub olduğu ailə haqqında məlumatlara da geniş yer verirlər.  

XIX əsr Rusiyası özü özlüyündə zəngin bir tarix və dəyişmə prosesi yaşamaqda idi. 

Yuxarıda da qeyd etdiyimiz kimi, bir tərəfdən Rusiyanın öz ərazilərinin başqalarının 

torpaqları əsasında genişləndirməsi, yaxın qonşuları olan İran və Osmanlı imperiyasını 

zəiflətməsi, digər tərəfdən I Pyotrun vaxtından başlayan Fransa mədəniyyəti istiqa-

mətində mədəniyyət dəyişimi, iqtisadiyyatda Avropa kapitalizminin nailiyyətlərindən 

və texnologiyasından istifadə bu ölkənin insanlarını dinamik  keçid dövrünün sakinləri 

eləmişdi. Qəhrəmanlar döyüş yolu keçməyi və gecə məclislərində avropalılar kimi 

əylənməyi sevirdilər; özlərinin dəyərini bunda görürdülər. Lakin bu hərəkətlilik, 

məhvərindən çıxmış həyat onları çox tez yorurdu. Alışdıqları həyatdan, ənənədən 

qopmaları, özlərinə sakit, təlatümsüz həyat arasalar da, tapmamaları qəhrəmanların 

xarakterində dərin izlər açırdı. Doğma və alışılmış həyat tərzindən ayrılıb, yadlaşmış 

keçid yoluna daxil olmaq insanın özünün özünə olan inamını itirir, o artıq öz taleyini 

idarə etməkdən daha çox onu axına buraxır. Rus ədəbiyyatının artıq adamlar 

qalereyasına əsasən bu tip insanlar daxil olurdu. Onlar qalib gəlmiş, güclü imperiyaları 

zəiflətmiş bir dövlətin övladları idilər. Cəmiyyətin içində yaşanan yerdəyişmə, yeni 

kapitalist münasibətləri ilə ayaqlaşa bilməyənlərin müflisləşməsi, döyüşlərdə uğur 

qazanan birinin aldığı rütbə ilə  mühitdə üstün mövqe qazanması, kəndli-mülkədarın 

Avropa həyat tərzini və iqtisadi münasibətlərini mənimsəyənlərin yanında geridə 

qalmış vəziyyətə düşməsi ənənəvi rus cəmiyyətinin dağılmasından xəbər verirdi. 

Bütün bu gərginlikləri və dəyişməni yazıçılar artıq adamın xarakterindən keçirərək 

ustalıqla təqdim edirdilər. Yazıçılar artıq adam obrazı ilə cəmiyyətin sosial-mədəni, 

psixoloji vəziyyətini əks etdirirdilər.      

Rusiya tarixinin XIX əsrinin önəmli hadisələrinə nəzər salsaq,  bu dövrün   son 

dərəcə mürəkkəbliliyinin və hərəkətliliyinin şahidi olarıq. Əslində, əsrin başlanğıcında 

Çar Rusiyası bir o qədər də inkişaf etməmişdi. I Pyotrun  bir əsr əvvəl apardığı islahat-

lar və nəzərdə tutduğu proqrama baxmayaraq Avropa ölkələrindən xeyli geridə 

qalmışdı. XVIII əsrin sonlarına doğru baş verən saray münaqişələri, Yelizavete-

Yekaterina-I Pavel arasındakı çəkişmələr, təhkimçiliyin ifrat formada  tətbiqinin yeni 

kapitalist münasibətlərinin inkişafına törətdiyi maneələr geriliyin başlıca amilləri idi. 

1801-ci ildə I Pavelin hakimiyyət üçün yararsız olduğunu görən saray mənsubları 

çevriliş etdi və onun yerinə oğlu I Aleksandrı gətirdilər (1801-1825).  Birinci Aleksan-

drın dövründə Rusiyanın Napoelonu məğlubiyyətə uğratması, Rusiya-İran müharibə-

sində əsaslı qələbə qazanması, Bessarabiyanı Osmanlıdan alması çarizmi yeni 

müharibələrə və yürüşlərə həvəsləndirdi. I Aleksandrdan sonra da Rusiya müharibə və 

işğalçılıq siyasətini davam etdirdi. Ard-arda İran və Osmanlı imperiyalarından 

torpaqlar aldı.  

Bu əsrdə Rusiyanın sosial vəziyyəti təkcə müharibələrlə yox, həm də üsyan və 

islahatlarla yadda qalır. Dekabristlər üsyanı, təhkimçiliyin ləğvi kimi böyük tarixi 

hadisələr dövrün mənzərəsinin mürəkkəbliyini və hərəkətliliyini daha da artırır.  

Rus ədəbiyyatında olduğu kimi, Azərbaycan ədəbiyyatında da artıq adam 

obrazının təkamül prosesi ciddi tarixi təlatümlər dövrünə təsadüf edir. XIX əsrdən 

başlayaraq Vətənimizin ikiyə parçalanması, Şimali Azərbaycanın Rus imperiyasının 

müstəmləkəsinə çevrilməsi, cəmiyyətin ənənəvi idarə üsulundan uzaqlaşması, qədim 

ənənələri olan bir diyarın Qərb mədəniyyətinin təsirinə daha çox məruz qalan iki 

ölkənin (Çar Rusiyası və Osmanlı imperiyası) ortasında yerləşməsi və onlardan 

təsirlənməsi, Avropa təhsilli ziyalıların cəmiyyətdə nüfuzunun artması bu məkanda  

qarşısıalınmaz dəyişikliklərə yol açmışdı. Bu tarixi  gerçəkliklər içərisində Vətənimi-

zin ikiyə bölünməsi ən ciddi və dərin yaralar açan hadisə idi. Şimali Azərbaycanın 

parçalanaraq Rusiyaya birləşdirilməsi xalqımızda dərin psixoloji sarsıntı yaratdı. “Bir 

millətin arasına sərhəd qoyulması, iqtisadi və siyasi tərəqqisinin müxtəlif yönümdə 

istiqamətləndirilməsi ədəbiyyatda da öz möhürünü vurdu” [ 97, s. 3]. Rus mühitində 

olduğu kimi, bizdə də gərgin ictimai mühit artıq adam xarakterinin formalaşması üçün 

münbit zəmin hazırlamışdı.  İşğala məruz qalan bir məmləkətin sakinləri olan doğma 

xalqımız və onların qabaqcıl qüvvələrini təmsil edən ziyalılar Azərbaycanın dünyanın 

qabaqcıl və müstəqil bir dövləti kimi azad olmasının, inkişafının yollarını axtarırdılar. 

Parçalanmış xanlıqlar işğal və müstəmləkə yolu ilə güclənməyi əsas məqsəd kimi seçən 

çar imperiyası qarşısında zəif durumda idi. XIX əsr boyunca günahı özümüzün elm, 

texnika və maarif baxımından geridə qalmağımızda görən yazıçılarımız ədəbiyyatda 

yaratdıqları ziyalı obrazı ilə xalqı maarifləndirməyə çalışırdılar. Lakin XIX əsrin sonu, 

XX əsrin əvvəllərində Rusiyada baş verən hadisələr xalqda xilasa ümid oyatdı və üsyan 

ruhu gücləndi. Üsyan insanlarda fərdi azadlıq, milli azadlıq idealları kimi təzahür 

etməyə başladı. Üsyan ab-havası ədəbiyyatda artıq adam obrazının rol və funksiyasını 

artırdı.  

           “Əsrimizin əvvəllərində Rusiyada baş vermiş sosial toqquşmalar cəmiyyətdə 

siyasi qüvvələrin bir-birindən aralanması prosesini sürətləndirdi, bütün ictimai 

qüvvələri hərəkətə gətirdi. Rus-yapon müharibəsində çarizmin məğlubiyyəti, 1905-ci 

ildə xalq kütlələrinin geniş miqyaslı çıxışları, cəmiyyətin sosial cəhətdən yuxarı 

təbəqələrində müxalifət əhval-ruhiyyəsinin artması sübut edirdi ki, mütləqiyyət reji-

minin əvvəlki, "xalis" şəkildə mövcudluğu artıq mümkün deyil. İmperiyanın milli 

ucqarlarında, о cümlədən də Azərbaycanda azadlıq hərəkatı genişlənirdi. Hüquqsuz-

luq şəraiti yaratmış, hər cür azadfikirlilik və milli dirçəliş təzahürlərinə görə amansız 

təqiblər həyata keçirən çarizmin müstəmləkə siyasəti Azərbaycandakı böhranı 

dərinləşdirirdi” [99, s. 3]. Dərinləşən böhran şəraiti istər-istəməz fərdlər də böhran 

yaşadır; kimisi ondan çıxış yolunu soyuqqanlılıqla arasa da, kimisi böhran burulğanı 

içində çabalayır. Bu çabalamalarda batan da, cəmiyyətdən qaçıb, ona yadlaşıb bir 

tərəfdə özünə sığınacaq tapan da olur. Soyuqqanlı, güclü xarakterli insanlarla bərabər, 

potensial gücünü cəmiyyətin və özünün xoşbəxtliyi üçün sərf edə bilməyən insanlar da 

fərqli və cəlbedicidir. Hər iki halda insanlarda onları qavrama, dərketmə marağı oyanır. 

Buna agörə də istər güclü, qalib qəhrəmanlar, istərsə də çıxılmazlıqlara düçar olan, 

böhranları, təkbaşına üsyanları  güclü olan insanlar olsun hər ikisi ədəbiyyat aləminin 

sənətkarlıq uğuru kimi qiymətləndirilir və insanların özlərini dərkinə yardım edir.   

             “XX əsrin əvvəllərində Azərbaycan gerçəkliyini səciyyələndirən başlıca cəhət 

bundan ibarət idi ki, inqilabi-siyasi ideologiya formalaşır, digər tərəfdən isə demok-

ratik dəyişikliklər uğrunda mübarizə səyləri güclənirdi” [26, s. 479].  Bu mübarizə 

səyləri xaraktercə zəif, bir qədər də əsəbi, eyni zamanda cəmiyyətdən ciddi zərbə almış 

insanların əhvalına da təsirsiz qalmırdı. Onların həssaslığını qeyri-adilik səviyyəsinə 

qədər inkişaf etdirirdi.  

            XX əsrin başlanğıcı Azərbaycanda yox, bütün dünyada hərəkətli bir dövr idi. 

İnqilablar, müstəqil dövlətlərin yaranmasına meyil, Birinci Dünya Müharibəsi, 

imperiyaların çöküşü, dövlətlərin idarəsində yeni sistemin  meydana gəlməsi, milli 

mübarizədə əldə edilən uğurlar və uğursuzluq insanlardan həssas və ayıq münasibət 

tələb edirdi. Bu qlobal hadisələr nəinki millətlərin, xalqların, dövlətlərin, eyni zamanda 

fərdlərin həyatına təsirsiz qalmırdı. Qlobal hadisələr qlobal yaşantılar və ideallar 

doğururdu; bəzən fərd  stereotiplərin yaratdığı əngəllərə görə ən adi bir şeyə  cəmiyyəti 

inandıra bilməməyin böyük faciəsini yaşayır, bəzən də özü real gerçəklikdə həyata 

keçirilməsi qeyri-mümkün olan işlərin arxasınca düşürdü. Dövr həyata keçirilə bilən 

və bilməyən ideallar, uğurlar və uğursuzluqlarla zəngin idi. Fərdlərin, toplumun arzu 

və idealları, onlardan alınan nəticələr fonunda yazıçı özünün də estetik idealını 

təcəssüm etdirməyə çalışırdı.    

           Çarizm Rusiyasında və onun Azərbaycan kimi ucqarlarında yoxsul siniflərin 

üsyanı ilə milli azadlıq mübarizəsi bir-birini tamamlayırdı. Rusiyanın xalqlar həbsxa-

nası olması istər onun içərisindəki milli azlıqların, istərsə də Qafqazda, Orta Asiyada 

yaşayan xalqların azadlıq mübarizəsini alovlandırmışdı. Bundan əlavə, Azərbaycanın 

Rusiya işğalı ilə ikiyə bölünməsi və birləşməyin hər iki bölgədə ən ali ideal kimi 

yaşaması Cənubi Azərbaycanda da azadlıq mübarizəsinə təkan vermişdi. Şimalda daha 

çox ümumtürk, turan idealı qabarıq olduğu halda, Cənubda daha real və yaxın görünən 

idealların – Azərbaycanın azadlığı və bütövlüyünün gerçəkləşməsi uğrunda mübarizə 

gedirdi. Cənubi Azərbaycanda 1905-1911-ci illər demokratik və milli azadlıq hərəka-

tı Qafqazda, Orta Asiyada böyük əks-səda oyatmış, maddi, mənəvi dəstək kampaniya-

ları ilə  inqilabçılara dəstək göstərilmişdi. “Cənubi Azərbaycandakı inqilabi döyüşlər-

də Qafqazdan yüzlərlə adam iştirak etmişdi. Təkcə Təbriz barrikadalarında Qafqazdan 

800 nəfər döyüşmüşdü. Bakıdan məşhur xeyriyyəçi H.Z.Tağıyev, Teymurxanşuradan 

N.Mütəllibov inqilaba kömək üçün böyük miqdarda vəsait və silah göndərmişdilər. 

İstanbulda təşkil olunan "Əncuməne-səadətə İraniyan" (iranlıların səadət şurası), 

Londonda, Parisdə və Avropanın digər şəhərlərində yaradılmış «Məşrutətəban» 

(məşrutə tələb edən) komitələri də Təbriz üsyançılarına pul və silahla yardım 

göstərmişdilər. Bu illərdə Bakıda çıxan "İrşad", «Həyat», «Təzə həyat» və b.qəzetlər, 

«Molla Nəsrəddin» jurnalı Güney Azərbaycandakı demokratik hərəkata böyük mənəvi 

dayaq vermişdilər” [21]. 

Birlik, azadlıq, müstəqillik idealları kimi, ona qarşı yönələn irticaçı qüvvə 

planları  da ardıcıl xarakter daşıyır və hətta lazım gələndə, maraqları toqquşan qüvvələr 

də xalqların azadlıq hərəkatını boğmaq üçün bir-birinə dəstək olur və birləşirdilər. Bu 

nöqteyi-nəzərdən Çar Rusiyası və İranın əlbirliyi ilə İranda, xüsusən Güney Azərbay-

candakı azadlıq hərəkatını yatırmasını göstərmək olar. Güneydə baş verən hadisələr 

dünya dövlətlərinin, xüsusən də Qərbin öz istismarçı maraqlarını xalqların azadlıq 

hüququndan daha üstün tutmalarını sübut etdi; qarışıqlıq olan yerlərdə ərazi tutmaq və 

müstəmləkə yaratmaq, yerli xalqları müflisləşdirməklə zənginləşmək qərb dövlətləri-

nin əsas missiyası idi. Ona görə də  bu dövlətlərə  milli mübarizənin zəifləməsi daha 

çox əl verirdi. “1905-1911-ci illərdə Qacarlar dövlətində baş vermiş inqilabi hadisələr 

öz tarixi əhəmiyyətinə görə XX əsrin əvvəllərində Yaxın və Orta Şərqdə ən böyük 

antifeodal və antiimperialist xalq hərəkatı olub Asiyanın digər ölkələrinə də inqilabi 

təsir göstərmişdir” [75, s.120]. “Asiyanın oyanması” dünya imperializminin müstəm-

ləkəçilik maraqlarına uyğun gəlmədiyi üçün 1905-1911-ci illər inqilabının məğlubiy-

yətə uğramasına İranın hakim dairələri ilə bərabər bu ərazidə maraqları kəsişən Rusiya 

və İngiltərə də çalışmaqda idi. “1905-1911-ci illər inqilabının yatırılması nəticəsində 

çar Rusiyası və İngiltərə tərəfindən İranın, o cümlədən, inqilabda mühüm rol oynamış 

Cənubi Azərbaycanın əsarət altına alınması və istismarı qüvvətləndi” [92].   

         Güney Azərbaycanda Məşrutə hərəkatının güclənməsi hər iki tərəfdə ümid və 

mübarizə əhvalını artırsa da, məğlubiyyət insanlar arasında xəyal qırıqlığı yaratdı. 

Bundan əlavə, Rusiya və onun ucqarlarında dalğalanan inqilabi hərəkat, 1905-1907-ci 

il inqilabı, o illərdə Azərbaycanda törədilən erməni-müsəlman qırğını gərgin psixoloji 

vəziyyət yaratmışdı.  

         Yuxarıda göstərilənlərdən əlavə, milli burjuaziyanın və neft sənayesinin inkişafı, 

yerli sahibkarların mədəniyyətin inkişafı sahəsində xeyriyyəçilik fəaliyyətləri milli 

inkişafa və müstəqilliyə ümidlər oyadırdı.  

          Cəmiyyətdə yeni Avropa təhsilli ziyalıların artması, Qərb mədəniyyətinə inteq-

rasiya cəhdləri xalq arasında fərqli bir təbəqə formalaşdırır və onlarla cəmiyyət 

arasında münasibətlər də birmənalı xarakter daşımırdı; bu sahədə də mürəkkəb psixo-

loji ovqat mövcud idi. 

           XIX əsrin sonu, XX əsrin başlanğıcında insanların xarakter və dünyagörüşünə, 

bunların təsirilə gerçəkləşən davranışlarına təsir edən amillərdən biri də yeni elmi 

kəşflər idi. “XIX əsrin sonu, XX əsrin başlanğıcında təbiət elmlərindəki yeni kəşflər 

insan fantaziyasının hüdudlarını daha da genişləndirirdi” [83, s. 89]. Lakin bu elmi 

kəşflər də hansı bölgədə yaranması, daha çox yayılması və tətbiqindən asılı olaraq təsir 

göstərmə imkanlarının səviyyəsini müəyyənləşdirirdi. 

            Yuxarıda Rusiya və Azərbaycanın ümumi mühit xarakteristikasını verməkdə 

məqsədimiz hər iki xalqın ədəbiyyatlarında artıq adam obrazlarının yarandığı dövrün  

tiploji  uyğunluğu və fərqləri haqda təsəvvür yaratmaq idi. Göründüyü kimi,  hər iki 

cəmiyyət son dərəcə mürəkkəb və dinamik xarakterli olmuşdur. Lakin nə qədər 

mürəkkəb, qanlı-qadalı olsa da, Rusiya üçün o illər qələbə, güclənmə, Azərbaycan 

üçünsə məğlubiyyət, parçalanma, uduzma dövrü kimi tarixə düşmüşdür. Hər ikisində 

dövr özünün keçid səciyyəsi ilə diqqəti cəlb edir. İnsanlar keçidi, müharibə və 

inqilabları rahat yaşamır. Mühit burada kimlərisə kənara itələyir, kimlərisə də kənardan 

gətirib mərkəzə keçirir. Bu yerdəyişmələr artıq adam tiplərinin formalaşması üçün 

münbit zəmin hazırlayır; lakin qalib gələn cəmiyyətlə, uduzan cəmiyyətin artıq adam 

tipləri eyni xarakterli olmur, fərqlənir. Keçiddə itirmələr və qazanmalar (bunlar 

hakimiyyətdə, milli-mənəvi dəyərlərdə, ənənəvi stereotiplərdə və s. özünü göstərir) 

var. Sözsüz ki, itirən cəmiyyətin qəhrəmanı ilə qazanan cəmiyyətin qəhrəmanı bir-

birindən fərqlənəcəkdir. Bu fərqlər hər iki ədəbiyyata mənsub qəhrəmanların müqayi-

səsi zamanı özünü açıq şəkildə büruzə verir.  

“Artıq adam”lar cəmiyyətlə olduğu qədər özləri öz ruhi vəziyyətlərində də 

rahatlıq tapa bilmirdilər, onlar həm də daxilən ziddiyyət daşıyıcıları idilər. “Daxili 

ziddiyyət münaqişəyə cəlb edilən tərəflər arasında deyil, insanın öz daxili aləmində baş 

verən təbəddüllat, daxili hiss və həyəcanı, düşüncələrinin əksliyi, qəhrəmanın mənəvi-

psixoloji gərginliyi, bu gərginlikdən doğan iki əks qüvvənin mübarizəsidir” [ 32, s.23]. 

             Bu ədəbi qəhrəmanın içində olduğu mühitlə münasibətlərindəki patologiyalar 

öz qaynağını cəmiyyətlə bərabər, həm də şəxsin psixoloji  şəxsiyyət pozuqluğundan  

alır. Ədəbiyyatda artıq adam tipajının başlıca cəhətlərindən birinin psixoloji həssaslıq 

və özünəməxsusluq olması  ondan bəhs edilən  tədqiqatlarda  vurğulanır. Lakin həmin 

psixoloji özünəməxsusluğun və ya sindromun nələrdən ibarət olması araşdırma 

predmetinə çevrilmir. İlk baxışda bu, ədəbiyyatın işi deyil və ədəbiyyatşünaslıq üçün 

o qədər də əhməiyyətli görünmür, fikri səsləndirilə bilər. Əslində, artıq adam obrazının 

yaradıcısı olan sənətkar özü də psixoloji sindromun müşühidəçisidir, diaqnoz təyin 

edəni deyil. Lakin hansı sindromlu insanlar onların diqqətini daha çox cəlb edir, sualına 

aydınlıq gətirilməsi yazıçının özünün fərdiyyətinin aydınlaşdırılmasına yol açan 

amillərdən biridir. Müəllif psixoloji sindrom daşıyıcısını əsərə gətirməklə bərabər,  

özünün  ona bəslədiyi münasibəti də bu və ya digər şəkildə ifadə edir. Obraz və müəllif 

arasındakı münasibətdən müəllif mövqeyi və xarakteri haqda müəyyən qənaət 

formalaşır. Xarakterdə sindromun növünü təyin etməklə, yazıçının müşahidə qabiliy-

yətinin reallığını, onun zəka gücünü və səviyyəsini də müəyyən etmək olar. Beləliklə, 

obrazın psixoloji araşdırmasından çıxış edərək müəllifin psixoloji durumu, 

temperamenti və zəka gücünü test etmək olar. Bütün bunlarla bərabər, psixoloji 

sindromlu obrazın öyrənilməsində psixologiyaya aid tədqiqatların cəlb olunması ilə 

elmi tədqiqatın müasirliyi də təmin olunur; predmetə çağdaş elmi araşdırmalardan tələb 

olunan elmlərarası inteqrasiya üsulu ilə nəzər salınır. Belə yanaşma araşdırılan predmet 

haqqında elmi baxımdan daha dolğun və dürüst nəticələrin qazanılmasına imkan 

yaradır.   

Hər bir insanın psixoloji vəziyyəti haqqında təəsüratı onun fəalliyətinin   təhlili  

yaradır. Artıq adam öz davranışı ilə fərqliliyə sahib olduğundan onun dəyərləndirilməsi 

üçün şəxsi fəaliyyətinin təhlilinə tələb var. Fəaliyyət psixologiyanın ayrıca kateqoriya-

sıdır. Bu kateqoriyada insan fəallığının özünəməxsusluğunun öyrənilməsi nəzərdə 

tutulur. İnsan sosial varlıq olduğundan onun fəaliyyəti cəmiyyyətdə gerçəkləşir. 

“Fəaliyyət insanın dərk olunmuş məqsədi ilə tənzim edilən daxili (psixi) xə xarici 

(fiziki) fəallığıdır. İnsan fəaliyyəti bu və ya digər səviyyədə özünəməxsus struktura 

malik olur. Burada motiv və məqsəd fəaliyyətin əsas strukturunu yaradır” [35]. 

Cəmiyyət üzvləri fərd olaraq fəaliyyətlərindəki aktivlik və passivliklə seçilirlər. Bu 

aktivlik və passivlik bəzən normaları ötür və bipolyar  və ya psixoloji şəxsiyyət 

pozuqluğu kimi üzə çıxır.   

İstər rus, istərsə də Azərbaycan ədəbiyyatının məşhur qəhrəmanlarının ümumi 

mənzərəsini göz önündə canlandırsaq, onların hər birində şəxsiyyət pozuqluğunun bu 

və ya digər səviyyədə mövcudluğunun şahidi olarıq. Şəxsiyyət pozuqluğunun 

səviyyəsini və növünü müəyyənləşdirmək üçün ilk növbədə “... psixi fəaliyyətin 

dinamik xarakteristikası kimi təzahür edən” [10, s. 447]  temperament tipini təyin 

etmək lazımdır. Çünki insanın psixikası onun fəaliyyəti  (və ya fəaliyyətsizliyi; əslində 

gerçək mövcud olan fəaliyyətdir, fəaliyyətsizlik fəaliyyətin yoxluğu deməkdir. İnsanın 

tam fəaliyyətsizliyi qeyri-mümkündür; yaşayan insanın fəaliyyətsizliyi onun aktiv 

fəaliyyətlə müqayisədə passivliyini göstərir.) və fəaliyyət səviyyələri ilə müəyyənləş-

dirilir.  

İnsanların aktivliyi, passivliyi müəyyən fizioloji proseslərlə də izah olunur. Hələ 

ən qədim zamanlarda psixoloji dinamikanın təyin olunmasında qanın, ödün, qara ödün, 

seliyin və s. rol oynaması haqda fikirlər irəli sürülmüşdür (Bu sistemləşdirmə ilk dəfə 

Hippokrat təlimində öz əksini tapmışdır [10, s. 450]). Xalq arasında da insanların 

psixoloji vəziyyətini xarakterizə edən ifadələr işlənir: qızğın adam, soyuq adam, 

gecfəhim, ayıq və s.  Müasir elmdə hormonların tədqiqi sahəsində  mühüm nailiyyətlər 

əldə edilmiş və insanların davranışında, fəaliyyətində onların ciddi təsiri üzə çıxmışdır. 

Lakin insana elmi biliklərlə yanaşanda, onda psixoloji dinamikanın təzahürü olan 

temperamenti müəyyənləşdirəndə ünsiyyət və davranış daha rahat olur.  

  “Psixoloqların fikrincə, dörd temperament tipi var: sanqvinik, xolerik, fleqma-

tik, melanxolik” [39].  Temperamentin təyin olunmasında əsas rol antik yunan elminə 

və xüsusən Hippokrata aid olsa da, “... temperamentin sinir sisteminin xassələri ilə 

əlaqəsini elm tarixində ilk dəfə akademik İ.P. Pavlov kəşf etmişdir” [ 10, s. 452]. 

Pavlovun bu kəşfi, fizioloji proseslərin, eyni zamanda kənar  təsirlərin rolunu da nəzərə 

almağa imkan verir və insanın ali sinir fəaliyyətinin öyrənilməsinə geniş elmi  şərait 

yaradır.  

XX əsrin əvvəllərində biologiyanın bir sıra kəşfləri insana həm bioloji, həm də 

sosioloji varlıq kimi yanaşmanı aktuallaşdırdı. Alimlərin bir qismi sosioloji, bir qismi 

isə bioloji amili qabardırdılar. Sistemli yanaşma mexanizmi ilə hər ikisinin 

uzlaşdırılması özünü daha çox doğruldur. Bu cür kompleks yanaşmanı müdafiə edən    

sosioloq Əhməd Qəşəmoğlu  insanın imkanlarının realizəsi üçün onun kosmo-bio-

psixo-sosial” varlıq  olduğunu nəzərə almağın vacibliyini vurğulayır: “İnsanın həyatda 

normal, ahəngdar fəaliyyət göstərə bilməsi üçün o, kosmik bağlılıq içində bioloji 

cəhətdən sağlam, psixoloji cəhətdən rahat, sosial cəhətdən əhəmiyyətli və mənəvi 

cəhətdən zəngin, ahəng içində olan bir həyata malik olmalıdır. İnsanların özləri əksər 

hallarda öz şəxsi həyatlarında, ailələrində belə bu balansı qorumağın fərqinə 

varmırlar”  [66, s.109]. 

XX əsrin əvvəllərində Azərbaycan ziyalıları dünyada gedən elmi proseslərdən 

xəbərdar idilər. Bunu açıq və örtülü şəkildə əsərlərində əks etdirmişdilər. Cəlil 

Məmmədquluzadənin “Dəli yığıncağı” əsərindəki Lalbyuz (Dahilik və  dəliliyin 

həddinə aid tədqiqatların müəllifi italyan alimi Lombrozonun (“Ağıllılıq və dəlilik” 

əsərinin müəllifi) [120]   soyadının yazıçı idealına uyğun dəyişdirilmiş forması, Hüseyn 

Cavidin “Afət” əsərinin qəhrəmanının şüuraltı aktın gerçəkləşməsi ilə verdiyi 

qərarların freydizmə uyğunluğu, Cəfər Cabbarlının Aydın, Oqtay Eloğlu kimi qəhrə-

manlarının davranışlarının Freyd tərəfindən elmi-psixoloji izahını tapmış sublimasiya 

[107] hadisəsi ilə uyğunluğu və s. kimi bədii situasiyalar fikrimizi sübut edir. Bütün 

bunları nəzərə alaraq belə bir müddəa ilə çıxış etmək mümkündür ki, XX əsr 

Azərbaycan ədəbiyyatında artıq adam obrazlarının yaradılmasında yazıçı müşahidəsi 

ilə bərabər, elmi kəşflərdən xəbərdarlığın da mühüm  təsiri olmuşdur.  

Müasir psixologiya elmi daha da inkişaf etmiş, psixoloji xarakteristikada olan 

ciddi fərqlilik və özünəməxsusluqlar sindrom kimi qiymətləndirilərək insanlara fərdi 

yanaşmanın zəruriliyi ideyaları meydana gəlmişdir.Sindromlar ağırlaşdıqca fərqlilik 

şəxsiyyət pozuqluğu halına gəlir. Ədəbiyyatdakı artıq adamlar, əsasən sindromların 

ağırlaşması vəziyyətindədirlər.  

İlk növbədə rus ədəbiyyatının artıq adam kimi tanınan ən tipik qəhrəmanları – 

Yevgeni Onegin, Peçorin və Oblomov obrazlarını bu problem istiqamətində nəzərdən 

keçirsək görərik ki, tipoloji xüsusiyyətlərin formalaşmasında sütun rolunu oynayan bu 

ədəbi qəhrəmanlar hər biri ayrı-ayrılıqda bu və ya digər səviyyədə şəxsiyyət pozuqlu-

ğunun daşıyıcılarıdırlar.  Onlar şəxsi psixoloji və iradi keyfiyyətləri ilə başqalarından 

fərqlənirlər. Bu insanların psixoloji dəyərləndərilməsi üçün bir neçə məqam üzərində 

xüsusilə dayanmağa ehtiyac var. Temperament və xarakter tipi həmin ədəbi qəhrəman-

ların fərqliliyinə yol açır. Onların tələbat və emosiyaları  fərqlidir. Şəxsiyyətlərinin 

psixoloji cəhətdən öyrənilməsi bu qəhrəmanların sosiallaşa bilməməsində fərdiyyət 

amilinin aşkarlanmasına yardım edir.  

Yevgeni Onegin və Peçorin impulsiv xarakterləri ilə  seçilirlər. Onlardakı bu 

impulsivlik  ilk baxışda xarakterin mühitdən qidalanması təsirini oyatsa da,    daşıyıcısı 

olduqları genetik xüsusiyyətlərin və sahib olduqları temperamentin təzahürü  kimi də 

qiymətləndirilməlidir.  Dissertasiyada bir qədər əvvəl mühitin hansı təsirləri göstərə 

biləcəyinə diqqət yetirilmişdir; istər ailə, istərsə də cəmiyyət mühiti insanın xarakteri-

nin məzmununa öz dərin izlərini buraxır. Lakin bu insanların temperamenti onlarla 

mühit münasibətinin formalaşmasına, qəhrəmanların özgüvən sahibi olub-olmamasına 

ciddi təsir göstərir. Özgüvənin, özünə inamın olmaması artıq adam obrazlarının, demək 

olar ki, ən xarakterik cəhətidir. Onların impulsivlikləri də özgüvənlərinin olmamasın-

dan, zəif görünmə qorxusundan törəyir; Yevgeni Onegin və Peçorində olduğu kimi. 

Yevgeni Onegin və Peçorin kimi Oblomov da özgüvən zəifliyindən əzab çəkir. 

Lakin onlardan fərqli olaraq Oblomov impulsiv yox, passiv insan təəssüratı  formalaş-

dırır. Oblomov fiziki olaraq passivdir, lakin ruhi-mənəvi genişlik ölçülərində çox 

dinamikdir.  

İstər həddindən artıq impulsivlik, istərsə də həddini aşmış passivlik olsun, 

diqqətlə yanaşıldıqda hər ikisi psixoloji sindrom daşıyıcılığı əlamətləridir. Bu qəhrə-

manlar temperamentcə fərqlidirlər. Yevgeni Onegin və Peçorini temperament tipinə 

görə xolerik (coşğun), Oblomovu isə melanxolik (zəif) kimi səciyyələndirmək olar. Bu 

temperamentlərə sahib olmaq psixoloji sindrom daşıyıcısı olmaq kimi qəbul 

edilməməlidir. Lakin şəxsiyyətin formalaşmasına təsir edən digər amillər, xüsusən də 

mühit temperament üzərində təzyiqini artırmış, nəticədə sinir sistemində dəyişikliklər 

baş vermiş və ədəbiyyatda artıq adam kimi səciyyələnən qəhrəmanların həyati 

prototipləri meydana gəlmişdir. Bu prototiplər üzərində aparılan həssas yaradıcı 

müşahidə, sənətkarın  ümumiləşdirmə və əksetdirmə qabiliyyəti, analiz və sintezi 

özündə birləşdirən analitik təfəkkür, bu təfəkkürdən qaynaqlanan bədii təxəyyül  isə 

uğurlu yaradıcılıq hadisəsinin – artıq adam obrazının yaradılması ilə nəticələnmişdir. 

Rus ədəbiyyatında olduğu kimi, Azərbaycan ədəbiyyatının da artıq adam 

obrazları sosiallaşma problemi ilə üz-üzədirlər. Onların da sosiallaşa bilməməsinin 

başlıca səbəbi mühit və fərd arasındakı uyumsuzluqla bərabər, eyni zamanda fərdin 

daxili tarazlığının pozulmuş vəziyyətdə olmasıdır.  İlk baxışda mühit amili əsas səbəb-

kar kimi görünsə də, diqqətlə yanaşdıqda obrazların  psixoloji baxımdan   xüsusi 

fərdiyyətə malik insanları ümumiləşdirdiyinin şahidi oluruq. Bu, xarakter və tempra-

ment   özünəməxsusluğu olmaqdan ötərək  mühitin vurduğu zərbələrdən də qaynaqla-

nan şəxsiyyət pozuqluğu kimi dəyərləndirilir.  

Yuxarıda rus ədəbiyyatında artıq adam obrazının təşəkkül və təkamülündə ilkin 

modellər kimi diqqət cəlb edən obrazlar üzərində dayandıq. Azərbaycan ədəbiyyatında 

da həmin prosesi əks etdirən obrazların psixoloji xarakteristikasını aparsaq, onlarda da 

özgüvən hissinin zəifliyini müşahidə edə bilərik. Bu təmsilçilərdən istər İskəndər (Cəlil 

Məmmədquluzadə “Ölülər”), istərsə də Aydın və Oqtay (Cəfər Cabbarlı “Aydın”, 

“Oqtay Eloğlu”) olsun, heç birində özünə inam hissi lazımi səviyyədə inkişaf 

etməmişdir. Onların arasında temperament fərqi müşahidə olunur; İskəndər fleqmatik 

(sakit), Aydın və Oqtay isə xolerik (coşğun) temperamentlidirlər. İskəndərin fleqma-

tikliyini cəmiyyətin onu susdurmaq cəhdi daha da artırır. Digər tərəfdən, aludəçiliyi, 

ətrafda baş verənlərə dözməyib araq içməsi də onu öz iç dünyasına itələyir.   

Xolerik təbiətli Aydın və Oqtay isə mühitin təsirindən biopolyar pozğunluğu 

olan insan təsəvvürü oyadırlar. Əgər C.Cabbarlının “Aydın” əsərinin qəhrəmanı 

Aydının psixoloji səciyyələndirilməsi lazım gələrsə, onun borderlayn sindrom 

daşıyıcısı olduğu ortaya çıxır. Borderlayn sindrom daşıyıcılarının xarakterinin 

məzmunu bio-psixoloji faktorlardan, həm də mühit amilindən qaynaqlanır. Bu sindro-

mun səbəbləri sırasında genetik meyillilik, mühitin oyatdığı stress, uşaq və yeniyet-

məlik yaşlarında ya həddindən artıq diqqət görmə, ya da laqeydlik, qarşılaşdığı şiddət 

halları göstərilir.   

 Müasir psixologiyaya görə borderlayn (borderline)  xəstəliyi ruhi pozğunluq 

sindromları sırasına daxildir. Bu sindroma düçar olanlar üçün orta həddi müəyyənləş-

dirmək çox çətindir. Onlar üçün yaxşı və ya pis, xoşbəxtlik və ya bədbəxtlik, cənnət və 

ya cəhənnəm var; daima bu qütblərdən birinə düşərlər [60]. O hesaba insanlarla 

ünsiyyətdə, sosiallaşmaqda hər zaman çətinlik çəkirlər. 

Bu psixoloji problem yeniyetməlik çağlarından başlayıb, vaxt keçdikcə daha da 

şiddətlənir. “Borderlayn şəxsiyyət pozuqluğu yeniyetməlik dövründə başlayan və fərqli  

yaxınlıqlarda olan insanların əlaqələrində, özünü  qiymətləndirmədə,   təsirlənmə və 

davranışda, davranışı idarə etmədə nəzarətsizliyin qeyri-müəyyənliyik modelidir” 

[135]. 

Son vaxtlar ABŞ-da aparılan tədqiqatlar bu sindromun əhali arasında geniş 

yayıldığını göstərir. Hesabatlarda qeyd olunur ki, “Amerika Birləşmiş Ştatları   vətən-

daşlarının iki faizini və hətta  bəzi təxminlərə görə  10-14 faizini öz təsirinə alan 

borderlayn xəstəliyi geniş yayılmışdır”  [135].   

Borderlaynın ilkin qaynağı insanın psixoloji xüsusiyyəti olsa da, onun alovlan-

ması və inkişafı cəmiyyət şərtləri ilə birbaşa əlaqədədir. Keçid dövrü yaşayan 

toplumlarda, müharibə şəraitində borderlayn hallarının təzahürü daha qabarıq və 

yayılmış halada təzahür edir. Elmi ədəbiyyatda onun ən ciddi simptomları kimi aşağı-

dakı əlamətlər göstərilir: 

-  Şəxsi münasibətlərdə qeyri-stabillik; 

- Qara-ağ düşüncələr; 

- Tərk edilmək qorxusu;   

- İmpulsiv,  özünü məhv edən davranış; 

-   Özünü təhrif olunmuş, düzgün anlaşılmayan insan kimi görmək; 

-  Öz emosiya və davranışlarına nəzarət edə bilməmə [112]. 

Bu simptomları və borderlayn daşıyıcısının qavrayışının “cənnət-cəhənnəm” 

bölgüsünü nəzərə alaraq bəzi obrazların (eləcə də insanların) davranışlarındakı 

ifratçılıq hallarını məhz bu psixoloji sindromla izah edə bilərik.  C.Cabbarlının “Oqtay 

Eloğlu” əsərinin qəhrəmanında da borderlayn əlamətləri müşahidə olunur. Onda teatra 

olan sevgi həddindən artıq güclüdür, hətta o dərəcədə ki, anasını və bacısını da unudub, 

onların nə yeyib-içdiklərindən, necə yaşadıqlarından belə xəbəri yoxdur. Bəzən hətta 

günlərlə evə getmir, doğmalarına baş çəkmir. İlk baxışda bu, ideal uğrunda fədakarlıq 

təsiri bağışlasa da, hər şeyi unudaraq teatra bağlanmaq və daha sonra bağlandığı 

məbəddən, idealdan uzaq düşmək onu qarşımıza səfilləşmiş vəziyyətdə çıxarır. 

Yuxarıda irəli sürüldüyü kimi, cənnəti cəhənnəmlə əvəz olunur və o bu cəhənnəmi 

daha da qaraldır; qarşısında dayanıb ona həm şəxsi, həm də ictimai həyatında yol 

yoldaşlığı etmək istəyən Firəngizin sinəsinə bıçaq taxır. Hər iki qəhrəman – Aydın və 

Oqtay üzərində aparılan psixoloji müşahidə, onların davranışının məzmun və 

dinamikası, hadisələrə reaksiyaları bordelayn haqda aşağıdakı psixoloji xarakteristika 

ilə üst-üstə düşür: 

“Təbiətən onlar həddindən artıq tez təsirə düşürlər, nəyin bahasına olur-olsun 

tənhalıqdan qaçırlar. Onların öz-özünü qiymətləndirmələri çox təhrif olunmuş 

səviyyədədir; ya həddindən artıq yüksək, ya  da aşağıdır. Məhz həmin adamlardan  çox 

tez-tez həyəcanlı vəziyyətdə “artıq hər şeyin vaxtı keçdi” fikrini eşitmək olar. Onlar 

əllərindəki pullarını tez sovururlar, hər növ sui-istifadələrə (narkotiklərə, 

qarınqulluğa, cinsi düşkünlüyə, spirtli içkilərə aludəçiliyə, israfçılığa) həddindən artıq 

meyillidirlər. Ancaq bütün bunlar onlara sevinc gətirmir, əksinə mənəvi boşluq bütün 

həyatları boyu daimi onları təqib edir. Məhz həmin bu boşluğu borderlaynerlər 

(hərdəmxəyallar – N.H.) parlaq həyəcanlarla, hisslərlə, hadisələrlə doldurmağa cəhd 

edirlər. Ancaq qəlblərindəki boşluq qara dəlik kimi illər ərzində daha da genişlənir. 

Bəzən onlar sunsidal (özünə qəsdə cəhd – N.H.) hərəkətə meyl edirlər: hər növ üsulla 

özlərinə zərər verirlər, həyatlarına son qoyacaqları ilə hədələyirlər.   

Qəfildən yaranan qəzəbləri alovlanıb şiddətlənərək bir-neçə saat, yaxud gün-

lərlə davam edən hala çevrilir. Borderlayndan əziyyət çəkənlər onu idarə etməyə qadir 

olmurlar. Buna baxmayaraq, onlar tamamilə köməksiz olmurlar, çox asanlıqla yeni 

şəraitə uyğunlaşırlar” [111]. 

Maraqlıdır ki, istər C. Cabbarlı, istərsə də ondan daha əvvəl artıq adam obrazını 

yaradan müəlliflər bu psixoloji sindromlar haqda bir o qədər də geniş biliyə malik 

olmamışlar. Lakin onların həssas müşahidə qabiliyyəti və ümumiləşdirmə bacarığı 

obrazların xarakter və temperamentini, ondakı pozuqluqları dəqiq əks etdirməyə 

yardım etmişdir. Müşahidə olunan cəhətlərlə hər hansı bir sindromun müəyyənləşməsi 

onu deməyə əsas verir ki, C.Cabbarlı həmin obrazları yaradarkən onun xarakterik əla-

mətlərini hər hansı bir insandasa izləmişdir, daha doğrusu, əminliklə demək olar ki, 

Aydın obrazının həyatda prototipi vardır. Aydının borderlayn  sindromlu olması 

sindromun əksər müəyyənedici əlamətlərini daşımasında özünü göstərir.  

 

1.3.“Artıq adam” tipajının formalaşmasında  rus ədəbiyyatının rolu. 

Dünya ədəbiyyatında  mühüm  yeri və rolu olan XIX əsr rus ədəbiyyatının əsas 

cəlbedici cəhətlərindən biri də onun artıq adam tipajının bütöv bir qalereyasını 

yaratmasındadır. Bu tipaja dünya ədəbiyyatından bir çox nümunələr misal göstərilsə, 

tarixinin Şeksprin Hamletindən başladığı göstərilsə də [131, s.84],  onun əsas münbit 

mühiti XIX əsr rus ədəbiyyatıdır. “Artıq adam” ifadəsinin özü belə rus ədəbiyyatından 

yayılmağa başlamışdır. Ədəbiyyatda  təşəkkül  prosesi  onu bildirən ifadədən əvvələ 

düşsə də “artıq adam” anlayışı Turgenevin “Artıq adamın gündəliyi” povestinin 1850-

ci ildə çapından sonra möhkəmləndi.  

Ədəbi-nəzəri fikirdə obrazların klassifikasiyasında artıq adam  özünəməxsus 

təyinata malikdir. Onun əsas cəhətləri  adətən  aşağıdakı kimi  ümumiləşdirilir: “Artıq 

adam - ədəbi qəhrəman, 1840-1850-ci illər rus yazıçılarının  əsərləri üçün xarakterik-

dir. Adətən, əhəmiyyətli dərəcədə qabiliyyətli olan bu insanlar öz istedadlarını Nikolay 

Rusiyasının rəsmi dairələrində reallaşdıra bilmirlər. 

Cəmiyyətin yuxarı sinfinə mənsub olan artıq adam zadəgan təbəqəsinə yadlaşıb, 

çinovnikliyə nifrət edir, lakin özünü reallaşdırmağın digər perspektivlərinə də sahib 

deyil, vaxtını əsasən təmtəraqlı əyləncələrdə keçirir. Bu həyat tərzi onun sıxıntılarını 

yüngülləşdirmir, duelə, qumar oyunlarına və başqa özünü məhv edən davranışlara 

gətirib çıxarır.” [119] “Şübhəçilik, söz və iş arasında uçurum, bir qayda olaraq 

cəmiyyətdə passivlik” [118, s. 401] kimi hallar da bu ədəbi qəhrəmanların xarakterində 

qeyd olunan cəhətlər sırasındadır.  

Reallaşdıra bilmədiyi potensial qabiliyyətə sahib olması və cəmiyyətdə özünə 

rahat yer tapa bilməməsi ən ümumi cəhət kimi qəbul edilən bu qəhrəmanlar, sözsüz ki, 

bir-birinin təkrarı deyil, həm də müəyyən fərdi keyfiyyətlərin daşıyıcılarıdırlar. Ona 

görə də hər əsərdə özünəməxsus cizgilərlə üzə çıxır və tipajın çoxçalarlılığını təmin 

edirlər. Bu baxımdan rus ədəbiyyatının ilk artıq adam tiplərindən sayılan Yevgeni 

Onegin (A.S.Puşkin “Yevgeni Onegin”) və Peçorin (M.Y.Lermontov “Zəmanəmizin 

qərəmanları”) obrazları həmin ədəbi qəhrəmanın ümumi və fərdi cəhətlərinin forma-

laşmasında əhəmiyyətli rol oynamışdır. Panayev, Turgenev və Qonçarovun yaratdığı 

qəhrəmanlarda bu ənənə yaradıcılıqla davam və inkişaf etdirilmişdir. 

Bütün dünya ədəbiyyatında həmin qalereyadan olan obraza rast gəlmək müm-

kündür. Lakin o, özünün əsas təkamülünü rus ədəbiyyatında keçmiş, nəzəri prinsipləri 

də rus ədəbiyyatşünaslığı əsasında müəyyənləşdirilmişdir. Bununla da rus ədəbiyya-

tının artıq adamları dünya ədəbiyyatı üçün müqayisə predmetinə çevrilmişdir. Rus 

ədəbiyyatı üzərində aparılan tədqiqatlarda Oblomov, Yevgeni Onegin,   Turgenevin bir 

sıra qəhrəmanları (Qeyd edək ki, artıq adam ifadəsi özü Turgenevin “Artıq adamın 

gündəliyi” əsərindən qaynaqlanmışdır) “artıq adam” kimi səciyyələnsə də,   Puşkinin 

“şeir-roman”  kimi dəyərləndirdiyi “Yevgeni Onegin”in eyniadlı qəhrəmanı,  Lerman-

tovun “Zəmanəmizin qəhrəmanları” əsərindən Peçorin, Qonçarovun “Oblomov” roma-

nından Oblomovun üzərində daha çox dayanılmışdır. 

Aleksandr Sergeyeviç Qriboyedov “Ağıldan bəla” əsərinin qəhrəmanı ilə rus 

ədəbiyyatında artıq adam obrazının  ilk nümunəsini təqdim edir. Birinci tamaşası 1831-

ci ildə olsa da, “1823-cü ildən başlayaraq Qriboyedovun “Ağıldan bəla” komediyası-

nın əlyazması əldən ələ dolaşmağa başladı” [113].   A.S.Puşkinin “Yevgeni Onegin” 

əsərində bu qəhrəman tipi ilkin mükəmməl model kimi, bütün parametrləri ilə əhatə  

olunmasına baxmayaraq, Çatski də mühit qarşısındakı təklənməsi, cəmiyyətlə ünsiy-

yətə girə bilməməsi və gerçəkləşdirə bilmədiyi potensialı ilə artıq adam tipinə uyğun 

gəlir. Lakin ağlı və mübarizəsi, iradəsi əsərdə qabarıq verildiyindən onun tam olaraq 



43 
 

artıq adam kimi xarakterizə olunması bir qədər mübahisəli görünür. Çatskini digər artıq 

adam obrazlarından fərqləndirən əsas cəhət odur ki, onun mühitlə uyuşmazlığı, demək 

olar ki, mühitin naqisliyindən qaynaqlanır, özünün psixoloji keyfiyyətlərindən yox. O, 

digər artıq adam obrazları kimi özgüvən hissini itirməmişdir, hər hansı aludəçiliyi də 

yoxdur. Səmimi qəlblə sevən, insanlarda və cəmiyyətdə doğruluğu, əxlaqı, milli 

ənənənin, doğma dilinin yaşanmasını müdafiə edib dəyərləndirən, kütbeyinliyə, 

cəhalətə, yüngül həyat tərzinə, mürtəce ruhlu insanlara qarşı mübarizə aparan bir 

gəncdir. Əsərdə aşınmaya məruz qalmış bir cəmiyyətlə qarşılaşırıq. Komediyanın 

qəhrəmanını müəllif müxtəlif şəhərlərdə, fərqli təbəqələri təmsil edən insanlar, ailələr 

arasında gəzdirərək onun gözü ilə Rusiyanın öz dövründəki durumunu təqdim edir. 

Çatski dəyərləri dağılmış cəmiyyətdə təklənmiş və özünü qorumağı bacaran, müva-

zinətini saxlayan qəhrəmandır. Öz düzlüyü üzündən Peterburqda nazirlərlə yola 

getməyib mülki xidmətdən ayrılan Çatski üç il qürbət ellərdə gəzib dolanır, geri 

döndüyü zaman Rusiya şəhərləri timsalında Moskvada yaşanan geriliyi, ətaləti, boş, 

mənasız həyat tərzini görüb dəhşətə gəlir. Xəyalında hər zaman gözəllik və təmizlik 

mücəssiməsi kimi yaşatdığı Sofiyanın da həmin mühitin bir parçası olduğunu dərk edir 

və Famusovlar ailəsi ilə bərabər onların mənsub olduğu cəmiyyəti də ittiham edərək 

Moskvadan, özgələşmiş insanlardan uzaqlaşır, yeni bir yolçuluğa çıxır. Öz qətiyyətini 

son monoloqunda belə ifadə edir: 

...Mənə bir ağızdan dəli dediniz, 

Bəli, haqlısınız, şəksiz, şübhəsiz. 

Sizinlə bircə gün qalan bir kəsin, 

Sizinlə birgə nəfəs  alan bir kəsin, 

Xarab olmamışsa, başı o, əlbət 

Od, alov içindən çıxar səlamət. 

Uzaq! Moskvadan, dönmərəm bura! 

Arxama baxmadan düşüb yollara, 

Taparam, bu kiçik könlümə bir yer. 

Karet! Mənə karet! [68, 155-156] 

Cəmiyyətdən üz döndərən Çatski bütün əsər boyu söylədiyi fikirləri, ifşaedici 

sözləri ilə qalib mövqeyi sərgiləyir. “Dramaturq köhnəpərəstliyin müxtəlif çeşidli 

nümayəndələrini göstərdiyi halda, səhnəyə yeniliyin təkcə bir nümayəndəsini – cavan 

Çatskini gətirir, əsərin səciyyəvi cəhəti də budur ki, təkcə bu bir nəfər – müstəqil 

düşüncəli gənc ideya mübarizəsində bir yığın köhnəpərəstə qalib gəlir, yeniliyin 

üstünlyünü sübut edir” [17, s. 65]. Elə bu ardıcıllıq, mübarizlik və ayıq şüurla da digər 

artıq adam obrazlarından fərqlənir. 

Puşkinin Yevgeni Onegini daxili gücünü reallaşdırmağın çətinliyini yaşayır, 

cəmiyyətlə “iplərini qıran” bu qəhrəman, hətta onun həyatının mənasını dəyişəcək, ona 

sevgi yaşadacaq Tatyana ilə əlaqələrini belə qura bilmir, ona qarşı hər iki münasibə-

tində (sevgisinə cavab verməyəndə və aşiqliyini etirafda) uyğunsuz davranır. Ya 

cəmiyyətə qarışmaqda ifrata varıb əyləncə düşkünü olur, ya da ucqarlara qaçıb, 

cəmiyyətdən üz çevirir. Hətta cəmiyyətlə anormal münasibətlərinin, özünü reallaşdıra 

bilməməyin sayəsində  dostunun, günahsız Lenskinin qatilinə də çevrilir.  A.S.Puşkin 

qəhrəmanının xarakterini və yaşantılarını anlatmaq üçün fərqli bir janr forması seçmiş 

və əsərinin uğurlu alınmasına illərini sərf etmişdir. “Aleksandr Sergeyeviç Puşkinin 

şah əsəri sayılan “Yevgeni Onegin”i - “bir roman deyil, şeir-roman yazıram; cəhən-

nəmi bir fərq var bu ikisinin (şeirlə romanı nəzərdə tutur – N.H.) arasında!” deyərək 

yazmağa başladığı əsərini 7 il 4 ay 17 günə tamamlaya bildi” [108]. Təhkiyə və liri-

kanı uzlaşdıran şeir-romanda şair qəhrəmanının xarakter və taleyini geniş planda 

mühitlə əlaqələndirərək təqdim etmişdir. Qəhrəmanın impulsiv  və ya romantik xarak-

teri istər nəsrdə, istərsə də dramaturgiyada artıq adam obrazı yaradarkən lirikadan da 

istifadəyə ehtiyac yaradır. 

Yaşadığı cəmiyətdə yaraşığı, ərköyünlüyü, çılğınlığı, eşq əyləncələri ilə seçilən  

Onegin öz hisslərini ifratçılıqla sərf etdiyi üçün get-gedə hissiyyatsızlaşmağa başla-

mışdır, artıq tükənmək üzrədir. Hamının sevimlisi olmaq onu sevməkdən və sevilmək-

dən yormuşdur. Yevgeni Onegini müəllif mühitinin ərköyün övladı kimi özü də 

əzizləyir, ondan ara-ara Yevgenim, Oneginim kimi bəhs edir,  qəhrəmanını anlamağa 

və anlatmağa çalışır, aralarında bəzi doğmalıqlar müşahidə edir, kübar cəmiyyətdən 

bezib usanmasına rəğbətlə yanaşır. Ancaq məqsədsizliyini və tənbəlliyini də qeyd 

etməyi, ona tənqidi yanaşmağı da unutmur. Onegin bal və əyləncəni tərk etmək 

istəyəndə nə ilə məşğul olacağını bilmir. O, kitablarda da bir məna görmür, onları atır, 

yazmaq istəyir, buna da səbri çatmır, bütün fəaliyyətlər ona mənasız gəlir. Bu 

darıxmaları, özünə yer axtarmaları ilə müəllif onu öz dostu hesab edir: 

Kübar məclisinin yüklərini biz 

Ataraq bir yerdə öz çiynimizdən, 

Görüşüb dost olduq, o vaxt ikimiz. 

Bəyəndim ondakı sifətləri mən, 

Dərin xəyallara bəzən dalardı, 

Onda bir ölçüsüz tuhaflıq vardı, 

Kəskin şüuru da hər zaman oyaq; 

Mən çox acıqlıydım, o, qaraqabaq. 

Ehtiras oyunun bilirdik, əlbət, 

Ancaq qəlbimizin odları söndü, 

Həyat bizi yordu, bəxtimiz döndü. [94, s.291] 

Oneginin qeyri-müəyyən münasibət bəslədiyi Tatyananın sevgi məktubuna 

cavab verməməsinin səbəbi onun keçirdiyi 8 illik həyatında yaşadığı təcrübənin 

xarakterinə qoyduğu izlərdən irəli gəlir; o illər qəhrəmanın qəlbini, ehtiraslarını çaş-

dırmışdır. Ömrünün ehtiraslı 8 ilini bada getmiş sayır. Yeni mühitdə yeni həyata 

başlasa da:  

Artıq gözəllərə könül verməyir, 

Keçinir, yaşayır indi birtəhər. 

Əgər rədd olunsa heç inciməyir; 

Şad olur, vəfasız çıxsa gözəllər. [94, s.345] 

O, hələ kəndə gəlməzdən əvvəl cəmiyyətdən qaçmağa başlamışdı. Mühitə, 

insanlara və ən başlıcası özünə inamı sarsılmışdı. Bütün bunları Tatyanaya etiraf edir. 

Şəhərdə qaynar həyat yaşayan Onegin, sanki kənddə onun tərsini təcrübə edir; 

o, özünü axtarır,bu dəfə insanlardan uzaq qalmaqla həyatını mənalandırmaq istəyir. 

Şərab içir, çöldə tənha at çapır, çox az adamla ünsiyyət saxlayır, təklikdə bilyard 

oynayır yığıncaqlardan, qələbəliklərdən qaçır. Əsas həmdəmi romantik xarakterli 

Lenskidir; axşam yeməklərini adətən onunla yeyir. 

 Saxta məhəbbətlərdən, göz yaşlarından doymuş Yevgeni Tanyanın ad günündə 

əvvəlcə qızın qəmli, üzgün halına qəzəblənir, hətta ondan intiqam almaq istəyir [94, 

s.381], lakin onun təbrikləri qəbul edən zaman üzündəki abır və ismət qəhrəmanda 

rəğbət oyadır. Göründüyü kimi, Onegin hisslərindən, tərəddüdlərindən özü də baş 

açmır. Tanyanın qəmli halından qəzəbləndiyi üçün Lenskini nəzərə almadan Olqa ilə 

rəqs edir və dostunun hisslərinə toxunur, onu qısqandırır. Eyni zamanda Tatyananın 

qısqanclığına və üzüntüsünə səbəb olur. 

Əslində, burada artıq adam təkcə Yevgeni deyil, romantik və hissiyyatlı Lenski 

də, hardasa,  artıq adamdır. O da cəmiyyətlə ünsiyyətə girməyib, öz saflığını qoruyub 

saxlamışdır. Tatyana da Lenski kimi cəmiyyətdən uzaq qalmış və Oneginin gedişindən 

sonra da bu təkliyi, kəndi, meşədə yalqız dolaşıb xəyala dalmağı daha çox sevmişdi. 

Lakin şairin xüsusi rəğbət bəslədiyi bu qadın həyata Onegindən və Lenskidən daha real 

yanaşır, aşiq olduğu insanın duyğu və düşüncələrini, xarakterini anlamağa çalışır. 

Lenskinin ölümündən sonra Onegin ağalıq evini tərk etdiyi zaman Tatyana onun evinə 

gəlib, oxuduğu kitabları nəzərdən keçirir və sevdiyini, demək olar ki, bu zaman tanıyır; 

onun xarakterindəki qeyri-sabitliyi anlayır, içində onu  səciyyələndirən suallar yaranır: 

O bəlkə şeytandır, bəlkə də mələk, 

Cəhənnəm yaratdı onu, ya fələk?...  [ 94, s. 419] 

Maraqlıdır, həm Onegin, həm də Peçorin hadisələrin axarından bir müddət 

uzaqlaşırlar. Hər birinin geri dönüşü onların həyatda tutduğu yerin son mənzərəsini 

canlandırır, sanki onlar öz portretlərini cızıblar. Şair Oneginin dueldən sonra cəmiyyətə 

ilk çıxışında onu belə təqdim edir: 

O sakit, dumanlı, dayanan kimdir? 

Ona bir yad kimi baxır hər nəzər. [94, s.438] 

 Onegin və cəmiyyət bir-birinə yadlaşmışdır; onun bir vaxtlar qəbul etməyib 

uzaqlaşdığı mühitdə özü indi bir “malxulya” kimi görünür. Şairin verdiyi məlumatdan 

aydın olur ki, Lenskinin ölümündən sonra onun kölgəsi hər gün Oneginin gözünə 

görünmüş və o da buna dözməyib, kəndi tərk etmiş və məqsədsiz-məramsız səyahətə 

çıxmışdır, axırda səyahətdən də bezmiş və geri dönmüşdür. Lakin yenə də ağlın idarə 

etdiyi bir yola üz tutmur, bir vaxtlar eşqinə cavab vermədiyi  Tatyanaya ailəli olmasına 

baxmayaraq, vurğunluğunu bildirir. Tatyana isə öz güclü xarakterinə uyğun şəkildə 

davranır.  Onegini unuda bilməməsinə,  onu yenə də sevməsinə baxmayaraq öz namus 

və sədaqətinə xələl gətirmir. Dərin yaşantılar bahasına başa gəlsə də, sevdiyinə rədd 

cavabı verən bu ağıllı qız şairin onu qaldırdığı ucalıqdan aşağı enmir.  Yevgeni isə 

qeyri-müəyyən və ümidsiz bir həyat yolçuluğundadır. Bu artıq adam, öz çılğınlıqları 

və məqsədsizliyi ilə həyatını puç edir  və lazımsız adama çevrilir... 

M.Y.Lermontovun “Zəmanəmizin qəhrəmanları” (1838-1840) əsərinin qəhrə-

manı Peçorin Oneginlə oxşar mühitin övladı olmaqla bir çox ortaq cəhətləri paylaşır. 

Lakin fərqli və orijinal cizgiləri ilə seçilir. Onegin kimi, sanki o da öz həyatı və mühiti 

ilə oynayır. Lakin Puşkinin qəhrəmanından fərqli olaraq Lermontovun qəhrəmanı 

sonuna qədər enerjili və canlıdır, onda özünübərpa qabiliyyəti güclüdür. Peçorini belə 

güclü edən onun etirafları və özünü soyuqanlılıqla qiymətləndirə bilməsidir. O, daima 

öz səhvləri və idarəolunmayan xarakterini öz-özünə təhlil edir, həyatda atdığı  

addımların səbəbini açır, izah edir.   Bu ədəbi qəhrəman nəinki özünü, başqalarını da 

bir psixoloq kimi xarakterizə etmək qabiliyyətinə malikdir. Bütün bunlara baxmayaraq 

iradəsini cilovlaya və həyatını normal bir axara sala bilmir. 

Peçorini yaxşı tanıyan Maksim Maksimıç ilk təqdimatında onun başqalarından 

fərqli olduğunu göstərir – “Sizi inandırırıram ki, yaxşı oğlan idi; yalnız bir qədər 

anlaşılmazdı” [74, s.8]. Bu xarakteristika “artıq adam”a  cəmiyyət baxışı ilə üst-üstə 

düşür.  Roman boyu Peçorinin cəmiyyətdə özünə yer tapma  problemi - özünün “yaxşı 

oğlan” olmasını reallaşdıra bilməməsi səhnələri ilə rastalaşırıq, daha doğrusu, əsər bu 

problemlərin ardıcıllığı üzərində qurulur. 

 “Zəmanəmizin qəhrəmanı”nda artıq adam təkcə Peçorin deyil, Qruşnitski də bu 

tipaj sisteminə mənsubdur. Peçorin onun xarakterinin incəliklərini düzgün sezir və 

təqdim edə bilir: “Onun Qafqaza gəlməsi də   romantik fanatizminin nəticəsidir. Mən 

əminəm ki, doğma kəndindən yola düzəlməzdən əvvəl tutqun bir görünüşdə qəşəng 

qonşu qızlarından birinə: mən sadəcə qulluq etmək üçün deyil, ölüm axtarmaq üçün 

gedirəm, çünki ... demiş və bundan sonra, yəqin, əli ilə gözlərini örtərək sözünə belə 

davam etmişdi “Yox, siz bunu bilməlisiniz ... Bu, sizin saf ruhunuzu sarsıdar ... Nə üçün 

də bunu Sizə deyim? Mən Sizin nəyinizəm ki? Siz məni anlarsınızmı? ..” və sairə” [74, 

s.68]. Moskva modabazı Rayeviç və başqaları haqda  söylədiyi sözlərinə görə Peçorin 

Qrutşskiyə “Sən bütün bəşər nəslinə qarşı kinlisən.” – deyir və “Səbəbsiz deyil”  

cavabını alır [74, s.70]. Artıq adamların əksəriyyətində qeyri-müəyyən hədəfli kin və 

üsyan var. Onlar kimlərləsə razılaşmır, üsyan edir və kin bəsləyirlər; Qruşnitski də 

belədir. 

Verner də artıq adam qəbiləsinə daxildir. Savadlıdır, savadından istiadə edə 

bilmir, kasıbdır, “...lakin pul üçün artıq bir addım belə atmazdı” [74,73]. O, maraqlı 

xarakterə sahibdir, materialist və skeptikdir, xəstələrinə altdan-altdan istehza ilə baxır, 

lakin onların ağır vəziyyətində ağlayır da ... acıdilli adam idi, yavaş-yavaş itirdiyi 

nüfuzunu dostları çalışsa da bərpa edə bilmirdilər... onun siması və ruhu arasında da 

mütənasiblik yox idi; “simasının dügün olmayan cizgilərində ülvi və sınaqdan çıxmış 

bir ruhun inikasını sezməyi öyrəndikdən sonra isə xoşa gəlməyə başlayan ...” [74,74] 

insanlardan idi. Bu təqdimat onu da  bir artıq adam kimi qavramağa yol açır.  

Həm “Yevgeni Onegin”də, həm də “Zəmanəmizin qəhrəmanı”nda şahid oluruq 

ki, cəmiyyətin tam normal qəbul etmədiyi, cəmiyyət və fərd arasında məsafələr 

yaşanan insanlar bir-birlərini daha çox cəlb edirlər.  

Qadınlara bir əyləncə kimi baxan Peçorin, əslində, mənəviyyatca eybəcərdir. 

Lakin o, bunu vaxt keçirmək, həyatını mənalı etmək üçün istəyir. Öz potensialını 

qadınları özünə aşiq etməyə, ova və qayəsini anlamadığı döyüşlərə sərf edir.   Bəzən 

Peçorin özü özünü aldadır; knyaginyaya olan marağını, onun dalınca düşəcəyini guya 

ki, Vera ilə münasibətlərinin başa düşülməməsi üçün etdiyini söyləyir. İki qadını 

birlikdə əyləncəyə çevirən Peçorin bu vəziyyətdən sevinir və deyir: “... mənim vaxtım 

şən keçəcəkdir... Bəli, şən keçəcəkdir! ” [74, 85]. Peçorin gənc və gözəl qadının qəlbini 

çiçəyə bənzədir və bu çiçəyi dərib tullamaqdan zövq alır: “... onu bu dəqiqədə (yəni 

gənclik və gözəllik anında – N.H.) qoparmaq və doyunca iylədikdən sonra yola atmaq 

lazımdır: bəlkə yoldan keçənin biri qaldırdı” [74,104]. Bu cümlələr istər-istəməz 

yadımıza C.Cabbarlının “Aydın” əsərindən Aydın və Surxayın aşağıdakı dialoqunu  

xatırladır:  

“Aydın. ... məncə səbətlər bucağında yaşayıb, hər çiçəkdən bir şəhd alan bir arı 

kimi olmaqdan böyük səadət yoxdur. O bir çiçəyi xoşlar, qonar, doyar, qalxar, başqa-

sını bəyənər, ona doğru yönələr. Könül tənəvvə düşkünüdür. 

Surxay. Bu əxlaqsızlıqdır. 

Aydın. Təbiət özü əxlaqsızdır. Gülabını çəkdiyin bir çiçəyin küçəyə atılmış əzgin, 

solğun yarpaqları ilə neçə gün əylənə bilərsən?..” [14, s.198]. 

 Peçorinin uçurumun  yolunda knyajinyaya özü haqda söylədikləri Aydının kim 

olmaq istəyirdi, kim oldu, onu cəmiyyət hansı hala saldı haqda düşüncələrini Surxaya 

anlatması ilə müəyyən paralelik təşkil edir: “Mən bütün aləmi sevməyə hazır idim, - 

kimsə məni anlamadı: ona görə də hamını sevməməyi öyrəndim. Mənim solğun gənc-

liyim özümlə, cəmiyyətlə mübarizədə keçdi, istehzadan qorxaraq duyğularımın ən 

gözəllərini qəlbimin ən dərinliklərində gizlətdim: bu hisslər oradaca öldü” [74, s.107]. 

Cəmiyyət “qəlbinin yarısı ölmüş” Peçorində gözəllikləri susdurub, naqislikləri inkişaf 

etdirir. Özü bunu belə xarakterizə edir: “Mənəvi cəhətcə şikəst oldum. Könlümün bir 

yarısı yaşamırdı, o qurumuş, buxarlanmış, havaya qalxıb yox olmuşdu, mən onu kəsib 

atmışdım, - halbuki o biri yarısı tərpənir və hər kəsə xidmət etmək üçün yaşayırdı. Bunu 

isə kimsə sezmədi...” [ 74, s.108] Peçorin başqalarının faciələrini və bu faciələrdə 

iştirakçı rolu oynadığını, özünün bunda günahkar olub, olmadığını anlatdığı sözlərdə 

də C.Cabbarlının Aydını və Oqtayı yada düşür: “Yaşamağa başlarkən həyatını Böyük 

İskəndər, ya Lord Bayron kimi qurtarmaq niyyətində olub, bütün ömrü boyu titulyar 

müşavirəçi olaraq qalan adamlar azdırmı?”[74, s.113] Peçorin sanki bu uğursuzluq-

ları görüb, özü məğlubiyyəti məğlub etmək istəyir və bu cəhdi ilə də Aydınla bəzi 

paraleliklər nümayiş etdirir, daha doğrusu, ona bəzi genetik kodlar ötürür. 

Peçorində diqqəti cəlb edən cəhət onun səmimi etiraflarıdır. Onu kimsə özü 

qədər “ifşa” edə bilməz. Qadınlara qarşı olan münasibətində onlara çəkdirdiyi acıdan 

zövq almasını etiraf etdiyi kimi: “... həyatımda bəzi dəqiqələr olur ki, mən Vampiri 

təqdir edirəm ... Buna baxmayaraq mən hələ mərhəmətli oğlan şöhrəti də qazanmışam 

və bu adı saxlamağa çalışıram” [74, s.124]. 

Aydın Gültəkini nə qədər sevsə belə, onunla evlilikdən keçirdiyi peşimanlıqla 

Peçorinin evlilikdən qaçışı arasında da genetik əlaqə müşahidə olunur. Peçorin 

knyaginya onu sevmədiyini dediyi vaxt öz daxili düşüncələrini gündəliyində belə 

anladır: “... evlənmək sözü mənim üzərimdə sehrli bir hakimiyyətə malikdir: bir qadını 

nə qədər şiddətli bir ehtirasla sevsəm belə, onu almalı olduğumu mənə hiss etdirən 

kimi, əlvida məhəbbət! Mənim qəlbim daşa dönür və onu heç bir şey  yenidən qızdırmır. 

Mən evlənməkdən başqa hər bir fədakarlığa hazıram; həyatımı, hətta namusumu belə 

iyirmi dəfə təhlükəyə qoyaram... Lakin azadlığımı satmaram... Nədən ötrü azadlıq 

mənim üçün bu qədər əzizdir? Bu azadlıq mənim nəyimə lazımdır?.. Özümü haraya 

hazırlayıram?.. Gələcəkdən nə gözləyirəm?.. Doğrusu heç bir şey” [74, s.127]. 

Aydınla  Peçorinin tipoloji baxımdan paralelliyi  müşahidə olunur bu yaşantılarında. O 

da hər şey arzulayıb, axırda bir heç olduğunu anlamışdı. “Artıq mən bir heçəm, həqiqət 

deyiləm ...”  [14, s.241] deyib, səhnədən çəkilmişdi. 

 Sanki Aydın özünü anlamır, Peçorin isə bir psixoloq kimi özünün iç dünyasını 

şərh edir. Aydına uşaq vaxtı yetimlik və yoxsulluqdan aldığı zərbələr ilk yaranı vur-

muşdusa, Peçorin ilk psixoloji zərbəni falçının anasına söylədiklərindən almışdı; 

həyatının qadın xəyanəti sayəsində sona çatacağını duyan Peçorin o vaxtdan heç bir 

qadına saf, təmiz duyğularla bağlana bilməmişdir. Peçorin “taleyin əlində balta” [74, 

s.136] rolu oynadığını və nəcib arzulardan mərhum olduğunu söyləyir. “Mənim 

məhəbbətim kimsəyə bəxtiyarlıq gətirmədi; çünki sevdiklərimin yolunda heç bir şeyimi 

fəda etmədim; mən özüm üçün, öz zövqüm üşün sevirdim, onların hisslərini, onların 

riqqətini, onların sevinc və iztirablarını acgözlüklə udarkən ancaq qəlbimin qəribə bir 

ehtiyacını təmin edirdim” [74, s.136]. 

Rus ədəbiyyatında artıq adam obrazlarının əsas təmsilçiləri liberal-ziyalı gənc-

lərdir. Onlar zadəganlıqdan ayrılıb, təhkimçiliyə nifrət edən, lakin xalqla qaynayıb-

qarışmağın da yolunu tapa bilməyən təbəqənin təmsilçiləridirlər. Bu təbəqə məhz keçid 

dövründə yol axtaran, lakin onu tapmaqda çətinlik çəkən narahat insanlardır. Bu 

axtarışlar bəzən hətta cəmiyyətin inkişafına xidmət edən proqramların, layihələrin 

gerçəkləşməsi cəhdlərində də özünü göstərir. Gertsenin “Kimdir müqəssir” (1846) 

romanındakı Beltov, C.Cabbarlının “Oqtay Eloğlu” faciəsindəki Oqtay kimi.  

Gertsen zadəganlıqdan ayrılıb, yeniləşmə tərəfdarı olan insanlara böyük ümidlər 

bəsləyir və onların nəyəsə qadir olduqlarına inanırdı. O, həmin görüşlərini Beltovun 

fəaliyyətində də ifadə edir. Beltovun anasının təhkimli kəndli qızı, atasının isə 

mülkədar olması hələ uşaq yaşlarından onun baxışlarında kəndlilərə qarşı humanizmin 

formalaşmasına yol açmışdır. O, özünü anasının mənsub olduğu sadə xalq arasında çox 

rahat hiss edir, zadəganlarla mənəvi bağını kəsir və təhkimlilərin daha yaxşı 

yaşamasının yollarını axtarır. O, insanların əməyini yüngülləşdirən  layihələr üzərində 

düşünür, lakin xalqa birləşib, zadəganlara qarşı mübarizə aparmaq hissi ona yaddır; 

irsiyyəti və aldığı tərbiyə buna imkan vermir. Beləliklə, Beltov rus ədəbiyyatının  artıq 

adam və inqilabçı gənclər obrazı arasında ortaq mövqeni və keçidi göstərir. Həmin 

situasiyanı Məmməd Cəfər Cəfərov belə izah edir: “... Çatski  və Onegindən fərqli 

olaraq, Beltov sadəcə təhkimçilik quruluşuna, zadəganlığa nifrət etməklə  kifayətlən-

mir; o, eyni bu zamanda mənfur yaşayışdan xilas olmaq üçün çarə axtarır, “nəzəri 

əsasları müəyyənləşdirməyə çalışır. ... Beltov yeni həyat arzusu ilə çırpınır, lakin 

xalqdan, kütlədən, uzaq olması onun bədbəxtliyiir. Daima xalqın səadətini düşündüyü 

halda, xalq ilə qaynayıb qarışa bilmir, xalqın qüdrətini dərk edə bilmir” [17, s. 271]. 

Məmməd Cəfər Cəfərov “xalqın qüdrətini dərk edə bilmir”, müddəasında sosializmin 

sinfilik ideologiyasından çıxış etməsinə baxmayaraq rus ədəbiyyatında ədəbi qəhrə-

manların təkamülü istiqamətində Beltovun yerini doğru müəyyənləşdirir.  

XIX əsr rus ədəbiyyatında artıq adam obrazının xarakteristikasının açılışında, 

ədəbiyyat tarixlərində bir o qədər də geniş yer tutmayan İvan İvanoviç Panayevin də 

yaradıcılığı mühüm rol oynamışdır. O, “Qohumlar” (1847) [125] romanında qəhrəma-

nının dili ilə, müəllif sözü kimi, artıq adamın səciyyəsini vermişdir. 

Romanda hadisələr 232 ailədən ibarət Xoşbəxtlər qəsəbəsində cərəyan edir. 

Ailələrin əksəriyyəti bir-biri ilə yaxın qohumluğu olan insanların rəhbərliyi ilə idarə 

olunurdu; 232 ailədən 62-si Olimpiada İqnatevnaya, 85-i onun qardaşına, 45-i poruçik 

Brıkalova, qalanları isə bir o qədər də əhəmiyyət kəsb etməyən digər sahibkarlara 

mənsub idi [125]. “Qohumlar” romanının hər bir obrazını canlılıqla təqdim etməyə 

çalışan Panayev onların iqtisadi vəziyyəti, əlaqə və davranışları ilə təhkimçi Rusiyada-

kı həyat tərzi, adət-ənənələr, dedi-qodular, öz xeyrini güdən insanlar haqda dolğun 

məlumat verir. Realizm prinsipləri ilə yazılan roman, eyni zamanda bir qəsəbə 

nümunəsində Rus cəmiyyətində baş verən tərpəniş və dəyişmələrə işıq tutur. Lakin bu 



52 
 

dəyişmələr heç də ürəkaçan deyil. Gənclər keçid dövründə təmbəlliyə və əyləncəyə 

daha çox yer ayırırlar; pullarını əyləncəyə, səyahətə, qumara xərcləyirlər, özlərini 

idealist kimi aparsalar da, böyük ideallar onlara yaddır. Panayev təsvir etdiyi hadisələrə 

tənqidi nöqteyi-nəzərdən yanaşır.  

Romanda insani münasibətlərdə baş verən aşınmanı da göstərmək üçün Panayev 

təhkiyəyə eşqlə bağlı süjet xətti daxil edir – Qriqori və Nataşa xətti. Artıq adamlarla 

bağlı ənənəvi süjetlər kimi, burada da aşiqlərdən biri – artıq adamı təmsil edən Qriqori 

cəmiyyətdəki uğursuzluğu kimi, sonda ağıllı, düşüncəli Nataşanın qarşısında da layiqli 

yerini tapa bilmir. Öz vəziyyətini o, belə etiraf edir: “... Biz hamımız eqoistik... hər 

hansı bir qabiliyyətə sahib deyilik,  inkarçı bir nəsilik. Şüphə və inkar bizi zəif salıb! 

Hər tərəfdən yıxılmış, məğlub olmuş insanlarla çevrələnmişik. Bu çöküntülər arasında 

şaşqınıq və ayaqda qalmışıq. İrəliyə getməyə, yolumuzu təmizləməyə  gücümüz yoxdur. 

Gələcəyə üz tutub yad, eşidilməyəcək bir səslə inildəyirik, haray salırıq. Nə qədər dərin 

duyğulardan söz açsaq, onlara sahib deyilik”  [125]. Qriqorinin dilindən səslənən bu 

sözlər müəllifin artıq adamın təqdimi üçün əsərə daxil etdiyi yekunlaşdırıcı müddəa 

kimi səslənir.     

Rus ədəbiyyatını artıq adam obrazları ilə zənginləşdirən yazıçılardan biri də İvan 

Sergeyeviç Turgenevdir. Bu ədəbi qəhrəmanların onun yaradıcılığından  əvvəl də rus 

ədəbiyyatında olmasına baxmayaraq, adının formalaşması  yazıçının  “Artıq adamın 

gündəliyi” (1849) [132] povestindən başlamışdır. Turgenev təhkimçilik hüququna 

nifrət edirdi, onu obrazlı şəkildə “mənim düşmənim”  adlandırırdı [18, s.28-29].  Ona 

görə də  təhkimçiliyin acı nəticələri  ilə mənəvi boşluğa sürüklənən insanların obrazını 

yaratmaqla cəmiyyətin naqisliklərinə etirazını bildirirdi. Bu obrazlar içərisində mənən 

zədələnən, əzilən, komplekslərindən əzab çəkən  Çelkaturin (“Artıq adam” povestinin 

qəhrəmanı) və cəmiyyətdəki boşluqlardan maksimum yararlanmaq istəyən və öz nitqi 

ilə  başqalarını cəlb edib, əslində onlara ancaq zərər verməyə yarayan Rudin (eyniadlı 

romanın qəhrəmanı – roman ilk dəfə 1856-cı ildə çap olunmuşdur) [133] rus ədəbiy-

yatının artıq adamları içərisində özünəməxsus yer tutur.  

Bu iki əsər əsasında Turgenevin yaratdığı iki tip artıq adamla rastlaşırıq. “Artıq 

adam”  povestinin qəhrəmanı Çelkaturinin uşaqlığı problemli bir ailədə keçib. Zəngin 

bir ailənin uşağı olsa da, atasının qumar və içki aludəsi olması, anasının belə bir kişi 

ilə birlikdə yaşasa da öz qürurunu qorumaqla bir qədər sərtləşməsi Çelkaturində uşaq 

vaxtında içinə qapanıqlıq yaratmışdı. Atasının aludəçiliklərinə baxmayaraq, ona daha 

çox bağlanan Çelkaturin onun ölümündən sonra sanki daha da tənhalaşır; ev, 

universitet qəhrəmanın həyatına elə bir məna gətirmir. Gənc yaşında vərəm xəstəliyinə 

tutulan bu adam, ömründə yalnız bir neçə həftə xoşbəxt ola biləcəyi haqda düşünür və 

xoş xəyallar qurur; ucqar bir şəhərin baş məmuru Kril Matveyeviç Ojeqinin qızına aşiq 

olur və həyatı məna qazanmağa başlayır. Lakin qıza öz eşqini və varlığını tam göstərə 

bilməmiş təsadüfən həmin şəhərə gələn knyaz Luizanın diqqətini cəlb edir və onu 

özünə aşiq etməyi bacarır. Çelkaturin yenidən ümidsizliyə və tənhalığa düçar olur. 

Həkimlər də ömrünün sonuna az qaldığını söyləyirlər. Çelkaturin yaşantılarını söylə-

yəcək bir adam tapmır, qərara gəlir ki, bunu gündəliyinə yazsın. Gündəlikdə özünü tez-

tez artıq, kimsəyə lazım olmayan adam adlandırır. Fikirləşir ki, heç bir söz onun vəziy-

yətini bu qədər aydın ifadə edə bilməz. 

Göründüyü kimi, Çelkaturin öz davranışı, həyat yolu, taleyi, psixi və sosial 

vəziyyəti ilə artıq adam xarakteristikasına tam uyğundur. Lakin o, öz boşluqlarını 

başqalarının hissləri ilə əylənmək və ya aludəçiliklə doldurmağa çalışmır. Kimsəyə 

zərər vermir (yalnız duelə çağırdığı Knyaz N-in ayağını yüngül yaralamaqdan başqa). 

Beləliklə o, artıq adam kimi oxucuda özünə mərhəmət hissi oyadır. 

Turgenevin ilk romanının – “Rudin”in   (Rudin-internet) eyniadlı qəhrəmanı isə 

mühitlə münasibətlərində Çelkaturindən fərqlənir. Ədib əvvəlcə romanını qəhrəma-

nına ironiya ilə “Dahi natura” adlandırır [18, s. 31]. Rudinin qəhrəmanlığı özünün 

danışıq və ünsiyyət qabiliyyəti ilə (danışıqlarının çoxu məsuliyyətsiz və parlaq 

nitqlərdən ibarət idi) insanları ətrafına toplaması və özünə cəlb etməsi idi. Çelkaturin 

öz səmimi hisslərini, duyğularını ifadə etməyə çətinlik çəkirdi, Rudin isə əksinə. 

Rudinin bu ünsiyyətcilliyinə baxanda belə qənaət formalaşa bilər ki, o, heç də artıq 

adam deyil, çünki mühitlə əlaqələrini qura bilib. Onun artıq adamlığı daxili 

boşluğunda, keçirdiyi boş həyatdadır, aldadıcı nitqləri nə cəmiyyətin, nə də özünün 

daxili boşluqlarını doldurmur. Özü də həyatının mənasızlığını dərk edir. Etiraf edir ki, 

elə hey danışan və bir şey bacarmayan insandır. Danışıqları ilə əvvəlcə özünə heyran 

etdiyi insanlar onun mənasızlığını görüb ondan üz çevirir, düşmən olurlar.  Daxili 

boşluqlar  içində çabalayan  Rudin faydalı işlərlə məşğul olmaq istəyir, Rusiyanın kənd 

təsərrüfatı və sənayesinin inkişafı üçün təşəbbüslər göstərir, lakin heç nəyə nail ola 

bilmir.  Həyatda özünə yer tapmır, sanki özünü axtarır; o, kimsəyə və özünə də faydası 

olmayan artıq adamdır. Özünü bu artıqlıqdan xilas etmək istəyir, Rusiyadan uzaqlaşır, 

Fransaya üz tutur. 1848-ci ildə Fransa inqilabçılarının qaldırdığı üsyana qoşulur və 

əksinqilabçıların açdığı atəş nəticəsində həyatına son qoyulur.   

Turgenevin qəhrəmanlarındakı bu özünü axtarma, xəyal və arzulardan ümidsiz-

liyə düşmə yazıçının həyat bioqrafiyası ilə bir sıra paralellər təşkil edir. Müəllif sanki 

bu tip qəhrəmanları yaradıcılığında təqdim etməklə özü özünə çıxış yolu axtarır və 

çalışır ki, artıq adam vəziyyətinə düşməsin.  

Rus ədəbiyyatının ən yadda qalan artıq adam obrazlarından biri öz xarakteri, 

həyat tərzi ilə oblomovçuluq məfhumunu formalaşdıran Oblomovdur. Qonçarovun 

“Oblomov” (1859)  [123] romanının tənbəl, hərəkət etmək belə istəməyən qəhrəmanı 

eyni zamanda çox ağıllı və hissiyyatlıdır. İnsan üçün son dərəcə dəyərli olan bir çox 

keyfiyyətlər sanki Oblomovun tənbəlliyi, hərəkətsizliyi içərisində həbs olunmuşdur.  

Lakin hər nə qədər tənbəl olsa da, insanda insanlığı oyatmaq baxımından bu obraz çox 

qiymətlidir. Onu hərəkətsiz hala gətirən, cəmiyyətdən ayıran artıq adamın formalaş-

masına təsir edən iki başlıca amil – qəhrəmanın mənəvi dünyası ilə konfliktdə olan 

sosial mühit və özünün psixoloji vəziyyətidir.    

Oblomov XIX əsr Rusiyasının öz coğrafiyasını genişləndirdiyi və çarizmin 

işğalçılığı sayəsində Rusiyanın güclü dövlətlər sırasına çıxdığı dövrün qəhrəmanıdır. 

Zəngin bir ailənin övladı olan Oblomov o ailələrin övladlarını təmsil edir ki, burada 

xoşbəxtliyə çalışmaqla, işləməklə yox, işləməməklə çatırlar. Bu işsizlik və ağalığa 

hazırlıq, hazır var-dövlət Oblomovu fəaliyyətsizliyə, tənbəlliyə və müflisliyə gətirir. 

Oblomov adi təmbəl deyil. Əgər tənbəl insan işləməkdən qorxub, işsizlikdən zövq 

alırsa, Oblomova işsizlik və tənbəllik də xoşbəxtlik gətirmir; o, öz yerini nə işdə, nə də 

işsizlikdə tapa bilmir. Uşaqlığından onu işsizliyə alışdıranlar, əslində içindəki im-

kanlarını kor etmişlər, cəmiyyətə yararsız artıq adama çevirmişlər. Mülkədar övladı 

olan Oblomovu ailə dəyişən, kapitalizmin inkişaf yoluna qədəm qoyan Rusiyanın 

hərəkətli həyatına uyğun yetişdirə bilməmişdir. O, dəyişmədə iştirakçı yox, seyrçi 

olmuşdur. Oblomovun zəngin ruh halı sənayeləşən və avropalaşan Rusiyanın 

dinamikasına uymadığı üçün qəhrəman yavaş-yavaş öz otağına və öz içinə çəkilmişdir.  

Oblomov obrazını Azərbaycan mühitinə və ədəbiyyatına doğmalaşdıran onun da 

bir Qərb-Şərq qarşılaşmasında, dəyişən ənənələr kəsiyində yetişmiş olmasından irəli 

gəlir. Qonçarovun romanı üçün Qərblə qarşılaşan, onun həyat tərzini mənimsəyən Şərq 

Rusiyadır.  Bizim qəhrəmanlarımızın, xüsusən Cəfər Cabbarlının yaratdığı artıq adam 

obrazlarının da formalaşmasında yeni, Qərb həyat tərzinin və kapitalist münasibətləri-

nin ciddi təsiri var.  

Azərbaycan ədəbiyyatının artıq adam obrazlarının yaranmasında öz tipoloji 

xüsusiyyətləri ilə  iştirakına görə XIX əsr rus ədəbiyyatının həmin qəbildən olan    qəh-

rəmanlarından gələn ənənənin nəzərə alınması vacib elmi əhəmiyyət kəsb edir. İstəni-

lən  ədəbiyyatda artıq adamın ədəbi kontekstinin dəyərləndirilməsi rus ədəbiyyatının 

təcrübəsi nəzərə alınmadan  mümkün deyil. 

Nəticə. 

Artıq adam tipajı fərd və cəmiyyətin adekvat olmayan münasibətlərindən qay-

naqlanır. Həssas, bir qədər melanxolik, eyni zamanda impulsiv və potensial imkanlara 

sahib təbəqəsinin təmsilçiləri olan artıq adamlar özlərinin məqsəd və planlarının həyata 

keçməsində uyğunsuz mühitə düşdükdə ya içinə qapanıqlıqları və ya aqressivlikləri 

artır, onlarda müəyyən psixoloji çöküş, depressiya və ya pis vərdişlərə, əyləncələrə 

aludəçilik yaranır.  

Artıq adama ən yaxın obraz qrupu kiçik adam olduğundan onların sərhədləri 

bəzən tədqiqatçılar tərəfindən qarışdırılır. Artıq adam müəyyən arzu və ideallara 

malikdir, cəmiyyətə təsir etmək və mühitdə müəyyən bir mövqe qazanmaq iddiasın-

dadır. Kiçik adam isə çox vaxt olduğu mövqe ilə razılaşmış haldadır, onun böyük 

idealları və imkanlarının potensialı da görünmür.  

Ədəbi tipaj kimi araşdırılan artıq adamları psixoloji xarakteristikasına görə 

borderlayn sindromu daşıyıcıları kimi səciyyələndirmək mümkündür. Çünki onların 

artıq adama çevrilməsində cəmiyyətlə bərabər, həm də öz xarakterləri, psixoloji vəziy-

yətləri də rol oynayır. 

Artıq adam tipajının ədəbiyyatda vətəndaşlıq qazanmasında XIX əsr rus ədəbiy-

yatının müstəsna yeri var. Nəzəriyyəsinin də formalaşmasında rus ədəbiyyatşünaslığı 

əsas rol oynayıb. Rus və Azərbaycan ədəbiyyatının artıq adamları ortaq nəzəri 

prinsiplərlə izah olunmaqla bərabər, eyni zamanda, tipoloji özünəməxsusluqlara da 

malikdir. Belə ki, Rus ədəbiyyatınının arıq adamı təhkimçilikdən kapitalizmə keçid və 

Rusiyanın işğalçılıq hesabına ərazilərinin genişlənməsi dövrünə təsadüf edir. Qarşısın-

da yeni imkanlar və perspektivlər açılan  bu qəhrəman dəyişikliklər zəminində  çaşqın-

lığa düşmüşdür; ya həyatdan küsmüş (Oblomov kimi) və ya macəraçılıqda yelkənini 

itirmiş qayığa dönmüşdür.  

Azərbaycan ədəbiyyatının artıq adamı müstəmləkə rejiminin və feodal-kapitalist 

münasibətlərinin qeyri-müəyyən üsul-idarəsinin yaratdığı dolaşıq və mürəkkəb 

mühitdə formalaşır.  Bu səbəbə də  onların taleyi daha faciəlidir və faciələrinin səbəbi 

şəxsi talelərindən daha çox sosial mühitlə bağlıdır. Azərbaycan ədəbiyyatındakı artıq 

adam özündə əks etdirdiyi milli ədəbiyyat ənənələrindən gəlmə xüsusiyyətlərlə də rus 

ədəbiyyatının artıq adamından fərqli keyfiyyətlərə malikdir. 

Birinci fəsildə aparılan tədqiqat əsasında gəlinən nəticələr Respublikada və 

Respublikadan kənar (Rusiya) nüfuzlu elmi jurnallarda çap olunaraq elmi ictimaiyyətə 

çatdırılmışdır:  

““Artıq adam” tipajının formalaşmasında Yevgeni Onegin və Peçorin  obrazla-

rının rolu” [ 52, s.308-315],  “XIX əsr ədəbiyyatında “kiçik” adam və “artıq” adam 

obrazları” [ 117,  s. 241-246].   

II FƏSİL  

AZƏRBAYCAN ƏDƏBİYYATINDA ARTIQ ADAM  

OBRAZININ QAYNAQLARI, TƏŞƏKKÜL VƏ TƏKAMÜLÜ 

              2.1.“Artıq adam” obrazının folklor qaynaqları.  

Yazılı ədəbiyyat yarandığı dövrdən onun başlıca qaynağını folklor təşkil 

etmişdir; yaradıcılıq prosesinin bütün kmponentlərində ilkin təcrübə kimi bu və ya 

digər səviyyədə öz iştirakını göstərmişdir. XIX əsrin sonu, XX əsrin  başlanğıcında 

Asiyada, eləcə də Azərbaycanda baş verən milli oyanış folklora qayıdışa meyli 

gücləndirdi.   “XX əsrin əvvəllərində Azərbaycan mədəni həyatında folklora güclü meyl 

yaranmışdı” [31, s.135]. Əsrin klassikləri, xüsusən də “Molla Nəsrəddin” ədəbi 

məktəbinin təmsilçiləri şifahi xalq ədəbiyyatına milli xəzinə kimi yanaşır və ondan 

yaradıcılıqla istifadə edirdilər.  

Tənqidi realizmin aparıcı obrazları – kiçik və artıq adamın strukturunda 

folklordan gəlmə elementlər özünəməxsus yer tutur. 

  Artıq adam kimi səciyyələnə biləcək obrazların  çoxunda sosial mühitə qarşı 

ironik, bir çox hallarda isə satirik münasibət var; həmin münasibət əksər vaxt həm 

müəllif, həm də oxucu mövqeyi ilə üst-üstə düşür. Bu xarakterik keyfiyyəti ilə o, 

folklorun ənənəvi qəhrəman tipi olan təlxəklə müəyyən paralellər yaradır. Təlxək  

cəmiyyətə ironik münasibəti ilə fərqlənir və onun bu münasibəti folklorda xalq 

ruhunun ifadəsi kimi təzhür edir. Təlxək adı ilə tanıdığımız qəhrəmanlarla, adətən, 

sarayda – cəmiyyətin idarə olunması baxımdan çox mühüm bir məkanda qarşılaşırıq. 

Təlxək ciddi, toxunulmaz sayılan sarayın gizli tərəflərinə güzgü tutan ifşaedici bir 

qəhrəmandır. “Geniş mənada təlxək sözünü məşhur hökmdarların ətrafındakı baməzə 

adamların hər hansı birinə aid etsək, səhvə yol vermərik. Məşhur hökmdarların 

baməzə adamlarla sərgüzəştlərinə həsr olunmuş rəvayətlər məhz həmin qənaətə 

gəlməyə əsas verir” [63, s.80]. Sarayda təlxəyin funksiyalarının başında ciddi prob-

lemləri qeyri-ciddi, özünəxas formada açıb göstərməkdir. C.Məmmədquluzadənin 

“Ölülər” əsərindəki İskəndər, “Dəli yığıncağı”ndakı Molla Abbas məhz bu tipli 

obrazlarla bəlli ənənə əlaqəsinə daxil olur. 

Ədəbi tipajların hər biri strukturunda özündən əvvəlki qəhrəmanların müəyyən 

elementlərini daşıyır. O, ədəbi mətn yaddaşı ilə girdiyi əlaqədə  oxucu yaddaşını da 

oyadır və ünsiyyəti doğmalaşdırır.  Artıq adam  öz mühitinin doğma (cəmiyyətə aid 

cizgiləri öz üzərində daşıması baxımından), həm də yad (cəmiyyətdə özünə layiq 

olduğu yeri tapa bilməməsi ilə) övladı olmasına baxmayaraq onun formalaşmasında, 

bədii strukturunun reallaşmasında ədəbi ənənənin, xüsusən də  folklor ənənələrinin  

əsaslı təsiri var. Bu ənənə başlanğıcında, yuxarıda qeyd etdiyimiz kimi, təlxək və 

onunla yaxın funksiyanı yerinə yetirən və ya onun fərqli formalarda təzahürü sayıla 

biləcək – Keçəl,  Qaragöz, Məddah, müdrik lətifə qəhrəmanının və b. təsiri açıq 

görünməkdədir. Təlxək cərgəsində adı çəkilən hər bir obraz bu və ya digər səviyyədə 

ortaq tipoloji xüsusiyyətlərin daşıyıcısıdır. Məsələn, “Təqlid yolu ilə maraqlı hadisələr 

anladıb xalqı əyləndirən sənətçiyə məddah deyilir. ... Məddahlar gerçək bir mizah və 

təqlid ustası kimi qəbul edilməkdədirlər. Hər oyunda yeni bir mövzu taparaq fərqli bir 

şey anlatmaqdadırlar...” [110].  Məddah   alışdığımız tərif edən  funksiyasından  fərqli 

olaraq daha çox ironiya edən, ələ salan  rolunda çıxış edir. Məddah bu mənada 

komikliyi vasitə seçən müdrikdir. Müdrik lətifə qəhrəmanının xalq tamaşasındakı 

paralelidir. Lətifə qəhrəmanı (ən məşhurları Molla Nəsirəddin və Bəhlul Danəndədir. 

Onlardan başqa bölgələrin də lətifə qəhrəmanları var – Cəfərqulu, Hacı dayı və s.) epik 

ənənəyə mənsubdur və xalq arasında hər hansı hadisəyə  ironiya bildirmək üçün onların 

adı ilə bağlı lətifələrə istinad olunur. 

Təlxəklik funksiyası Qaragöz oyunlarının baş qəhrəmanları – Qaragöz və Haci-

vat arasında sanki ikiyə bölünüb. Təlxəyin saflığını, sadəliyini Qaragöz, hiyləgərliyini, 

çoxbilmişliyini isə Hacivat əks etdirir.  “Qaragöz əsas oyunçudur. Oxumamış, cəsur, 

münasibətini tez üzə vuran, tez hirslənib dava edən, yalançılığa və ikiüzlülüyə etiraz 

edən, düzlük tərəfdarı bir xalq adamıdır. Xalq diliylə danışır. Oyundakı təhsilli adam-

ların ya anlamaz, ya da anlamaz görünüb tərsinə yozar. Bu qarışıqlıqdan gülüş 

doğurar. Hiyləgər deyildir. 

Hacivat oyunun əsas iştirakçılarından biridir. Qaragözün tam tərsi olan bir 

tipdir. Arıq üzlü, sivri saqqallıdır. Yaxşı təhsil görmüş, məlumatlı, yol göstərən, ağır, 

öz xeyrini güdən, hiyləgər, hesabını bilən ... hər dona girə bilən bir insandır. 

Musiqidən, ədəbiyyatdan başı çıxan, hər şeydən bir az xəbəri olan bir iş adamıdır. 

Qaragözü işlədərək onun hesabına keçinməyə çalışır” [109]. 

Yuxarıda qeyd olunanlar göstərir ki, təlxək qrupuna daxil olan  (təlxək 

adlandırılıb adlandırılmamasından asılı olmayaraq) qəhrəmanlar ümumi cəhətləri ilə 

bərabər, həm də spesifik xüsusiyyətlərə malikdirlər. Artıq adamla müqayisədə onların 

həm ümumi keyfiyyətlərini, həm də spesifik cəhətlərini müşahidə etmək mümkündür. 

Müqayisəli araşdırmada belə maraqlı bir mənzərənin də şahidi oluruq ki, folklorun 

təlxək obrazları daha çox oyun və tamaşada üzə çıxdığı kimi, Azərbaycan ədəbiyya-

tının da artıq adam obrazları üçün əsas məkan dramaturgiyadır. Artıq adam obrazının 

parametrlərinin müəyyənləşməsində mühüm rolu olan rus ədəbiyyatında isə artıq 

adama bir ədəbi qəhrəman kimi  epik ədəbiyyatda daha çox rast gəlirik. Görünür, etnik 

yaddaşın ədəbiyyatın strukturuna təsiri bu məsələdə də öz funksiyasını icra etmişdir.  

Azərbaycan dramaturgiyasında birbaşa təlxək funksiyasını yerinə yetirən 

obrazlar var – Əbdürrəhim bəy Haqverdiyev, Hüseyn Cavid və Səməd Vurğun dram 

əsərlərində  müəllif mövqeyinin ifadəsi məqsədilə bu obrazdan istifadə ediblər. Bu 

baxımdan folklorda və yazılı ədəbiyyatda təlxək obrazı ayrıca bir araşdırma mövzusu 

ola bilər. Lakin hazırkı tədqiqatda məqsəd artıq adamın folklor qaynaqlarını üə 

çıxarmaqdır. Artıq adam hər nə qədər təlxəklə bağlı elementləri  özündə təcəssüm 

etdirsə də,  onun təkrarı deyil. Bu ədəbi tipaj taleyi və sözləri ilə mühitin dərin qatlarına 

daha çox nüfuz edir və onun təbəqələrinin, qruplarının, təbəqələrarası münasibətlərinin 

təqdiminə şərait yaradır. Artıq adam həm ayıq reaksiyasında göstərdiyi fəallığında, 

həm də kənara çəkilmələrində,  passivlik və hərəkətsizliyində  özündən cəmiyyətə, 

cəmiyyətdən isə özünə doğru uzanan xətlərin mərkəzində dayanır, övladı olduğu 

mühitin bütün eyib və qüsurları üçün güzgüyə çevrilir. 

Təlxək sözünün lüğəvi mənası belə izah olunur: “... keçmişdə padşahların, 

feodalların saraylarında gülməli hərəkətləri və zarafatları ilə öz ağalarını və onların 

qonaqlarını əyləndirən şəxs. Keçmişdə meydanlarda, küçələrdə və s. yerlərdə gülməli 

nömrələr göstərən oyunbaz, adamları güldürən, əyləndirən, zarafatcıl adam” [4, 305]. 

Lakin mətnlərlə tanışlıq təlxək, eləcə də ona yaxın obrazların funksiyasının təkcə 

əyləndirmək və güldürməkdən ibarət olmadığını göstərir. Həmin qəhrəmanların əsas 

vəzifəsi güldürməkdən və əyləndirməkdən daha çox həm də xalqın baxış və arzularını 

ifadə etmək, tənqidi münasibət bildirməkdir. Lakin öz tənqidi münasibətini zarafat və 

əyləncə, oyunbazlıqla bildirdiyindən bir o qədər də ciddiyə alınmır. 

Təlxəyin oyunbazlığı onun qeyri-ciddi qəbul olunmasına yol açmaqla bərabər, 

saray kimi ciddi bir məkanda daima diqqət mərkəzində olmasına da imkan yaradır. 

Buna paralel olaraq artıq adamın da bir çox hallarda rast gəldiyimiz mənfi alışqanlığı 

və ya “psixoloji tutmaları” onu cəmiyyətin  arzuolunmaz insanına çevirsə də, o, 

hadisələrin mərkəzində və  insanların nəzər nöqtəsindədir.  Məsələn, İskəndər şərab 

içir və dediyi doğru sözlərin də  cəmiyyətə təsiri yoxdur, sayılmır. Bütün bunlara 

baxmayaraq əvvəldən-axıra hadisələrin mərkəzindədir. “İskəndər başqa məsələlər 

kimi, Şeyx Nəsrullahın ölü diriltmək məsələsinə də lağlağı yanaşıb bir əhli-kef adam 

kimi əvvəldən axıracan hadisələrin içində olmaq imkanı qazanır. Belə hesab edirik ki, 

son dərəcə huşyar adamın ölülər və böyük məkr sahibləri arasında əhli-kef adam kimi 

davranmasının bir kökü xalq gülüş mədəniyyətinə, bu mədəniyyətin Molla Nəsrəddin 

adlı əvəzsiz komik fiquruna gedib çıxır” [63, s.189].  

Ədəbiyyatımızda təlxəyə ən yaxın olan obraz Cəlil Məmmədquluzadənin “Dəli 

yığıncağı” əsərindəki Molla Abbasdır. Molla Abbas əsərdə öz yerini yalnız özünü təl-

xəkliyə - yalandan dəliliyə qoyması ilə tapır. Qəhrəman artıq adama xas potensial 

enerjisini mənsub olduğu cəmiyyətdə gerçəkləşdirmək ikanına malik deyil. O, aid 

olduğu mühitin bütün qüsurlarını görür, lakin cəmiyyəti “düzəltmək” də onun funksi-

yasına aid deyil. Buna görə də həm ağlı pozulmuş həyat yoldaşı Sonanı, həm də özünü 

qorumağın yolu kimi könüllü  şəkildə  “dəli olur” - mayallaq aşır, qah-qah çəkib gülür, 

oynayır, avazla moizə söyləyir və ya dua oxuyur, rabitəsiz, qeyri-məntiqi fikirlər 

yürüdür... Bütün bunlarla da cəmiyyətin eyiblərini açır.   Beləliklə də, ənənəvi təlxəyə 

ən doğma obraza çevrilir. Baxmayaraq ki, əsər boyu müxtəlif səhnələrdə və epizod-

larda ən doğru sözləri Molla Abbasın dilindən eşidirik, mühitin eybəcərliklərini təmsil 

edən obrazlar onun dili ilə ifşa olunur, lakin məhkum olduğu taledən çıxış yolu tapa 

bilmir. Mühitinin artıq, səsi duyulmayan adamına çevrilir. Bir çox  artıq adamlar kimi 

o da ümidsiz sonunu gözləyir. 

Artıq adam obrazı həm nağıllarda, həm də meydan tamaşalarında əsas yer tutan 

folklor qəhrəmanlarından Keçəlin də bir sıra xarakterik xüsusiyyətlərini özündə 

daşıyır. Oyun və tamaşaların Keçəli təlxək qrupuna daxil olsa da, nağılın keçəli bir 

qədər ondan fərqlənir.  “Yaranma kökləri İslamdan əvvələ, muğ (kahin) sənəti ilə bağ-

lılığa gedib çıxır. Əsrlər ötdükcə xalqın əksər qaravəllilərinin, məzhəkələrinin diribaş, 

hazırcavab, sadəlövh görünən, lakin hər cür mürəkkəb vəziyyətlərdən dəyanətlə çıxan, 

təmiz qəlbli, xalqın sadə təbəqəsinin təmsilçisi, haqqın qoruyucusu, sirlərdən agah 

obrazı kimi sevimli tamaşa personajına çevrilib” [90]. Bu təqdimatda Keçəl həqiqətən 

də təlxək funksiyasını icra edən qəhrəman qrupuna daxildir. Lakin nağıllardakı rolu bir 

qədər fərqli olduğundan onun üzərində ayrıca dayanmağa ehtiyac var. 

 Keçəlin nağıllara görə ən yadda qalan cəhəti tənbəlliyi və sözəbaxım olmama-

sıdır. Əsasən xəyallar qurar və kimsə onun nəyisə bacardığına inanmaz. Cəmiyyət onu 

kasıblığına, keçəlliyinə görə qəbul etməz, anası da təmbəlliyindən və dalınca getdiyi 

işi yarıtmadığından ötrü onu ciddiyə almaz. Ancaq axırda o, köməkçi qüvvələrin 

yardımı ilə kimsənin gözləmədiyi qabiliyyətini aşkara çıxarar. Nümunə olaraq “Keçə-

lin nağılı” [6, s. 336-340], “Keçəl” [8, səh.141-146], “Keçəl” [9,  s.194-204], “Keçəl 

Məhəmməd” [7, s. 34-53] nağıllarını göstərə bilərik.   Köməkçi qüvvələrin yardım 

etdiyi, çətinlikdən qələbə ilə çıxan Keçəl nağıl təhkiyəsində özünəməxsus trayek-

toriyaya və ətrafında formalaşan məzmuna malikdir. Bu qəhrəman xoşbəxt finala 

doğru irəliləyir.  Artıq adam sanki  Keçəlin çevrilmiş yolu ilə hərəkət edir. İlk anda 

ondan çox şey gözlənilir. Lakin o cəmiyyətin doğru sandığı yoldan getmədiyi, öz 

doğrularının olduğuna inandığı üçün (bu baxımdan keçəllə eyni xarakteri bölüşdürür) 

ətrafa qarşı barışmaz davranışlar sərgiləyir. Cəmiyyət onu yaraladıqca, o da cəmiyyətə 

barışmazlığını onların normalarından çıxmaqla nümayiş etdirir. Bu isə sonda özünün 

də bir fərd olaraq uduzması və haqlı olduğu halda haqsız vəziyyətinə düşməsi ilə nəti-

cələnir. Lakin artıq adamdan fərqli olaraq, nağıl qəhrəmanı  Keçəl axırda özündən qat-

qat güclülərə qalib gəlir və hətta çoxlu var-dövlət, xəzinə sahibi olur, padşah və yaxud 

vəzir  vəzifəsini qazanır. Keçəli qələbəyə aparan ilk növbədə təsadüf (bəxtin gətir-

məsi), yardımçı qüvvələr və özünün fəhmidir. Artıq adam isə Keçəldən fərqli olaraq 

bəxti gətirməyən qəhrəmandır. Ona görə də nə ona yardımçı qüvvələr, nə də özünün 

fəhmi (baxmayaraq ki bu onda çox güclüdür) kömək olmur.  

Normaları pozmağa meyilli olan, məqsədə doğru öz bildiyi və ətrafdakıların 

ağılla düşündüyünə tərs gələn yolla gedən artıq adama bu rəftarı ilə həm də  məşhur 

lətifə qəhrəmanı Molla Nəsrəddin yaxındır. Keçəli təsadüflər və köməkçi qüvvələr 

adətən uğura yaxınlaşdırmışsa, Molla Nəsrəddin öz fəhmi və ağlı ilə başqalarının seçə 

bilmədiyi doğrunu seçmiş və bununla da üstünlük əldə etmişdir. Keçəl kimi Molla 

Nəsirəddin də bir çox hallarda ilk görünüşdə ironiya ilə qarşılanır. Lakin sonda özünün 

ağıl cəhətdən ətrafdakılardan daha üstün olduğunu sübut edir. 

Hər bir xalqın folklor ənənələri onun ədəbiyyatının yeni modellərinin və ədəbi 

qəhrəmanlarının formalaşmasında bu, ya digər səviyyədə iştirak edir. Bu mənada artıq 

adamda folklor ənənələrinin təsirini müəyyənləşdirmək, eyni zamanda, yeni 

təzahürlərdə milli ənənənin rolunu müəyənləşdirməyə yardım edir.  

  

 2.2.Artıq  adam obrazının formalaşmasında klassik Şərq ədəbiyyatı 

ənənələrinin rolu. 

Azərbaycan ədəbiyyatında artıq adam obrazının formalaşmasının tam təkamül 

dövrü XX əsrin ilk onilliklərinə düşsə də, onun bənzərlərinə, formalaşmasına bu və ya 

digər dərəcədə təsir edən qəhrəman tiplərinə orta əsrlərdən də rast gəlirik.  Ədəbiy-

yatımızın artıq adamları öz davranışlarında, cəmiyyətlə tarazlığı itmiş münasibətlə-

rində, hissiyyatlarının ölçüsüzlüyündə, şəxsi təmənnasızlıqlarında divan ədəbiyyatının 

aşiq obrazı, onun hərtərəfli təqdimini təmsil edən Məcnunla müəyyən genetik bağları 

paylaşır. Lakin onların yarandığı mərhələ, kənar ədəbiyyatdan aldığı ənənə və aid 

olduqları ədəbi cərəyan tipoloji ayrılıqları da ortaya çıxarır. Fərqli ədəbiyyatdan gələn 

tipoloji elementləri daşıdıqları genetik kodlar və aid olduqları milli-tarixi şərtlərlə  

sintezləşdirərək ədəbiyyatımızın  özünəməxsus tipi – Azərbaycan ədəbiyyatının  artıq 

adamı yetişir. 

Artıq adamın bir ədəbi qəhrəman kimi  başlıca bədii-estetik funksiyası cəmiy-

yətin həssas, duyğusal insanın hiss və ideallarını necə korlamasını açıb göstərmək, 

istedadın, potensialın yönünü müsbətdən mənfiyə, harmoniyadan dağıdıcılığa 

yönəldilməsinin bir proses kimi mahiyyətini bədii üsul və vasitələrlə əks etdirməkdir. 

Bu qəhrəmanın təyininin nəzəri prinsipləri, ortaq tipoloji əlamətləri olsa da, hər bir 

ədəbiyyat sahib olduğu ənənələri, yarandığı ictimai mühitlə əlaqədar   özünün doğma 

ədəbi qəhrəmanını yetişdirir.  Bu mənada, Azərbaycan ədəbiyyatının artıq adam tipinin 

də özünəməxsusluqlarını müəyyənləşdirmək üçün başlıca təsiredici amillərin araşdırı-

lıb üzə çıxarılmasına ehtiyac var. Bu amillər sırasında klassik Şərq ədəbiyyatı ənənələri 

əsaslı yeri tutur. 

Azərbaycan ədəbiyyatında artıq adam obrazının öz təsdiqini tapmasında iki 

böyük sənətkarın – Cəlil Məmmədquluzadə və Cəfər Cabbarlının yeri danılmazdır. 

Onlar bu obrazlar ailəsini dünya ədəbiyyatı səviyyəsində zənginləşdirmişlər. XX əsrin 

başlanğıcında istər C.Məmmədquluzadə, istərsə də C.Cabbarlı yaradıcılığına aid artaq 

adam tipləri öz kədərləri və faciəvi taleləri ilə rus ədəbiyyatının artıq adam tiplərindən 

fərqlənirlər. Rus ədəbiyyatının artıq adamları əyləncələrdən, təmtəraqdan hisslərini 

itirib macəralara və mənfi alışqanlıqlara meyillənmişdilərsə  (Yevgeni Onegin və 

Peçorin)  və  yaxud cəmiyyətdə yerlərinin olmadığından tənhalığa çəkilib, fəaliyyətdən 

qalıb tənbəlləşmişdilərsə (Oblomov), Azərbaycan ədəbiyyatının artıq adamları 

cəmiyyətdəki çatışmazlıqlar üzündən “kefli”yə, “gic”ə, “səfil”ə çevrilərək həm onları 

özündən uzaqlaşdıran  mühitin, həm də şəxsi talelərində itirdiklərinin faciələrini yaşa-

yırdılar.  Ona görə  həm də kədərli  və dərdlidirlər. 

Rus ədəbiyyatının artıq adamı ilə Azərbaycan ədəbiyyatının artıq adamında bu 

fərqlərin ortaya çıxmasının başlıca səbəbləri, yuxarıda da qeyd etdiyimiz kimi, mühit 

və ədəbi ənənə ilə bağlı idi.  

Mühitlərin səciyyəsində ciddi tarixi-siyasi amillər dayanır. Belə ki, rus ədə-

biyyatının artıq adamları işğalçılıq siyasətində və yürüşlərində qalib gəlmiş bir millətin 

təmsilçiləri idi. Sözsüz ki, qələbə ilə nəticələnən yürüşlər cəmiyyətdə başqa bir ab-hava 

yaratmışdı – əyləncələrə, işğal olunmuş ərazilərdə macəralar axtarmağa maraq 

oyanmışdı. Bu səbəbdən də zadəgan gənclər arasında əyləncələrə meyil, əyləncədən 

yorulma və döyüş macəralarına, yeni tutulmuş ərazilərə səyahət həvəsi artmışdı.  Başqa 

bir tərəfdənsə, belə hərəkətli bir mühitin “səs-küyündən” üz döndərib  ideya və plan 



64 
 

qəhrəmanına çevrilən tiplər yaranmaqda idi. Ədəbiyyat da zəmanəsinin qəhrəmanlarını  

bədii lövhələrdə əks etdirirdi. 

Rusiyadan fərqli olaraq, Azərbaycan işğal edən yox, işğal olunan vəziyyətində 

idi. Şübhəsiz ki, işğal edilən mühitin həssas xarakterli insanları hisslərinin ölməsindən 

daha çox, itirdiklərinə görə çılğınlaşması, dərdə mübtəla olması ilə diqqət çəkəcəkdi.  

Hətta bu qəhrəmanın  mənfi aludəçiliyi (məsələn, İskəndərin arağa aludəçiliyi) belə, 

cəmiyyətdə baş verən faciələrin qarşısında gücsüzlüyündən irəli gəlir.  

Fərqli mühit şərtlərinin formalaşdırdığı tiplər öz davranış və ifadə tərzlərində 

mənsub olduqları ədəbi ənənənin də genetik kodlarını büruzə verirdilər. 

Artıq adamın tipoloji xüsusiyyətlərindən biri onun daxilən tənhalığı və cəmiy-

yətlə dil tapa bilməməsidir. Azərbaycan ədəbiyyatında qəhrəmanın cəmiyyətlə uyuş-

mazlığının özünəməxsus ənənələri və klassik qəhrəmanları var. Bu qəhrəmanların əsas 

aparıcı siması, heç şübhəsiz, Məcnundur. Məcnun divan ədəbiyyatında aşiq obrazının 

bioqrafiyası, tale və həyat yolu, bağlı olduğu qüvvələrlə əlaqə üsullarının və şəkilləri-

nin təqdimatıdır. Bu mənada onunla aparılan müqayisə elə divan ədəbiyyatının 

bütövlükdə aşiqi ilə müqayisəni təmin edir.  

Cəmiyyətdən qaçan, lakin aşiq olduğundan da əl çəkə bilməyən Aydın öz laübalı 

halı ilə divan ədəbiyyatının aşiqini xatırladır. Füzulinin bir qəzəlindən götürdüyümüz 

aşağıdakı beyt Aydının halına tam uyğun gəlir: 

Həm vüsalı od vurur canıma, həm hicrani, 

Bir əcəb şəm` ilə düşdü, sərü karım bu gecə. [36, s.275] 

Aydın da Gültəkinin həm yaxınlığından, həm də uzaqlığından əzab çəkir. Dostu 

Surxaya yaşadığı hissləri belə anladır: “...inan ki, bu saat mən özüm özümü anlamıram. 

Həm istəyir, həm istəmirəm, həm sevir, həm nifrət edirəm. Üç ay bundan əvvəl darıxır-

kən, bu gün sanki ilk dəfədir görürəm, yenidən əsiri olmuşam. Of, doğrudan da mən 

dəliyəm, dəli”  [14, s. 213]. 

İnsanlardan uzaq qaçan aşiq cəmiyyətdə vəfa olmadığını söyləyir, onun qaçdığı 

əslində vəfasızlıqdır: 

Gər görməmək dilərsən rəsmi-cəfa, Füzuli, 

Olma, vəfaya talib dünyayi-bivəfada. [36,  s. 268] 

Aydın və Oqtay da (xüsusən Oqtay) öz fədakarlıqlarının qarşısında vəfasızlıqla 

qarşılaşmışdılar. Aydın Gültəkinin onun sevgisinə cavab verməsinin onu xoşbəxt 

etmədiyini o zaman söyləyir ki, artıq Gültəkinə bir o qədər də etibar etmir, vəfasızlı-

ğından şübhəlidir. Oqtay həm xalqının, həm də Firəngizin aşiqidir. Hər şeyini fəda 

etdiyi xalq onun bir bacısına da sahib çıxmamışdı, Sevər küçələrdə dilənçiyə çevril-

mişdi. Küçədə dilənən bacısını tanıyan Oqtay dərin sarsıntı keçirir və faciəsini belə 

anladır: “...Həyatın varlığımı unutdurduğu qiyamətləri arasında üç şeyi düşünürdüm: 

bu zavallı xalqı, səni, ox, bir də o bivəfanı ki, sevirdim. Fəqət, səni də mən bədbəxt 

etdim. Mən varlı-adlı bir adam olsaydım, hər gün yüzlərcə elçilər gələr, səni alamaq 

istərdilər. Fəqət bu hal ilə səni kim alacaqdır?  Sən indi bir dilənçisən. Gözəl də olsan 

almazlar. Bəli, sən  dilənçisən. Qalx, yavrum! Sən də mənim kimi bir səfilsən, bərabər 

gedək” [14, s. 275].   

Maraqlı olan məqamlardan biri də, tənhalıqdan qurtarma yolunda gerçəkləşən 

motivdə – Məcnunla Leylinin səhrada, Oqtayla Firəngizin səhnədə qarşılaşması  

arasında bənzərlikdədir.  

Məcnun Leyliyə “Get-get, sən o Leyli deyilsən” deməsilə Oqtayın Firəngizə 

“Of, Firəngiz, neçin gəldin, neçin həyatımın keçidlərində görünüb məni məhv edirsən? 

Ox... mən istəyirdim ki... Axı mən bu səfil həyatı buraxıb dönmək istəyirdim. Neçin 

mənim yolum üzərinə çıxıb onu yenidən kəsdin? Çəkil! Allah eşqinə, çəkil! Bir daha 

mənim gözlərimə görünmə! Mən artıq gedir, həm də əbədilik olaraq gedirəm. Mən 

səfillər padşahı idim, yenə o olacağam.”, [14, s. 287]  - sözlərindən sonra sinəsinə 

bıçaq vurması arasında tərsinə dönmüş paralellik yaşanır. Məcnun cismani məni ilə 

olan bağları, bir vaxtlar evlənmək üçün elçi göndərdiyi Leyli timsalında dünyəvi 

ehtirasını, Oqtaysa uğrunda ölümə hazır olduğu Firəngizi,  həm də səhnəni itirir. Hər 

ikisində seçilən qaçışdır, dönüş yox. 

Həm Məcnun, həm də Oqtay cəmiyyətə, təminata, üstün mövqeyə dəvət olunur-

lar. Məcnunun atası  oğlunu səhrada tapıb, ona ürəyinin istədiyi, arzuladığı nə varsa 

tapıb verməyə hazır olduğunu bildirir:  

Dəryadə isə sənə düri-kam, 

Sən söylə, mən eyləyim sərəncam. 

Zülmətdə isə, şəm`i - məqsud, 

Rövşən qılü, məndən istə mövcud [37, s.74]. 

Oqtayın da dəvətlər aldığı, lakin imtina edib, “səfillər kralı” olmağa üstünlük 

verməsi  teatrın direktoru Xaspoladın  söylədiklərindən bəlli olur: “İnqilabdan sonra 

azadlıq alır, hətta böyük bir vəzifə də təklif edirlər, mən bəşəriyyətə ayıq baxa bilmə-

rəm, mən səfillər yurdunun padşahıyam, deyib getmir” [14, s.268]. 

İskəndərin də, sərxoşluğu əslində cəmiyyətlə dil tapmamasını realizə edən 

aludəçiliklə bərabər, eyni zamanda sahib ola biləcəklərindən imtina və real mühitdən 

qaçış üsuludur. O, sərxoşluq yolunu seçdiyi üçün Hacı Həsən kimi varlı və cəmiyyətdə 

yüksək nüfuz sahibi olan bir kişinin varisi olmaq imkanlarını itirmişdir. Böyük oğul 

olmasına baxmayaraq kimsə onu ciddiyə almır və Hacı Həsənin yerini tutacaq bir insan 

hesab etmir.  

Artıq adam cəmiyyətdən qaçışının yerini öz aludəçiliyi ilə doldurur. O, ya han-

sısa oyuna, ya ova, ya səyahətə, ya içkiyə, ya da döyüşə  (bəzən də bunların hamısını 

birdən yaşayır) meyil salıb. Aludəçiliklə tənhalaşıb. Klassik Şərq ədəbiyyatının aşiqi 

dərd aludəsidir. O, üz çevirdiyi cəmiyyətdən daha çox dərdi sevir və Tanrıya üz tutub 

ondan dərd arzulayır, dərdi özünün davası, dərmanı hesab edir. Maraqlıdır ki,  divan 

ədəbiyyatının şairi də aşiqə qoşulub, onun kimi can qurban edir; aşiqin dərdindən 

özünə və sözünə pay umur. Füzulinin “Leyli və Məcnun”da giriş xarakterli rübailərin-

dən birində  Allaha üz tutub dilədiyi kimi: 

Lütf ilə şəbi-ümidimi ruz eylə! 

İqbalımı tövfiq ilə firuz eylə! 

Leyli kimi ləfsimi diləfruz eylə! 

Məcnun kimi nəzmimi cigərsuz eylə! [37, s.10] 

Bəzi vaxt  “Əl-aman hicran, bəlavü-möhnətdən əl-aman” [36, s.331] deyib 

gileylənən şair (aşiq),   dərdsiz də dayana bilmir, yalvarıb Allahdan dərd, bəla istəyir, 

onu canla bərabər tutur: 

Əgər çıxsaydı dərdin cismdən, derdim ki, candır bu, 

Nə hacət dərdini yeydir demək candan, əyandır bu [36, s.266]. 

Mübtəlalıqda şərab və sərxoşluq da var. İstər divan ədəbiyyatının aşiqi, istərsə 

də yeni dövrün artıq adamı bir qayda olaraq, şərabdan və badədən uzaq qala bilmir. 

Seyid Əzim Şirvaninin aşağıdakı məşhur misrasında səsləndirdiyi: 

Könül, ta var əlində cami-mey səbhəşümar olma ... [102, s. 42] -  

müraciəti, demək olar ki, klassik poeziyanın aparıcı xətlərindən birinin ifadəsidir. Aşiq 

daima yalvarıb, saqidən badə istəyir: 

Saqi, mədəd et ki, dərdiməndəm! 

Qəm silsiləsinə paybəndəm. 

Qəm dəf`inə cami-mey dəvadır, 

Tədbiri-qəm eyləmək rəvadır [37, s. 31]. 

Doğrudur, divan ədəbiyyatında mey, cam, şərab, saqi xüsusi rəmzi məna daşıyır 

və həqq eşqi ilə sərxoş olmanı ifadə edir. Hər halda, yenə də qəhrəmanda, zahiri 

mənada da olsa, bir aludəçilik var. Artıq adam obrazlarının da əksəriyyəti sərxoşluğa 

meyilli və şərab aludəçisidir – İskəndər, Aydın, Oqtay kimi. Divan ədəbiyyatının aşiqi 

ağlı başında olarsa “O”ndan, gerçək varlıqdan, hüsnü-mütləqdən ayrı düşməyə 

qorxurlar. Artıq adamlar isə ona görə sərxoşluğa meyillidirlər ki, real dünyanın onları 

qarşılaşdırdığı dərdlərə, çətinliklərə dözə bilmirlər.  

İdeal uğrunda fədakarlıq baxımından Məcnunla girdiyi paralellikdə   daha çox 

diqqət çəkən Oqtay Eloğludur (Cəfər Cabbarlı “Oqtay Eloğlu”). Divan ədəbiyyatının 

aşiqi, Məcnunu kimi Oqtay da sanki qara sevdaya tutulub, ağıldan imtina edib. Məcnun 

Leyli adlı bir gözəlin eşqi yolunda təmənnasız şəkildə hər şeydən keçir. Oqtay da aşiq 

olduğu səhnə üçün sahib olduğu hər şeyini itirir. Məcnunun son məqsəd və idealı 

kamilləşib “O”na qovuşmaqdırsa, Oqtayın da səhnə vurğunluğu özünü fəda edib, 

millətini xalqını dünyada gedən mədəni proseslərin önünə çıxarmaqdır. Birinin idealı 

ilahi gedişlə, o birinin idealı dünya ilə bağlıdır. Lakin hər ikisində fədakarlıq, ideal 

uğrunda özünü unutma eyni səviyyədədir – bu paraleldə hər iki qəhrəman aşiqdir.  

Oqtay Eloğlu cəmiyyətin inkişafı naminə ideallarla yaşaması ilə  bir tərəfdən 

Qriboyedovun “Ağıldan bəla” komediyasının qəhrəmanı Çatskiyə bənzəyirsə, digər 

tərəfdən öz davranışlarında, fədakarlığında, idealla arasında açılan məsafədə özünün 

də oynadığı rolla Məcnunu xatırladır. “Çatskinin Moskva cəmiyyəti ilə toqquşmasında 

təhkimçilik hüququna, dövlət xidmətinə, elm və mədəniyyətə, təhsilə, milli ənənəyə və 

dilə münasibətdə çoxlu suallar yaranır” [130]. Oqtayı da teatr, xalqın mədəni inkişafı, 

qadının cəmiyyətdə mövqeyi kimi sosial problemlər mühitlə konfliktə salır. Lakin bu 

konfliktin həlli üçün o real imkanlar tapa bilmədiyi üçün cəmiyyətdən uzaqlaşıb, 

idealından uzaqlaşır; bu uzaqlaşma isə onun taleyinin növbəti faciələrinə yol açır. 

Konfliktlərin həyati mahiyyəti ilə XIX-XX əsrin artıq adam qalereyasına daxil olan 

Oqtay, öz hissiyyatı və aşiqliyi ilə orta əsr qəhrəmanlarını xatırladır. 

Divan ədəbiyyatında aşiq ağıldan imtina etməklə sanki rahatlaşır, məqsədə, 

ideala özünü daha yaxın hesab edir. XIX əsr Azərbaycan ədəbiyyatında həm Füzuli 

ənənələrinin böyük davamçısı, həm də yeni maarifçi-realist poeziyanın banisi kimi 

tanınan Qasım bəy Zakir qəzəllərindən birində ağılsızlığı ağıldan üstün tutduğu kimi: 

Ha beylə, məni əql xərab eylədi, yoxsa, 

Bir adəm idim əvvəli divanələr içrə [106, s.128].  

Aşiqin ağıl ölçülərindən kənar çıxaraq getdiyi yolda özünü unutmasını ən gözəl 

şəkildə orta əsrlər poeziyasının  görkəmli təmsilçisi Füzuli özünün məşhur qəzəlində 

belə ifadə etmişdi: 

Əql yar olsaydı, tərki-eşqi-yar etməzmidim? 

İxtiyar olsaydı, rahət ixtiyar etməzmidim? [36, s.220] 

Azərbaycan ədəbiyyatının artıq adam tipajı isə idealı və özü arasında bir uçrum 

görür. Onu dərdə salan idealına çatma yollarını tapa bilməməsidir. Divan ədəbiyyatının 

aşiqi özünü qurban verdikcə idealına yaxınlaşır, qovuşma ümidi artır, artıq adam isə 

qurban getdikcə aradakı məsafə uzaqlaşır və qəhrəman ümidsizlik girdabına düşür.  

Aparılan müqayisəli araşdırmadan belə nəticəyə gəlmək mümkündür ki, digər  

ədəbi komponentlər kimi, artıq adam tipajları da sabit prinsiplərlə tanınmaqla bərabər,   

dəyişən mərhələ və ədəbiyatlar onların özünə uyğun tipini  formalaşdırır. Hər yeni 

mühitin özünəxas şərtləri olduğu kimi, hər bir xalqın da mental-psixoloji xüsusiy-

yətləri, ədəbiyyat ənənələri var. Yazıçıların yaradıcılıqlarına təsir edən mühit,   bədii 

təfəkkürlərinin  və yaddaşlarının genişliyi istər-istəməz mövcud ənənəyə əlavə zəngin-

liklər və fərqliliklər bəxş edir. Bu baxımdan Azərbaycan ədəbiyyatının artıq adam 

obrazları öz mühitlərinə və ədəbiyyat ənənələrinə doğmadırlar. Azərbaycan ədəbiyya-

tında artıq adam tipinin formalaşmasına müstəmləkə mühiti və klassik şərq ədəbiyya-

tının aşiq obrazı ənənələri ciddi təsirini göstərmişdir. 

        

2.3. Artıq adam obrazının təşəkkülündə maarifçi-ziyalı obrazların təsiredici 

rolu. 

Azərbaycan ədəbiyyatında artıq adam obrazının təşəkkülü və formalaşmasında 

XIX əsrin maarifçi-realist qəhrəmanlarının rolu məsələsinin  ənənə paradiqmasından 

araşdırılması ədəbiyyatşünaslığımızın aktual problemlərindən biridir. Bu sahədə apa-

rılan tədqiqatlar təkcə təsir məsələsinə yox, eyni zamanda artıq adam obrazının 

Azərbaycan ədəbiyyatındakı bioqrafiyasına aydınlıq gətirir. 

Artıq adam obrazının təşəkkül və təkamül dövrü  rus ədəbiyyatında XIX əsrə 

təsadüf edir. Həmin mərhələdə Azərbaycanın Rusiya ilə sıx əlaqəsi, maarifçi yazıçıla-

rımızın bir çoxunun Rusiya ali məktəblərində təhsil alması və Rusiyanın ədəbi-mədəni 

həyatına yaxın bələdliyi, yaradıcılıqlarında keçmişə müxalif qəhrəmanlar yaratması 

belə bir ehtimal doğura bilər ki, bəlkə, bizdə də artıq adam obrazı XIX əsrdən meydana 

gəlmişdir. Yaranan ehtimal və sualları nəzərə alaraq XIX əsr Azərbaycan ədəbiyyatının 

maarifçi qəhrəmanlarının artıq adam kontekstində təhliliə cəlb olunmasını məqsədə-

uyğun hesab etdik. 

XIX əsr Azərbaycan ədəbiyyatında maarifçi realizmin inkişaf mərhələlərinə 

uyğun olaraq onun qəhrəmanları da müəyyən təkamül yolu keçirlər. Əsrin 30-40-cı 

illəri maarifçi realizmin təşəkkülü dövrü sayılır və həmin mərhələnin maarifçilik 

baxımından yaddaqalan qəhrəmanları İsmayıl bəy Qutqaşınlının “Rəşid bəy və Səadət 

xanım” hekayəsinin eyniadlı qəhrəmanları, Abbasqulu ağa Bakıxanovun “Firəng 

məclisində” və “Xəyalın uçuşu” mənzumələrində müəllifin prototipliyi əsasında 

yaradılan şərqli səyyah obrazıdır. Bu qəhrəmanlar cəmiyyətdə müəyyən dəyişikliklərin 

tərəfdarı olan insanlardır; cəmiyyətdə hər hansı bir təklənmə problemi yaşamırlar, 

onlarda gələcəyə böyük ümid var və istədiklərini həyata ya keçirirlər (Rəşid bəy və 

Səadət xanım kimi) və ya  yolunu bilirlər (A.Bakıxanovun qəhrəmanı kimi). 



70 
 

Maarifçiliyin M.F.Axundzadənin yaradıcılığı ilə təmsil olunan ikinci və tam 

qələbəsi mərhələsində əsərlərdə maarifçi idealın ümidli, nikbin finallarla gerçəkləşmə-

si xarakterikdir. Nikbin finalla bitən əsərdə konfliktin ədəbi qəhrəmanın xeyrinə həll 

olunması  onu artıq adama çevrilməkdən uzaqlaşdırır. 

Maarifçi realizmin 70-90-cı illərinin ziyalı qəhrəmanları ilə artıq adam obrazı 

arasında qohumluq və paralellik daha çoxdur. Onların artıq adam obrazına nümunə, 

yoxsa qaynaq olması məsələsinə aydınlıq gətirilməsi üçün araşdırmaya tələbat var.  

Azərbaycanda  maarifçilik hərəkatı kimi qiymətləndirilən 70-90-cı illərin tanın-

mış ziyalılarının əksəriyyəti rus-avropa təhsilli ziyalılar idi [Bax: 83, s. 137-139]. 

Həmin ziyalılar (əksəriyyəti bədii yaradıcılıqla məşğul idilər) Avropa mədəniyyətini 

mənimsəyib ölkəyə qayıdır və onun qabaqcıl nailiyyətini Vətənə gətirməyin yollarını 

arayırdılar. Özləri yeni dünyagörüşünün, yeni əxlaqi münasibətlərin tərəfdarı olduqla-

rından yaradıcılıqlarında da aparıcı yeri köhnə və yeninin mübarizəsi tuturdu. 

“...əxlaqda yaranan dəyişiklik atalar və oğullar konfliktini qabardır. Bu isə XIX əsrin 

cəmiyyətimizə, mədəniyyətimizə və ədəbiyyatımıza gətirdiyi yenilik idi” [12, s. 145]. 

Atalar-oğullar mübarizəsində haqlı tərəf müəllif mövqeyinə görə yeni təfəkkürlü 

gənclər idi. Lakin mənəvi qələbə maarifçi gənclərə aid olsa da, üstünlük hələ də 

köhnənin, cəhalətin, nadanlığın tərəfində idi.    

Bu mərhələdə ziyalıların mübarizə hədəflərinin müəyyənləşməsində “Əkinçi” 

qəzeti və onun redaktorunun böyük rolu olmuşdur. Onlar Axundovun maarifçilik 

ideallarını daha da inkişaf etdirir, xalqın problemlərini, cəhalətin miqyasını geniş 

ölçüdə göstərməyə cəhd edir və millətə xidmətin yollarını arayırdılar. “M.F.Axun-

dovun realizm nəzəriyyəsini müdafiə edən “Əkinçi”lər ədəbiyyatın həyata yaxın-

laşması uğrunda ardıcıl mübarizə aparırdılar. Realizm mövqeyində duran “Əkinçi” 

əməkdaşları sənətin qarşısında xalq həyatına fayda gətirmək vəzifəsi qoyurdular. 

Müasir şəraitdə xalqa fayda gətirməyən, məişətin dəyişməsinə kömək etməyən əsərləri 

məqbul saymırdılar” [81, s. 11-12]. Təkcə yazdıqları əsərlərlə deyil, öz  həyat 

mübarizələri, fəaliyyət göstərdikləri peşələrlə mümkün qədər faydalı olmağın və xalqı 

tərəqqiyə aparmağın yollarını arayırdılar.  Bu arayışda bir sıra çətinliklərə düçar olur 

və təklənirdilər. Özlərinin qarşılaşdıqları çətinlikləri yaratdıqları ədəbi qəhrəmanların 

içində olduğu konfliktlər kimi təqdim edirdilər. “Milli maarifçilərin, realist sənət 

tipinin strukturunda, daxili dinamikasında  və elmi-tarixi problematikasında maarifin, 

ağlın, insan zəkasının köməyi ilə cəmiyyəti nadanlıqdan, gerilikdən, savadsızlıqdan 

xilas etməyin mümkünlüyü ideyası xüsusi yer tuturdu; maarifçi bədii düşüncədə ictimai 

xadim və yaxud yazıçı fikri intellektin, maarifçi ziyanın işığı, ziyası fonunda oxuculara 

və tamaşaçılara təqdim edilirdi” [86, s. 35]. Bunların ən yadda qalanları N.Nərimano-

vun “Nadanlıq” (1894), “Bahadır və Sona” (1896),  N.Vəzirovun “Müsibəti-Fəxrəd-

din” (1896), Ə.Haqverdiyevin “Bəxtsiz cavan” (1900)  əsərlərinin qəhrəmanları idi.  

Yeni ziyalı qəhrəmanların yaradılmasının xronologiyasında ilkinlik Nəriman 

Nərimanovun “Nadanlıq” əsərinə aiddir.  “Nadanlıq”da  XIX əsrdə  cəhalət içində olan   

bir  mühiti təqdim edilir. Finalın rus təhsilli, yeni tipli ziyalı Ömərin  ölümü ilə bitməsi 

onu əsərin qəhrəmanına çevirir. Aldığı təhsil və yeni dünyagörüşü ilə mühitin “ögey 

övladı” vəziyyətinə düşən Ömər öz istək və arzularında haqlı olsa da, cəmiyyət onu 

haqsız sayır. “N.Nərimanov Şərqin ənənələrindən birinin insanın öz hüquqlarını 

bilməməsi olduğunu yazmışdır. O deyirdi ki, adama lazım olan qərarları ya yaşca 

böyük, ya nüfuzca daha hörmətli, ya da daha varlı insanlar qəbul etdirirlər” [46, s. 

21]. Nərimanovun maarifçi dünyagörüşündə bu sreotiplərin yenidən dəyərləndirilməsi, 

pozulmaların nədən qaynaqlandığının müəyyənləşdirilməsi  ardıcıl yer tutur. Onda ali 

dini dəyərlərə və mütərəqqi milli ənənələrə böyük sevgi var. Lakin həmin dəyərlərin 

cəhalət və fanatizmə bulaşması Nərimanovu ciddi şəkildə narahat edirdi. Ömərin 

mənsub olduğu mühitdə müdriklikdən daha çox cəhalətə yiyələnmiş yaşlılar, varlılar 

(xüsusən atası) ondan qan tökmək, qisas almaq, dava salmaq, ailənin qərar verdiyi   

zəngin atanın azyaşlı qızı ilə evlənmək və s. kimi  naqis davranışlar gözləyirlər. 

“Nadanlıq” pyesində ilk başlanğıcda kəndə müəllim təyin olunmuş, özünə şagird 

axtaran Məhəmməd ağa əsərin qəhrəmanı təsirini bağışlayır. Lakin dramatik hərəkət 

hadisələri Ömərin ailə və cəmiyyət daxili faciəsinə yönləndirir. İstər Məhəmməd ağa 

olsun, istərsə də Ömər mühit tərəfindən xoş qarşılanmayan, anlaşılmayan insanları 

təmsil edirlər. Maraqlıdır ki, heç biri, xüsusən də qardaşının əli ilə qətlə yetirilən Ömər 

onları başa düşməyən cəmiyyətə nifrət etmir və ondan  üz çevirmirlər; bütün cəhdlərini 

cəmiyyəti içində olduğu cəhalətdən qurtarmağa çalışırlar. Təsadüfi deyil ki, Ömər can 

verərkən onu güllələyənin qardaşı vəli yox, cəhalət və nadanlıq olduğunu söyləyir: 

“...Məni.. nadanlıq ..., avamlıq..., bi...mərifətlik  güllələdi. ...Ah! Nadanlıq!” [ 89, s. 

60]. 

Dramaturgiyada olduğu kimi, Azərbaycan nəsrində də ilk yeni tipli ziyalı 

obrazını Nəriman Nərimanov yaratmışdır. “Bahadır və Sona” romanının azərbaycanlı 

ziyalı qəhrəmanı Bahadır səy və zəhmətlə universiteti başa vurur. Onu ən çox narahat 

edən problem mənsub olduğu millətin digər millətlərdən geridə qalmasıdır; millət adı 

gələndə dərdə, qəmə batır “Biçarə millət” deyib, ah çəkir [89, s.162]. Cəmiyyəti 

cəhalətdən qurtarmağa gücü çatmayan Bahadır maarifçi-ideoloq kimi çıxış edir, öz 

dövrünün bir sıra problemlərinə aydınlıq gətirməyə çalışır. Mühit onu sıxır, dəyərini 

bilmir. Ona görə ki, cəhalət içində olanlar hadisələri onun kimi qiymətləndirməyi 

bacarmırlar. Erməni qızı Sonaya aşiq olan Bahadır öz millətinin və islamın tarixini 

gözəl bilir.  Sevgilisinə  dininin, tarixinin böyüklüyünü, qüdrətini anlatmağa çalışır, 

eyni zamanda elm və mədəniyyətin inkişafı yolunda buraxılan səhvlərdən söz açır. 

Müəllif mövqeyinin ifadəçisi olan Bahadır islam dininin yox, fanatizm və cəhalətin 

tənqidçisidir. O, Məhəmməd Peyğəmbəri və onun vasitəsilə gətirilən dini yüksək 

qiymətləndirir [89, s.165]. 

Bahadır bir ideoloqdur, o, mükəmməl bir maarifçilik proqramının müdafiəçisi 

kimi özünü göstərir. XIX əsr Azərbaycan ədəbiyyatının heç bir qəhrəmanı Bahadır 

kimi geniş maarifçi proqramla çıxış etmir. Onun proqramında din, elm, mədəniyyət, 

mətbuat, təhsil, dil,  insanları bir-birindən “təfriqə” salan “uçurum dərələr” və s. haq-

qında qiymətli fikirlər var. Yazıçı həmin proqramı Bahadırın digər qəhrəmanlarla 

dialoqlarında və düşüncələrində təqdim edir. O, hətta sevdiyi qıza da zahiri görünü-

şündən daha çox, öz millətinə bəslədiyi sevgiyə görə vurulur. Sonaya dərs keçdiyi 3 

aylıq tətil müddətində  söhbətlərində bir beytlik şeirdə vurduğu eyham və ayrılarkən 

bir də görüşmək ümidini  bildirdiyi sözlərdən başqa   eşq, məhəbbət mövzusunda heç 

nə demir; millət, vətən, islam dininin gerçəkləri haqda olan dərin duyğu və düşüncələ-

rini anladır.  

Romanın qəhrəmanlarını “uçurum dərələr” faciəyə sürükləsə də, yenə də millət 

və Vətən sevgisi, böyük amallar onları cəmiyyətdən ayırmır. Bahadırın intiharı, 

Sonanın “dəlilər azarxanası”na düşməsinin çox qısa anda baş verməsi onların sonundan 

çox əvvəlini, ağıl və düşüncələrini yadda saxlamağa imkan yaradır. Burada mühit 

cəhalət içində olsa belə, maariflə düzələcəyinə olan inam, Bahadırın maarifçi düşün-

cələri qəhrəmanı artıq adam kimi dəyərləndirməyə imkan vermir. 

XIX əsr Azərbaycan ədəbiyyatının ən yaddaqalan ziyalı qəhrəmanlarından biri 

də Nəcəf bəy Vəzirovun “Müsibəti-Fəxrəddin” faciəsinin qəhrəmanı Fəxrəddindir. 

Digər ziyalı ədəbi qəhrəmanlar kimi o da müəllif idealının daşıyıcısıdır, üzvü olduğu 

cəmiyyəti yad insanlığa yad görünən streotiplərdən xilas etməyə çalışır.   

Xalqa və vətənə xidmət Fəxrəddinin həyat amalıdır. O, sevdiyi qız, Səadət 

haqqında xəyala dalanda belə, ona öz məslək, amal yoldaşı kimi baxır. “Allah qoysa, 

bir üç-dörd ilin içində bağ da hazır olar və onun mədaxili məktəbxanaya və azarxanaya 

kifayət edər; məndən artıq xərc istəməz...  Sonra... Səadət xanım qolları çirməkli, dəstə 

haçar belində, gecə-gündüz əlləşməkdə, cənab Fəxrəddin bəy də özü həm bağban, həmi 

dirrikçi, həmi məktəbdə müəllim... Pis ömür deyil, hərgah qəza  bivəfalıq etməsə. 

Görək, Allaha pənah!” [103, s. 118-119]. 

Avropada ali təhsil alıb, yurduna dönmüş Fəxrəddin nə qədər   çalışmaq, xalqa 

xidmət etmək əzmi ilə yaşasa da, cəmiyyət streotiplərindən qaynaqlanan düşmənçiliyə 

görə o, qan intiqamının hədəfinə və  qurbanlığına çevrilir. Ailə düşmənləri olan Rüstəm 

bəy üçün Fəxrəddin xalqının qiymətli, fədakar bir övladından çox oğlu Rəşidin əvəzi 

ola biləcək qiymətli qurbanlıqdır. 

Fəxrəddini öz doğma ailəsi, anası Mələk xanım, qardaşı Şahmar belə başa 

düşmür. Bütün bu münasibətlər ziyalı qəhrəman və onun həyat amalı üçün çox 

əlverişsiz mühit formalaşdırır. Qəhrəman içində olduğu mühitin şərtləri ilə razılaşmır, 

ətrafda onu anlayan çox az adam var. Bütün bunlara baxmayaraq son ana qədər o, 

bədbinləşmir, öz işıqlı ideallarını həyata keçirmək uğrunda mübarizə aparır. “O, 

yaşadığı mühitdə nadanlıqla döyüşməyin çətin olduğunu başa düşsə də, məzlum küt-

lənin xoşbəxt və rahat yaşayışı naminə maarifin təbliği kimi ağır işə girişir” [5, s. 626]. 

Yaradıcılığında folklor və klassik ədəbiyyat ənənələri müasir dünya ədəbiyyatı 

texnologiyası ilə  uğurla əlaqələndirən Haqverdiyev ədəbiyyatşünaslıqda  XIX əsrdən 

XX əsrə keçidi formalaşdıran bir sənətkar kimi dəyərləndirilir [82, s. 58-62]. O, yeni 

və ənənəvini yaradıcılıqla sintezləşdirir, çatdırmağa istədiyi ideya və idealın ifadəsi 

üçün uyğun yollar tapır, qurduğu  fərqli dramatik situasiyalarla daramaturgiyamızı 

zənginləşdirirdi. “Əbdürrəhim bəy Haqverdiyev dramatik formalardan böyük sərbəst-

liklə, novatorcasına istifadə etməyi bacarmışdır. O, fikrin, məzmunun daha qabarıq və 

qüvvətli ifadəsi üçün uyarlı, orijinal formalar tapmış, dramın janr poetikasını xeyli 

zənginləşdirmişdir” [87, s. 70]. Haqverdiyev təkcə dramaturgiyada deyil, nəsrdə də bir 

çox yeniliklərin əsasını qoymuşdur.  O, nəsrdə də dramatik təfəkkür nümayiş etdirir; 

tragik nəsrin ən gözəl nümunələrini yaradır. “Folklordan gələn mifopoetik obrazlar, 

süjet və motivlər onun yaradıcılığında üstün yer tutur” [13, s. 66].  Ümumiyyətlə, Haq-

verdiyev yaradıcılığı ədəbiyyatımızda metodların, janrların, ənənə və novatorluğun, 

ədəbi qəhrəman tiplərinin və bir sıra digər sənətkarlıq məsələlərinin inkişafa stimul 

verən bazası kimi dəyərləndirilə bilər. Bu mənada, artıq adam obrazına keçid də 

Haqverdiyevin yaradıcılığında gerçəkləşir.   

Əbdürrəhim bəy Haqverdiyevin “Bəxtsiz cavan” faciəsinin  qəhrəmanı Fərhad 

maarifçi-ziyalı tipi ilə artıq adam arasında keçid vəziyyətindədir. Rusiyada gimnaziya 

təhsili alıb geri dönən, unvesitetdə oxuyub, həkim olmaq, kəndlilərə, xalqa  bu yolla 

faydalı olmaq istəyən Fərhad doğma əmisinin mal-pul hərisliyini, kəndlilərə qeyri-

insani münasibətini görəndə sarsılır; ona qarşı mübarizəyə başlayır. Lakin nə qədər 

müqavimət göstərsə də, Hacı Səməd ağa və onun ətrafında olanlara qalib gələ bilmir. 

Nəinki xalqa vermək istədiyi faydanın qarşısını alırlar, hətta özünün şəxsi həyatını alt-

üst edirlər; üzünü görüb sevmədiyi qızla evləndirirlər, təhsilini davam etdirməyə 

qoymurlar. Kəndlilərlə humanist davranışını əmisi tip insanlar xor görürlər. Cəmiyyət 

üstünə gəldikcə o, öz ideallarını müdafiə edir. Davranış və qərarlarında haqlı olduğunu 

sübut etməyə çalışır. İdeya və müqaviməti ilə ziyalı-maarifçi qəhrəman olan Fərhad, 

iradəsinin qırıldığı, çaş-baş qaldığı, ağıllılıq və divanəlik arasında çabaladığı, qətl və 

intihara sürükləndiyi an artıq adam tipinə doğru bəzi keçidlər nümayiş etdirir. Əlacsız 

olduğu vaxt özünü öldürmək istədikdə, qeyri-şüuri əmisi və atalığı Hacı Səməd ağanın 

qətlinə bais olur. Lakin bu, onu mənəvi böhrandan xilas etmir, intihar qərarından 

dönmür və özünə də atəş açır. Açdığı atəşlə yaralanan, lakin ölməyən Fərhadı içindəki 

mənəvi böhranlardan törəyən  yaralar öldürür. Özünün ən böyük arzusu məzlumları 

zalımların zülmündən xilas etmək, xalqın qayğısına  qalmaq və cəmiyyətin cəhalətdən 

qurtarmasına çalışmaq olmasına baxmayaraq içində olduğu mühit Fərhadı məzlumlaş-

dırır. Finalda ölümqabağı son sözlərində də heç nə edə bilməməyin təəssüfü ifadə 

olunur: “...Ölürəm ana, sinəm sızıldayır, ürəyim sancır ... ay öldüm... Bircə əlini 

ürəyimə qoy. Allah! Şahid ol!... Pərvədigara, sən özün məzlumları zalımların əlindən 

xilas elə!...” [38, s.107]. Ağlını itirmə səviyyəsinə çatsa, psixoloji vəziyyətində 

sarsıntılar müşaiyət olunsa da, Fərhad sonunacan bir ideal daşıyıcısı kimi özünü 

qoruyub saxlayır; idealında büdrəmir və cəmiyyətdən üz döndərmir, gücünün 

çatmadığı mübarizədə qoruya bilmədiklərini Allaha, eyni zamanda gələcək nəsillərə 

əmanət edir.  

Fərhadın mübarizə və dönməzliyi müəllifin maarifçi ziyalıdan gözlədiyi davra-

nış idi. Haqverdiyev Fərhadın fədakarlığı, torpaqda kəndlinin haqqının və payının 

artırılması haqda fikirləri ilə öz müəllif mövqeyini ortaya qoyur və demokratik 

düşüncəsini ifadə edir. “Ədib bu pyesdə gənc Fərhadı özünə oxşatmağa çalışmışdır. 

Bu, çox təbii bir haldır. Yazıçının öz şəxsi təcrübəsi o zaman demokratik ruhlu fərhad 

kimi cavanlar üçün ümumi mahiyyət daşıyırdı və tipik bir hal idi” [79, s. 32].  

Maarifçi-ziyalı qəhrəmanlar mühitlə nə qədər ciddi problem yaşasalar da, 

onlarda psixoloji sindromlar, mənfi aludəçilik və cəmiyyətdən üz döndərmə halları 

yoxdur. Onlar həyata keçməyən arzuları ilə ideal təmsilçisidirlər. Dövr, mühit onların 

arzuladığı şərtlərə uyğun deyil. Ailə üzvləri, yaxınları belə onlara ruhən yaddır. 

Cəmiyyətdə çox az tərəfdarları var. İçində olduqları şərait, artıq adamların mühiti qədər 

problemidir; onlarla eyni səviyyədə təzyiqə məruz qalıblar. Lakin bu gənclər 

yaşadıqları mühitdən üz döndərmirlər, eləcə çətinliklərdən hər hansı pis vərdiş və 

aludəçiliklə xilas olmağa cəhd göstərmirlər.   

Maraqlıdır ki, maarifçi-ziyalı obrazlar heç biri əsərdə tək deyil. Yanlarında 

onları başa düşəcək, fikir bölüşdürəcək bir dost və ya ruhən ona çox yaxın olan sevgili 

var. Müəllif bununla çatdırmaq istəyir ki, qəhrəmanlarının həyatı  faciə ilə bitsə də, 

onların yandırdığı məşəli gələcək nəsillərə daşıyacaq biri var. 

Maarifçi-ziyalı qəhrəmanla artıq adamın xarakterlərinin açılmasında, əksər 

hallarda onların sosial həyatı ilə bərabər, həm də qarşı cinsə olan sevgi, məhəbbət  

motivi süjetin formalaşmasında təsiredici rol oynayır. “Elmi ədəbiyyatda göstərilir ki, 

məhəbbət öz obyektinə doğru təmənnasız və fədakar meyildə ifadə edilən əxlaqi-estetik 

hissdir, başqa şəxsiyyətə, insan birliyinə və ya ideyaya doğru canatmadır” [73, s. 86]. 

İzah olunan şəkildə götürsək, maarifçi-ziyalı obrazlarda ideala canatmada sabitlik və 

ardıcıllıq nümayiş olunur. Onlar qarşı cinsə bəslədikləri duyğularında da dəyişkənlik 

göstərmirlər. Lakin mühüm olan və fədakarlıq tələb edən ideala canatmadır. Artıq 

adamda isə nə idealda, nə də məhəbbətdə dözümlülük, iradə, ardıcıllıq yoxdur; hər 

ikisində impulsivlik və dağınıqlıq müşahidə olunur.  

Azərbaycan ədəbiyyatında maarifçi ziyalı obrazlarında müşahidə olunan 

fədakarlıq, ideal uğrunda qurban getmə, ətrafın təsiri ilə dəyişməmə kimi halların 

müşahidəsi milli klassik ənənələrdən də qaynaqlanırdı. Klassik ədəbiyyatın eşqə sadiq 

ədəbi qəhrəmanı özünün yeni kristal tipi ilə sələflərinin yolunu davam etdirirdi.  Eşqlə 

kamilləşən, “O”na çatmaq uğrunda bu dünya ilə bağlı olan hər şeyini fəda edən aşiqin 

yeni xələfi ilə qarşılaşırıq XIX əsrdə; öz idealları uğrunda qəhrəman hər şeydən və 

canından keçir. “Bu, ilk növbədə sufizmin ənənəvi aşiq-məşuq modelində məşuqun 

yerinə vətənin, millətin qoyulması şəklində özünü göstərir” [85, s.23]. Bu tip qəhrə-

manların yaranması bir tərəfdən yazıçının özünün ideallar uğrunda qarşılaşdığı 

çətinlikləri və cəhalətlə barışmazlığını  göstərirdisə, digər tərəfdən özünə çox yaxın 

olan ədəbi ənənənin qırılmazlığını, fasiləsizliyini təmin edirdi. Maarifçilik Qərb və 

Şərq ədəbiyyat ənənələrini özündə sintezləşdirməsi baxımından da sonrakı ədəbiyyat 

mərhələsi üçün bir məktəb, yaşanmış təcrübə rolunu oynadı. “Azərbaycan maariçiliyi 

Azərbaycan ictimai mühitində yarandığından və təkcə Qərbin, Rusiyanın deyil, həm də 

Şərqin mütərəqqi ideyalarından, fəlsəfi ənənələrindən bəhrələndiyindən spesifik 

cəhətlər kəsb etmiş, özünəməxsus inkişaf yolu tuta bilmişdir” [34, 31]. 

Maarifçiliyin əsas prinsiplərindən biri insanlara, kütləyə yeni ideallar təqdim 

etmək idi. Ona görə də yeniləşmənin təmsilçisi artıq adam kimi yox, maarifçi-ziyalı 

ədəbi qəhrəman kimi yaradılırdı.  Maarifçi-ziyalı, ideoloq qəhrəmanlar artıq adam 

obrazını yox, ona  çox yaxın  qaynağı formalaşdırır.  

2.4.  XX əsrin ilk onillikləri Azərbaycan  ədəbiyyatında artıq adam obrazının  

təkamülü və təsnifatı. 

XIX əsrin maarifçi ziyalıları açıq-aydın öz idealları uğrunda mübarizə aparıb, 

sonda cismən, fiziki olaraq məğlubiyyəti qəbul eib, həyatı tərk etmələri, lakin 

ideallarını gələcək nəsillərə, davamçılarına ötürmələri ilə yadda qalırdılar. XX əsrin 

gənc və oxumuş və ya təhsili yarıda qalmış gəncləri yeni xarakterli ədəbi qəhrəmanlar 

kimi meydana gəldilər. Bu iki yaxın dövrün üsyan edən, mühitlə problemlər yaşayan  

gəncləri bir-biri ilə ortaq xüsusiyyətlər daşısalar da, yeniləri fərqləndirən cəhətlər də az 

deyildi. Yeniləri fərqləndirici xüsusiyyətlərinə görə Məsud Əlioğlu “qəribə adamlar” 

adlandırır. “Qəribəlik” nə idi? – sualını qoyur və bu sualın cavabında XIX əsrin gənc 

maarifçiləri ilə müqayisədə yeni, XX əsrin başlanğıcının qəhrəmanlarının özünəməx-

susluğunu dəyərləndirir: “Əməli, əqidəsi etibarilə həmin nəsildən olan, lakin inkişaf 

yolu etibarilə tamamilə başqa səpkidə yetişən bir nəsil də vardı ki, bu nəslin fikirləri, 

başına gələn hadisələr, onları əhatə edən mühit və bu mühitə qarşı apardıqları 

mübarizə üsulları orijinal mahiyyətdə idi. bu nəsil həqiqətən başa düşən, lakin üzə 

vurmayan, haqsızlığı görən, lakin dinməyən, bütün duyduqlarını, dərk etdiklərini 

ürəklərinə salıb əridən, əzablara, işgəncələrə dözən, zahirdə isə gülümsəyən, dərdin 

gücündən özlərini “divanə”, “laübalı” kimi qələmə verən ziyalılar idi. onların hərə-

kətləri, sözləri, davranışları cəmiyyət içərisində qeyri-adi vəziyyət almışdı; kütləyə 

“qəribə” görünürdü” [29, s. 426-427]. İstinad etdiyimiz bu fikirdə qəhrəmanların əzab 

və işgəncəyə dözüb, zahirdə gülümsəmələri, özlərini sanki düşüncəli şəkildə “divanə”, 

“laübali” aparmaları mübahisə yaratsa da (məqsədli şəkildə özünü divanəliyə qoymaq 

müəllifin “qəribə adamlar” kimi xarakterizə etdiyi bütün qəhrəmanlara yox, yalnız 

“Dəli yığıncağı”ndakı Molla Abbasa aid edilə bilər), onun artıq adam mənasına 

sinonim kimi işlətdiyi “qəribə adamlar” ifadəsi və bu anlayışla yeni tipli qəhrəmanlara 

diqqət yönəltməsi ədəbiyyatşünaslıq tariximiz baxımından əhəmiyyətlidir. XX əsrin 

başlanğıcı  Azərbaycan ədəbiyyatında bu cür obrazların bütöv bir qalereyası mövcud-

dur, daha çox seçilənləri isə C.Məmmədquluzadə və C.Cabbarlının yaradıcılığına 

aiddir – İskəndər (C.Məmmədquluzadə “Ölülər”), Rüstəm, Mirzə Məhəmmədəli, 

Səməd Vahid (“Anamın kitabı”), Molla Abbas (C.Məmmədquluzadə “Dəli yığın-

cağı”), Aydın (C.Cabbarlı “Aydın”), Oqtay (C.Cabbarlı “Oqtay Eloğlu”) və s. 

Dissertasiyanın daha əvvəlki bölümlərində müqayisə və izah məqsədilə istər, Cəlil 

Məmmədquluzadə, istərsə də Cəfər Cabbarlının yaradıcılığına aid obrazlara müraciət 

olunmuşdur. Lakin onların artıq adam kimi dəyərləndirilməsinin səbəbləri, özünəməx-

susluqları və təsnifatı üzrə araşdırma bu yarımfəsildə aparılır. 

İstər Cəlil Məmmədquluzadə, istərsə də Cəfər Cabbarlı öz doğma mühitlərinin 

“artıq adam”larını yaradırlar. Onların qəhrəmanlarını formalaşdıran XX əsrin başlan-

ğıcının Azərbaycan mühitinin sosial-iqtisadi, siyasi şərtləri və  cəmiyyətin daşıyıcısı 

olduğu stereotiplərdir. Bu mühiti başqalarından fərqləndirən dəyərlər, onun özünün 

“artıq adam”ını formalaşdırır. Eyni zamanda, fərqliliklərin və özünəməxsusluqların 

üzə çıxmasında, heç şübhəsiz, yazıçı istedadının və onun problemi həll etmə üsullarının 

da xüsusi rolu var. 

XX əsrin ilk onilliklərində Azərbaycan dünyada gedən gərgin proseslərin, 

demək olar ki, burulğan nöqtəsində idi. Neftin, maddi sərvətlərin oyatdığı maraq, 

Vətənimizin Şərqlə Qərb arasında əlaqələndirici coğrafi məkan olması, Rusiyada 

yaşanan proseslər və ölkəmizin çarizmin mühüm sərhədlərini təşkil etməsi, Birinci 

Dünya Müharibəsi, lokal savaşlar – erməni-müsəlman qarşıdurması, sənayenin inki-

şafa başlaması, ənənəvi həyat tərzi və stereotiplərlə müasirlik arasında yaşanan təzadlar 

və s.  bu burulğanın gərginliyini daha da gücləndirir və  çətin şərait xarakterik tiplərin 

formalaşmasına yol açırdı.  

Daha əvvəldə də qeyd etmişdik ki, Azərbaycan ədəbiyyatında həm kiçik, həm 

də artıq adam obrazlarının tam formalaşması Cəlil Məmmədquluzadə yaradıcılığında 

gerçəkləşir. Kiçik adam  ədibin nəsr yaradıcılığı,  artıq adam isə  dramaturgiyası üçün 

xarakterikdir. Böyük mütəfəkkir təkcə öz yaradıcılığı ilə yox, “Molla Nəsrəddin” jur-

nalında ətrafına yığdığı amal və məslək dostları ilə birlikdə dövrünün qarışıqlıqlarına 

və qaranlıqlarına işıq tutur, mühitdə əzab çəkən, çabalayan insanları ustalıqla 

yaradıcılığa gətirirdilər. Bu jurnal Cəlil Məmmədquluzadənin layihəsi olduğundan 

orada yayılan və əks olunan ideallarda, sənətkarlıq xüsusiyyətlərində ədibin böyük 

dühasının bu və ya digər səviyyədə payı var. Təsadüfi deyil ki, Cəlil Məmməd-

quluzadənin bədii əsərləri ilə jurnal arasında bir vəhdət, paylaşma mövcud idi. “ “Molla 

Nəsrəddin” jurnalı böyük demokrat ədəibin bütün əsərlərində qaldırılan ideyaların və 

problemlərin məcmusudur. “Molla Nəsrəddin” jurnalı XX əsrin əvvəllərində yaşayıb-

yaratmış qüdrətli ədiblərimizin – mollanəsrəddinçi yazıçı və şairlərin böyük 

ideyalarının çoxcildli külliyyatıdır” [42, s.49]. 

 Cəlil Məmmədquluzadənin yaradıcılığında iki tip artıq adam obrazı ilə rastla-

şırıq: a) mühitin təzyiqi qarşısında faciəvi həyat və məcburi özgələşmə yaşayanlar 

(“Ölülər”də İskəndər, “Dəli yığıncağı”nda Molla Abbas); b) Yad təsirlər altında 

özgələşib, vaxtlarını lazımsız fəaliyytə həsr etdiklərindən gərəksiz vəziyyətə düşənlər  

(“Anamın kitabı”ndakı qardaşlar – Rüstəm, Məmmədəli, Səməd Vahid) 

Azərbaycan ədəbiyyatında artıq adam obrazının  parametrlərinə cavab verən ilk 

ədəbi qəhrəman  İskəndərdir (“Ölülər”, 1909). Əsərin başlanğıcından   onun mühitə, 

yaşadığı ailə normalarına uyğun  gəlmədiyinin şahidi oluruq: Kiçik qardaşı Mirzə Cəlal 

müəllimdən dərs alır. Cəlalın öz doğma dilində yox, dili çaşa-çaşa farsca yazıb oxuma 

öyrənməsi mühitdə yaşanan natamamlıqlara eyham kimi səslənir. İskəndərin  evə 

girərkən yol verdiyi bütün hərəkətlər – iti Marsı öz arxasınca otağa dəvət etməsi, 

kefliliyi, şlayapasını çıxarıb kravatın üstünə çırpması və siqaret eşməsi  cəmiyyət 

streotiplərinə etinasızlığını və saymamazlığını göstərir. Hazırkı dövrdə belə, o cür 

davranış ənənəvi Azərbaycan mühitində böyüyə hörmətsizlik kimi qəbul olunur.  

Müəllimlə İskəndər arasındakı dialoq problemli mühitdən xəbər verir. İskəndər-

dən qardaşına dərslərini yaxşı oxuması üçün öyüd-nəsihət verməsini istəyən müəllimin 

aldığı cavab yavaş- yavaş mühitin anormallıqları haqda informasiyanı genişləndirir. 

“Müəllim: ... Məgər Mirzə Cəlal görmür ki, elmsiz adam bir qəpiyə dəyməz? 

İnsanın ki, elmi olmadı onun nə qədir-qiyməti ola bilər və nə hörməti ola bilər. 

İskəndər (ucadan qah-qah çəkib gülür). Məgər Mirzə Cəlal görmür ki, elmli 

insan bir qəpiyə dəyməz? Xa...xa...xa... Hər kəsin ki elmi var, hörməti yoxdur; hər kəsin 

ki, hörməti var, onun elmi yoxdu. Xa...xa...xa... İnsan ona deyərlər ki,  nə elmi ola, nə 

də hörməti ola. Xa... xa... xa...”  [77, s.384].  İskəndərin özünün elminin və peşəsinin 

nə olduğu əvvəldən sona bilinmir. O, getdiyi Avropada hansı elmə yiyələndiyi 

bilinməsə də, hansı vərdişə yiyələndiyi ilk pərdədən görünür; Cəlalın ona “Vallah, 

dadaş, yenə çaxır içmisən” [77, s.384], söyləməsinə cavab olaraq  “Yalan deyirsən, 

vallah yalan deyirsən. Çaxır içməmişəm, araq içmişəm” [77, s.384], cavabını verir. 

İskəndərlə qardaşının danışığından aydın olur ki, Karapetin dükanından aldığı araqları 

səhərdən axşama, axşamdan səhərə içir.  Daha sonra evə gəlib, atasını soruşan kişinin 

üstünə iti küşkürdür. Səhnəyə daxil olub, qardaşına “Sən Allah, bu zəhrimarı içmə”, 

deyən bacısının dörd divar arasında, dünyadan ayrı salındığına qəmləndiyini bildirir, 

onun əlindən tutub, fürsət varkən onunla birlikdə bu ölkədən çıxıb getməyi məsləhət 

görür. Beləliklə, ilk səhnədən,  qəhrəmanın öz  yerində olmadığı,  mühitə uyuşmadığı, 

bacısını da götürüb baş alıb getmə istəyi,  ətrafa qarşı aqressivliyi bəlli olur. Drama-

turqun çox yüksək sənətkarlığının nəticəsidir ki, əsərin başlanğıcında, iki-üç səhifədə 

bu qədər bol və ciddi informasiya ötürə bilir. Növbəti səhnələrdə mühitin eybəcərliyi 

və yaramazlığı, İskəndərin aqressiyasının səbəbləri açılır. 

İskəndərin üsyanının qeyri-adekvat şəkildə təzahürü onun qarşılaşdığı, düçar 

olduğu problemlərin son dərəcə mürəkkəb olmasından qaynaqlanır. Əsərin tənqid 

hədəflərinin başında Şeyx Nəsrullahın dayanması, ilk baxışda belə təəsüürat oyada 

bilər ki, dramaturq din əleyhinə mübarizə aparır. Lakin akademik İsa Həbibəyli Cəlil 

Məmmədquluzadənin dinə münasibətini açıqlayan məqalə və felyetonları üzərində 

apardığı tədqiqatlarla əsaslandırır ki, “... Cəlil Məmmədquluzadə heç də ateist olmayıb, 

fanatizm, xurafat, mövhumat əleyhinə qətiyyətli mübarizə aparan qüdrətli vətəndaş 

sənətkardır” [40, s.143]. 

Əsər davam etdikcə, ölü diriltmək adı ilə gələn Şeyx Nəsrullahın əlində öz 

dəyərləri ilə oyuncağa çevrilən cahil insanlar (hacılar, məşədilər, kərbəlayılar) 

İskəndərin barışmaz münasibət bəslədiyi mühit haqqında dolğun təsəvvür yaradır.   

Qadını və ölünü özlərinin ən müqəddəs dəyəri hesab edən Azərbaycan cəmiyyətində 

kənardan  daxil olan bir fırıldaqçı dəyərləri ayaq altına alır; ölüləri diriltmək kimi qeyri-

adi bacarığa malik olduğuna camaatı inandırıb, siğə üçün gələn və zorla göndərilən 

qızları, qadınları əyləncə vasitəsinə çevirir, ona yaxınlıqlarının   mükafatını behiştdə 

alacaqlarını söyləyir. Bütün bunların yalan olduğunu bilən oxucu və tamaşaçı əsərlə 

tanışlıqda ağır hisslər keçirir. Xalqın  təmizlik və saflıq, gözəllik simvolu olan Nazlını 

belə atası Hacı Həsən cənnət xülyası ilə Şeyxin otağına yollamağa hazırlaşır; ger-

çəkdən, baş götürüb qaçılmalı mühitdir. Bu faciəvi situasiyaların ard-arda düzümünü 

gördükcə, fırıldaqçı şeyxə, cahil insanlara qarşı barışmaz münasibət yaranır fikrimizdə. 

Bu barışmazlıqda İskəndərlə həmfikir olur tamaşaçı. Ancaq onun sərxoşluğu da 

tamaşaçı tərəfindən birmənalı qarşılanmır.  Çünki mühit öz qüsurları ilə dözülməzdirsə, 

İskəndər də öz sərxoşluğuna görə lazımsızdır. Bacısına baş götürüb bu diyardan 

getməyi tövsiyə etsə də, fikrində ardıcıllıq yoxdur, öz daxili tarazlığını itirib. O, Nazlını 

nə cəmiyyətdə, nə də baş götürüb aparacağı yerdə qoruya biləcək   birisi deyil. Bütün 

bunlara baxmayaraq tamaşaçı İskəndəri doğma qəbul edir, onun bu hala düşməsinə 

acıyır. “İskəndərin inkişafını diqqətlə izləyənlər (tamaşaçı və ya oxucu – N.H.) o 

sərxoş, laübalı gəncə məhəbbət bəsləyir, bəzən də onun halına yanırlar” [93, s. 84]. 

Bütün əsər boyu İskəndərin sayılmazlığı və səsini qaldırmağının, nə deyib, 

deməməyinin ətrafdakılar üçün mənasızlığı aydın müşahidə olunur. İskəndər öz 

potensialını yalnız müşahidələrində və baş verənlərin mahiyyətini doğru bilməsində 

nümayiş etdirə bilir. Lakin hadisələri dəyişdirmək və başqalarına da gerçəkləri başa 

salmaq funksiyasından məhrumdur; bu, bir tərəfdən cəmiyyətdəki cəhalət və 

biveclikdən qaynaqlanırsa, digər tərəfən İskəndərin mübarizənin üsullarını doğru-

dürüst tapa bilməməsindən irəli gəlir. Bu iki səbəb birləşib onu  artıq adama çevirir. İlk 

qarşılaşmada Şeyx Nəsrullah özünün gerçək opponentinin İskəndər ola biləcəyindən 

ehtiyatlanır. Lakin ətrafdakıların ona münasibətini dəyərləndirən Şeyx Əhməd belə bir 

təhlükənin baş verə bilmə ehtimalının yoxluğunu bəyan edib, şeyxi sakitləşdirir:  

“Şeyx Nəsrullah, Şeyx Əhməd, mənim bu İskəndərdi - nədi, bundan gözüm su 

içmir. 

Şeyx Əhməd (bir az fikirdən sonra). Şeyxanə, heç narahat olma, onu buralarda 

heç adam yerinə qoyan yoxdu. Sən damağını pozma, işində ol! ”  [77, s.406]. 

Hacı Həsənin Nazlını Şeyx Nəsrullaha ərə vermək istəyərkən İskəndərə  dediyi 

sözlərdə təkcə atanın yox, bütün cəmiyyətin onun üçün təyin etdiyi yeri göstərir: “... 

İskəndər, qulaq as, gör nə deyirəm... Sən bilirsən ki, bacın Nazlı səni nə qədər istəyir. 

Bugünkü gündə razı olma ki, mənim evimdə göz yaşı tökülsün. Şeyx cənablarına 

getməyə mən onu razı eləmişəm; amma bayaqdan ağlamaqdan sakit olmur, deyirki, nə 

bilim, gərək İskəndər razı olsun. Bunu da sənə xəbər verirəm ki, razı oldun olmadın, 

mənə heç bir təvafütü yoxdur.  Məni sən o qədər incitmisən ki, mən səni daha adam 

yerinə qoymuram...” [77, s. 424].  

Ayrı-ayrı epizodlarda (həm kənardan gələnin, həm də ailənin içində doğma 

atanın danışıqlarında) İskəndərin adam yerinə qoyulmaması haqda  səslənən fikirlər 

qəhrəmanın artıq adam kimi təqdiminə müəlifin özünün də vurduğu möhürdür. 

Artıq adam kimi səciyyələnən, mühitdə yeri olmayan İskəndərin əsərin 

qəhrəmanı olub olmaması məsələsi də sual doğurur. “Ölülər”də kim nə deyir-desin, 

Mirzə Cəlili tip yaratmaq zərrə qədər maraqlandırmayıb, o, ölüləşmənin özünü bir tam 

kimi, proses kimi alaraq sübut edir ki, dünyanın əsil mahiyyəti, modeli –karkası 

dağıtdıqdan sonra yerdə qalan özülü budur. Yəni bu təfəkkür tipində proses əksinə 

gedirdi - ən müxtəlif qatlara nüfuz etmədən bir nöqtənin və zərrənin içində dünyanın 

bütün problemlərini əks etdirmək” [104, s. 180]. Tədqiqatçının yanaşma diskursunda 

gəldiyi nəticə doğrudur. Cəlil Məmmədquluzadə elə sənətkardır ki, onun yaradıcılığını  

bir neçə baxış bucağından və fərqli  istiqamətlərdən araşdırmaq mümkündür. 

İskəndərin artıq adam kimi xarakteri elədir ki, o, ayrıca qəhrəman kimi fərqlənə bilmir. 

Lakin o, öz lağlağı yanaşması və ayıq düşüncəsi ilə əsərin hər yerində mövcuddur; 

tamaşaçının gördüyünü onunla bərabər, sanki İskəndər də görür. Beləliklə, əsərin 

mətnindən kənara  keçid edərək, oxucu mətnində də özünə yer alır. 

İskəndər mühitlə uyuşmayan xarakteri, cəmiyyətdə özünə yer tapa bilməməsi, 

daxili tarazlığını itirməsi və araq aludəçiliyi ilə  mübahisəsiz şəkildə artıq adam obrazı 

kimi səciyyələndirilə bilər. Onda maarifçi ziyalılara xas olan ideal daşıyıcılığı, aydın 

məfkurə yoxdur. Mühitə qarşı üsyanı, cəmiyyətdə yer tapa bilməməsi, çıxış yolu kimi 

özünə yaratdığı dünyanın sərhədlərini sərxoşluqla cızması İskəndəri bir tipaj ifadəçisi 

kimi  kiçik adamdan da ayırır. Bütün artıq adamlar kimi zərbəni həm cəmiyyətdən, 

mühitdən, həm də öz xarakterindən alır. Onun öz xarakterinin yox, yalnız toplumun 

problemlərinin ifadəçisi olması da ədəbiyyatşünaslıqda öz əksini tapır. “İskəndərin heç 

bir subyektiv problemi yoxdur, o, bütün varlığı ilə toplumun problemləri içərisindədir” 

[70, s.144]. İskəndərin sərxoşluğu, lağlağılığı onun xarakterindən gələn problemlə yox, 

dərdinin böyüklüyü ilə də izah oluna bilər. Məsələn, Qeysi Məcnuna çevirən eşqin 

böyüklüyü kimi... Ancaq bu bizim nəzərimizdə İskəndəri bir qədər romantikləşdirir. O, 

cəmiyyətin problemlərini öz problemləri ilə  qarşılayan gerçək qəhrəmandır.  

Cəmiyyətdəki qeyri-insani şəraitə görə məcburi özgələşmə yaşayan Molla 

Abbas (“Dəli yığıncağı” 1927) Azərbaycan  dramaturgiyasının  yadda qalan, uğurlu 

qəhrəmanlarından biridir. Onu artıq adam kimi formalaşdıran mühitə Cəlil Məmməd-

quluzadə bir neçə rakursdan işıq salır; Molla Abbasın hansı səviyyədə dəli olması ailə 

münasibətlərində (bu münasibətlər qardaşı və arvadı tərəfdən gələn xətlərin kəsişmə-

sində üzə çıxır), yad hakim və yad həkimin cəmiyyətə tarazlıq gətirmə üsullarına 

verdiyi reaksiyada və nəhayət karnaval səciyyəsi daşıyan dəli yığıncağında bir araya 

gəldiyi bədii məkanda açılır. İskəndər kimsəni  müdafiə edə  bilmədiyi halda, Molla 

Abbas özünü qoyduğu yalançı dəliliklə həyat yoldaşı Pırpız Sonanı və onun xəstə 

yoldaşlarını az-çox cəmiyyətin vurduğu zərbələrdən qoruyur. Onun faydalılığı (az olsa 

belə) Molla Abbası bir qədər fərqləndirsə də, artıq adam stsusundan uzaqlaşdırmır. 

“Dəlilik” onu oxucunun və ya tamaşaçının qınağından uzaqlaşdırır. Lakin nə özünü, 

nə də cəmiyyəti xilas etməyin yolunu tapmayan bu qəhrəman aludəçilik etməsə də, 

digər artıq adamlar kimi, mənəvi sığınacaq arayışındadır. O, mənəvi sığınacağı başqa 

artıq adamlarda rastlaşdığımız mənfi aludəçilik, eşqbazlıq, səyahət və döyüş 

səhnələrində axtarmır. Onun seçdiyi yol orijinaldır və Cəlil Məmmədquluzadənin artıq 

adam obrazına qatdığı yeni rəngdir. Molla Abbas dəlilərə qarışmaqla təkcə Sonanı 

müdafiə etmir, həm də özünə  yer tapır. Çünki onun yeri nə qardaşı Fazilin (cənnət vədi 

ilə öz doğma qardaşı arvadına göz dikməyə qədər alçalan birinin), nə Həzrət Əşrəfin 

(yad hakimin), nə də “kim dali”, sualı ilə yaddaqalan  Lalbyuzun (yad həkimin) 

yanlarında deyildi. Axtardığı yeri qeyri-normal bir yerdə tapması, bununla da özünün 

potensial imkanlarından istifadə edə bilməməsi ilə Molla Abbas da artıq adamlar 

silsiləsində yeni bir həlqəni formalaşdırır.  

“Ölülər”də olduğu kimi, “Dəli yığıncağı”nda da dramaturq informasiyanın 

sürətli ötürülüşündən istifadə edir.  Əsərin adı hələ qarışıq, ağlın normaları pozulmuş 

bir toplumla qarşı-qarşıya qalacağımız haqda məlumat verir. Remarkada hadisələrin 

“anılmayan dildə” danışan Həzrət Əşrəfin idarəsində baş verdiyi anlaşılır.  Müəllif 

burada iki nəfəri – Həzrət Əşrəfi və Lalbyuzu kürsüdə oturmaları ilə digərlərindən 

fərqləndirir. “Dəli yığıncağı”nda  millətin hakimi Həzrət Əşrəf, həkimi isə doktor 

Lalbyuzdur. Onların heç biri xalqın dilini bilmir. Bu əsərində də ilk remarkada 

C.Məmmədquluzadə obrazları simvolik məna ifadə edən formada yerləşdirmişdir. 

Əhvalat şəhər hakiminin idarəsində vaqe olur. İki sandalya – ucalıq və məqam simvolu 

var, birində Həzrət Əşrəf, o birində isə doktor Lalbyuz əyləşib. Bir kənarda şəhərin 

mötəbər hacıları oturub, qahıda isə fərraş Şimrəli dayanıb” [ 82, s.118].  

Hələ ilk dialoqda hakimin xalqa yad olduğu və onunla dil tapmaq istəmədiyi, 

insanları kütləvi surətdə özgələşdirməyə çalışdığı aydın olur. Hakimin nayibi idarəyə 

gələnlərə belə müraciət edir: “Hacılar, burada bir vacib məsələ var ki, ondan ötəri də  

Həzrət Əşrəf  sizi bura dəvət edib, amma and verirəm sizi uzun qollu Həzrət Abbasa, 

burda türkcə danışmayın, çünki Həzrət Əşrəfin mənə qeyzi tutur” [77,s. 518]. Hacı 

Nayibin müraciətinə xalq adından Hacı Səfər Kompani cavab verir. O, bildirir ki, biz 

Həzrətin dilini başa düşmürük və onun acığı tutmasın deyə hamımız belə qərara gəldik 

ki, onun hüzurunda heç danışmayaq. Ekspozisiya səciyyəli bu dialoqdan müəllif son 

dərəcə anormal bir cəmiyyətlə üz-üzə qaldığımızı çatdırır. Xalqın dilini anlamayan 

hakim və həkimin qabağında danışmaqdan qorxub, səsini kəsən kütlənin formalaşdır-

dığı mühit, sözsüz ki, normal sayıla bilməzdi. Bu cəmiyyətdə dəli olmamaq mümkün 

deyildi. “Dəlilərin əhatə olunduğu cəmiyyət şəhər hakimi Həzrət Əşrəfdən başlamış 

psixatr-həkim Lalbyuza qədər sağlam düşüncəyə zidd, qeyri-normal və çirkin şəraitdə 

yaşayış keçirirlər” [ 29, s. 97]. Bu şərait pərdə-pərdə açıldıqca, tamaşaçının içində bir 

etiraz, üsyan meydana gəlir; istər-istəməz mübarizə tərəfinin meydana çıxacağı 

gözlənilir.  Lakin dramatik hərəkətin gərginliyi  mübarizə yox, elə etirazla gerçəkləşir; 

əsər boyu Molla Abbasın gərgin anlarda dombalaq aşması və ya hər hansı bir rabitəsiz, 

təsir gücünü itirmiş sözü ilə.    

Molla Abbasın öz üsyanını dəlilərə qoşulması ilə bildirməsinə elmi ədəbiyyatda 

münasibətlər bildirilmiş, müxtəlif  izahlar verilmişdir.  Qorxmaz Quliyev bunu qəhrə-

manın susması (yəni deyəcəyi sözü deməməsi) ilə müəllifin yaratdığı böyük ustalıq 

kimi təqdim edir. Sükutunu finalda pozan Molla Abbas əsərin əsl qəhrəmanı olduğunu 

göstərir. “Əsərlə ilk dəfə tanış olan tamaşaçının oxucunun nəzərində Molla Abbas 

sıradan dəli təsiri bağışlayır; olsa-olsa o bir qədər ekssentrikdir, dünyanın işlərindən 

xəbərdardır, sözlərininin və hərəkətlərinin arxasında “ağıllılar”a istehzalı münasibət 

hiss olunur. O, “dəlilər”i və ağıllıları üz-üzə qoyan kolliziyanın yaranmasında və 

gərginləşməsində iştirak etmir. Dünyanün açılmasında da onun rolu cüzidir. Lakin 

axırıncı səhnədə Molla Abbas son dərəcə lakonik şəkildə özünün mənəvi potensialını 

ifadə edir – hadisələrin gedişinə müdaxilə etmək imkanına malik olmasa da, əsl baş 

qəhrəman olduğunu sübuta yetirir” [72, s.193]. Müəllifin əsərin strukturunda 

müşahidə etdiyi bu xüsusiyyət  doğrudur. Əsərdə qəhrəman mübarizəni sükutu ilə 

aparır. Ancaq bu sükutu dramatik hərəkətin təkanverici qüvvəsinə çevirən dramaturq 

öz mövqeyi ilə qəhrəmanlaşır. Əsil qəhrəman – Molla Abbas içində məskunlaşdığı dəli 

toplumunda cəmiyyətin artıq adamı statusunda qalır. Doğrudur, o, qəhrəmandır. Ancaq 

artıq adam obrazı ilə verilən qəhrəmandır. Onun artıq hala gətirən mühit və qəhrəmanın 

susmaq məcburiyyətinin qarşılaşması faciəvi situasiyalarda gerçəkləşir. Sonda Molla 

Abbas maskanı soyunanda (dəli olmadığını etiraf edəndə) onun əsər boyu aldığı 

mənəvi zərbələri təsəvvürə gətirmək belə çətin olur. Pırpız Sonanın Fazil Məhəmmə-

din, yəni qaynının onu çimdikləməsini söyləməsi, Fazil Məhəmmədin qayınları öz dəli  

qardaşlarının arvadları ilə evlənməyə səsləməsi, bu evlilikdən yetmiş günün içində 

törəyəcək yetmiş min övlada qiyamət günündə veriləcək xilaskarlıq missiyası haqda 

uydurmalarına avam camaatı inandırma cəhdi, Doktorun kimsəni anlamayıb tez-tez  

“kim dali”, sualını verməsi gerçəkdən o cür mühitə düşən ağıllı insanı dəliyə çevirə 

bilər. Finalda müəllif, oxucu və ədəbi qəhrəman mövqeyi üst-üstə düşür. Ancaq dəlilik 

maskasının finala qədər davam etməsi və Molla Abbasın da son etirafında bəyan etməsi 

ki, “... dəxi bizim günümüz belə keçəcək və axırda da divarlar dibində can verəcəyik” 

[77, s.546] – onu artıq adam kimi qəbul etməyimizə əsas verir.    

Cəlil Məmmədquluzadə dramaturgiyasında ikinci tip – yəni, yad təsirlər nəticə-

sində özgələşən, potensialını mənasız işlərə həsr edən artıq adam obrazlarına “Anamın 

kitabı” (1919) əsərində rast gəlirik. Bu əsərdə doğma mühitə, ailəyə yadlaşan üç qardaş 

– Rüstəm, Mirzə Məhəmmədəli, Səməd Vahidin yadlaşmada məruz qaldıqları mühit  

şərtləri əsərdə diqqəti cəlb edəcək səviyyədə yer almır. Onlarda üsyankar ruh da 

yoxdur. Əksinə,  göründükləri mühitdə – ailədə gərginlik yaradır və etiraza səbəb 

olurlar. Belə olduğu halda, qardaşları artıq adam kimi səciyyələndirmək bir qədər 

mübahisəli səslənir. Lakin Cəlil Məmmədquluzadə yaradıcılığında qəhrəmanların 

təqdimi zamanı deyilən sözlər qədər, bəlkə ondan da artıq, eyham və işarələrdən, model 

stiuasiyalardan istifadəni nəzərə alaraq həmin obrazların səciyyələndirilməsi müm-

kündür. Qəhrəmanları aşındıran mühit əsərə birbaşa daxil olmasa da,  öz işarə və mö-

hürünü yetişdirmələrinin qiyafətlərinə, davranışlarına, leksikonlarına, dünyagörüş-

lərinə vurmuşdur. 40 yaşlı Rüstəm bəy rus intelligenti, 35 yaşlı Mirzə Məhəmmədəli 

İran ürəfası libasındadırlar. 30 yaşlı Səməd Vahid “... başında qırmızı fəs, əynində 

pidjak, jilet, ağ yaxalı köynək və qalstuk...”da  [77,s. 437] təqdim olunurlar. Onlar 

təhsil aldıqları və dünyagörüşlərini formalaşdırıb, doğma mühitə özgələşdirən ölkənin 

sənədləşmə qaydalarına uyğun soyadı daşıyırlar. Üçüncü pərdədə təftiş üçün evə gələn 

senzora hərəsi özünü bir cür təqdim edir: “... Rüstəm bəy Əbdüləzimof. ...Mirzə 

Məhəmmədəli xələfi-mərhum Ağa Əbdüləzim. ... Əbdüləzimzadeyi- Səməd Vahid” [77, 

s. 462]. Aid olduqları məkana yad libaslarla gələn, soyadlarını yad normalara uyğun 

bəyan edən bu üç kişi özgələşənə qədər  kənar  mühitdə bəlli bir zaman keçiriblər. 

Onların gətirdikləri komplekslər  ailə-cəmiyyət kompleksləri ilə uyuşmur və toqquşur. 

Həmin qarşılaşmada isə bəlli bir potensiala malik olan kişilər mühitin gərəksiz, artıq 

adamları kimi qəbul olunurlar. Cəmiyyəti-xeyriyyə iclasında qapı arxasından onları 

dinləyən və xalqı təmsil edən insanlar (başda ana-Zəhrabəyim və bacı- Gülbahar 

olmaqla) heç nə başa düşməyib mürgüləyirlər.   

Cəlil Məmmədquluzadənin Rüstəm bəyin Rusiyada, Məhəmmədəlinin İranda və 

Səməd Vahidin Osmanlıda təhsil alıb, bu imperiyalarda dünyagörüşlərinin formalaşıb 

Azərbaycana gəlmələrini göstərməsi təsadüfi deyil. Mütəfəkkir-ideoloq gözəl bilirdi 

ki,  bu üç imperiya öz üstünlüyünü Azərbaycanda təmin etmək üçün hər vasitədən, o 

cümlədən maarif-mədəniyyətdən maksimum faydalanmaq istəyirlər. O, isə Azərbay-

canın müstəqilliyini imperiya asılılığından kənarda axtarırdı. “Mirzə Cəlil imperiyaçı-

lığın düşməni idi, həm fiziki, həm də mənəvi mənalarda” [88, s.104]. O, ziyalılardan 

da bunu gözləyirdi – Azərbaycanın imperiya asılılığından kənar, müstəqil, azad bir 

ölkə kimi qurulması və inkişafı uğrunda mübarizə aparmaq.     

40, 35, 30 yaşlarında olan qardaşlar  özlərini təsdiq etmək üçün ömürlərinin  

kifayət qədər yetkin çağındadırlar. Lakin bu yaşda onlar cəmiyyət və ailə üçün dəyərli 

ola biləcək səviyyədə yetkinləşmişdilərmi? – Təəsüf ki, cavab, xeyrdir! Dramaturqu da 

cəmiyyətin gənc, sağlam savadlı kişilərinin faydasız hala gəlmələri və bunun 

nəticəsində xalqın, millətin itirdikləri düşündürür.  

Cəlil Məmmədquluzadə cəmiyyət və ziyalı məsələsini bu əsərin problematika-

sına çevirərək onları evdə qardaşların üç yerə bölünmüş kabinəsində və evin böyük 

zalında  başqa ziyalılarla birlikdə qurduqları cəmiyyəti-xeyriyyənin mübahisəli icla-

sında bir araya gətirir.  

Qardaşların dünyagörüşünə uyğun tərtibatda verilmiş və üç guşəyə ayrılmış 

otağa bir neçə qapı açılır. Hər qardaş otağa daxil olan kimi öz yerinə keçir və əlinə 

qələm alıb nəsə yazmağa başlayır. İzahlı lüğət yazan Rüstəm bəylə qardaşı Mirzə-

məhəmmədəlinin bərklik, möhkəmlik haqqında olan mübahisələrində onların hər 

ikisinin aldığı təhsildə kifayət qədər biliyə sahib olduqları aydınlaşır. Lakin mübahisə 

göstərir ki, möhkəmliyi müzakirə edən qardaşların özlərinin, eləcə də onlarla anaları, 

ailələri, doğma mühitləri arasında birlik, münasibət çoxdan öz möhkəmliyini itirib. 

Anaları Zəhrabəyim xanım  “Ay bala, sizə mən qurban olum, axır min dərd-sərimiz, 

dost düşmən var!” [77, s. 443], deyib onları birliyə çağırsa da, uşaqlarının öz məşğu-

liyyətindən anaya qulaq asmağa vaxtları yoxdur.  Ya ona qulaq asmır, ya da verdikləri 

cavabla  yeni parçalanmaya yol açırlar. Cəmiyyəti-xeyriyyənin iclas gündəliyinə çox 

mühüm məsələlər salmalarına baxmayaraq orada da fikir birliyi əldə edə bilmirlər.  

Qardaşların hansı amal ətrafında birləşməli olduqlarını, çarizmin qorxduğu 

birlik ideyasını onların evini, xüsusən də kitablarını təftişə gələn Senzorun dilindən 

eşidirik: “...sizin bir para bədxahlarınız  hökumət nəzərində sizi belə qələmə veriblər 

ki, siz üç qardaş sözbir və həmfikir olmusunuz ki, əvvəla, Rusiya islamlarını Türkiyə 

dövlətinə tərəf çəkib, ittihadi-müslimin cəmiyyətinə iştirak edəsiniz. Saniyən, axır 

zamanlar Azərbaycanda əmələ gələn Hübbi-vətən və Ədəmi-mərkəziyyət firqəsinin 

yolunda çalışmaqdasınız ki, bir tərəfdən Qafqaz Azərbaycanını, digər tərəfdən İran 

Azərbaycanını ... bir-birinə ilhaq edib, müstəqil Azərbaycan hökuməti əmələ gətirəsiniz 

və salisən bu fikirdən də uzaq deyilsiniz ki, müsavat və hürriyyət əsaslarını kəndli və 

əhli-kəsəbə içində müntəzir edirsiniz ki, min il yuxuda olan camaat hökumətin əsarət 

zəncirini  qırıb, özləri üçün bir nicat yolu tapsınlar və həmin niyyətlərinizi əmələ 

gətirmək yolunda lazımi mətbuat cəm eləyib, qələm ilə çalışmaqdasınız... ” [77, s. 462]. 

Senzorun sözləri o zaman Azərbaycan cəmiyyətinin, Vətənimizin və millətimizin 

müstəqilliyi, tərəqqisi ideallarını əks etdirir. Həqiqi Vətən oğulları və millətsevərlər 

məhz bu əməl üçün çalışmalı idilər. Senzorun sözü ilə dramaturq yatışları oyatmağa, 

mübariz olmağa səsləyir. Bu mübarizlik ona və başçılıq etdiyi ədəbi məktəbə xas olsa 

da, ziyalılar arasında hələ də geniş yayılmamışdı. ““Molla Nəsrəddin” bütün ədəbi 

hərəkata bir müasirlik, fəallıq və mübarizlik gətirmişdi” [1, s. 209]. Cəlil Məmmədqu-

luzadə və məsləkdaşları  bir araya gəlib, millətin azadlığı, tərəqqisi və ədalətli cəmiyyət 

uğrunda “qələm ilə” mübarizə aparırdılıar. Lakin ananın bəyazından - kitabından uzaq 

düşən, yad təlim-təhsillə yadlaşıb ölkəyə dönən, özlərinə doğma mühitdə yer tapa 

bilməyib artıq adama çevrilən  qardaşların kitabları təftiş olunduqca onları bu amala 

sövq edən hər hansı bir  nümunə ilə rastlaşmırıq. 

İskəndərdən fərqli olaraq, “Anamın kitabı”ndakı üç qardaş təhsil aldığı ölkədən 

özləri ilə bərabər araq aludəçiliyi gətirməyiblər. Lakin İskəndərin təsir gücünü onun 

içdiyi araq  yox etdiyi kimi, qardaşların da yad dilləri və davranışları onların cəmiyyətlə 

ünsiyyət tellərini qırıb. İskəndər və Molla Abbasın düşdüyü vəziyyət cəmiyyətin 

onların üzərinə olan təzyiqi və günahı ilə izah edilə biləcəyi halda, qardaşların halında 

təqdim olunduqları mühitin günahı yoxdur. Onlar hökumətin qorxduğu fəaliyyəti 

göstərməyib, xəstə mühiti sağaltmağın doğru yolunu müəyyənləşdirməyib, artıq və 

gərəksiz işlərlə məşğul olmağın günah daşıyıcılarıdırlar.   

“Anamın kitabı”nda qəhrəmanların özgələşməsi ilk baxışdan onların təhsil aldığı 

dilin sözlərini ana dilinə qarışdıraraq fikirlərini ifadə etmələrində üzə çıxır. Cəlil 

Məmmədquluzadə bunu təsadüfən verməmişdi. İnsanın dili qarışıbsa, deməli təfəkkürü 

də dolaşıb. Ədib dil təmizliyi uğrunda daima mübarizə aparır və öz doğma dilinə 

üstünlük verir, onu sevir və sevdirirdi. Öz böyük məfkurəsinin vacib bir prinsipi kimi 

qiymətləndirdiyi dil saflığını öz yaradıcılığında qoruyur və bu sahədə məsləkdaşları ilə 

birgə fəaliyyət aparırdı. “Yazıda böyük cürətimiz o oldu ki, açıq ana dilində yazmaqdan 

biz utanmadıq” [76, s. 17]. Yad dillərin doğma ana dilimizi sıxışdırması və bununla 

da, genetik kodlarımızın ciddi zədə alması məsələsini Cəlil Məmmədquluzadə “Molla 

Nəsrəddin” jurnalında bir karikaturaya yazdığı şərhdə gözəl ifadə etmişdir: “Ay 

qardaşlar, mən ki, dilsiz xəlq olunmamışam, dilləri ağzıma soxursunuz!” [76, s.15]. 

Gülbaharın, çobanların, Zəhrabəyimin danışdığı dil onların zehninin daha açıq 

qalmasına, məntiqlərinin pozulmamasına səbəb olmuşdur; onlar özgələşməyə məruz 

qalmayan və xalqa, millətə doğma olan insanları əks etdirən obrazlardır. 

Azərbaycan ədəbiyyatında artıq adam obrazının təkamül və təsdiqində Cəfər 

Cabbarlı yaradıcılığının da özünəməxsus yeri var. 

Cəfər Cabbarlı cəmiyyətin dəyərləndirə bilmədiyi və itələdiyi insanların obraz-

larını yaratmaqda qeyri-adi sənətkarlıq nümayiş etdirmişdir. Bu baxımdan dramatur-

qun “artıq adam” kimi dəyərləndirilə biləcək qəhrəmanları – Aydın və Oqtay Eloğlu  

bu  obrazların təsnifatında fərqli və yeni bir tipi formalaşdırırlar.  Onlar romantik 

xarakterli artıq adamlardır. Baxmayaraq ki, hər iki qəhrəman  böyük məqsəd və arzu 

sahibidirlər, lakin cəmiyyətdə yer tapa bilməməyin acısını yaşayırlar; biri “gic”, digəri 

isə “səfil” adını qazanır. Nə məqsədlərini həyata keçirə bilirlər, nə də özləri xoşbəxt 

olurlar.  

Cəfər Cabbarlının Aydın və Oqtay Eloğlusu XX əsrin dramatik şəraitinin bir çox 

əlamətlərini özündə əks etdirən və cəmiyyətin konfliktlərini  talelərindən keçirib, arzu 

və amallarında uğursuzluğa uğrayan, potensial enerjilərini reallaşdıra bilməyən 

qəhrəmanlardır. Bir-birləri ilə oxşarlıqları çox olsa da, ayrı-ayrılıqda orijinaldırlar.   

 Cəlil Məmmədquluzadə kimi, Cəfər Cabbarlı da qəhrəmanının xarakterini 

olduğu kimi təqdim etməyi gecikdirmir. İskəndər kimi Aydının da mühitlə uyuşmayan 

təbiəti  əsərin başlanğıcındaca özünü özünü göstərir. Hadisələrin inkişafı qəhrəmanı 

formalaşdıran mühit şərtləri haqda təsəvvür formalaşdırır. Aydın özünün xəstəhal 

təbiətinin fərqindədir və vəziyyətini dəyərləndirərkən dediyi sözlər artıq adamın 

xarakteristikası ilə tam uyğun gəlir: “Bu, yaşadığım mühit və həyat şərtlərinin mənə 

vеrdiyi tərbiyədir. Mən çocuqkən yеtim qaldığımdan, bircə bacımdan başqa kimsə 

mənə baхmazdı. Bacımın əri və günüsü həmişə məni və mənim üstümdə yazıq bacımı 

danlayar, kimsə məni insan bilməzdi. Bircə zavallı bacım mənim günümə yanar, məni 

oхşayardı...” [14, s. 196]. Acımasız  cəmiyyət Aydına impulsiv xarakter vermiş, içinə 

kin, nifrət doldurmuşdur. Böyüdükcə içində mühitə bəslədiyi düşmənçilik də artmışdır. 

“Mühitdən intiqam almaq və bacımı sеvindirmək üçün varlı, həşəmətli bir adam 

olmaq... Daha sonra Çingiz хan və Napolеon kimi məşhur simaları öyrənincə, bu arzu 

böyüdü. Mən istəyirdim bütün dünya mənimlə hеsablaşsın, küçələrdən kеçərkən, Aydın 

gəlir dеyə, хalq məni barmağilə göstərsin. Mən istəyirdim əyilmədən kimsə yanımdan 

kеçməsin. Mən istəyirdim bütün bəşəriyyət mənim fikrimə tapınsın...  

... Mən diriliyi yеni əsaslar üzərində qurmaq üçün bütün bəşəriyyəti qan 

dənizlərində çimdirib, insanlığın çеynənmiş sümükləri üzərində sağ qalacaq bеşyaşlı 

səbilər üçün, səadət sarayları tikdirmək istəyirdim ...” [14, s. 197]. Bu sözlərdən təkcə 

mühitin yox, eyni zamanda, qəhrəmanın da problemli olduğu aydınlaşır. Sağlam şüur 

sahibi olan bir insanın beynindən bu cür fikirlər keçməz. Yaratdığı təsəvvürdən 

şəxsiyyət pozuqluğu yaşadığı qənaəti formalaşır. Lakin ilk çıxışına qulaq asdığımız 

anda belə, halına acıyırıq. Çünki uşaq vaxtında yaşadığı ağır həyat onu bu hala 

gətirmiş, insanlara inamını qırmışdır. “Aydınla ilk tanışlıqdan aydınlaşdırmaq olur ki, 

o hər şeyə qarşı inamsızdır; gördüyü, bildiyi və hiss etdiyi amilləri rədd edir, onların 

gerçəkliyinə inanmır” [29, s. 323].   

Aydın həssas, hissiyatlı bir gəncdir. Tar çalır, böyük və böhranlı bir eşq yaşayır. 

Həyatda çıxdığı hər yol yarımçıq qalmışdır. Tale ona zərbələrini ard-arda vurmuşdur; 

uşaq vaxtından ata-anadan məhrum olmuş, qəddar, zülmkar insanın təzyiqlərinə məruz 

qalmış, oxuyub böyük insan olmaq istədiyi halda təhsili yarımçıq qalmışdır. Dünyalar 

qədər sevdiyi qadınla da yolları ayrılmış və Gültəkin öz  intiharı  ilə bu ayrılıqlara, 

Aydının həyatının mənasına son qoymuşdur.   İçində olduğu şərtlər və mühit onun özü 

kimi arzu və ideallarını da “naxoş” etmişdir. “Aydın bir tərəfdən bütün dünyaya, onun 

ədalətsizliyinə üsyan qaldırır, digər tərəfdənsə, gücsüzlüyünü anlayıb, heçliyini etiraf 

edir. “o, bir tərəfdən “mən bir heç deyiləm, mən bir həqiqətəm deyir” – deyir, ... digər 

tərəfdən, öz acizliyini və gücsüzlüyünü etiraf edir, güclülərin ağır yumruğundan 

qaçmağın imkan xaricində olduğunu, mübarizə və döyüşlərin mənasız olduğunu 

düşünür və “mən artıq bir həqiqət deyil, bir heçəm”- deyir” [3, s. 65]. 

Dramaturq  Aydın obrazını yaradarkən onun psixoloji vəziyyətindəki gərginliyi 

ayrıca diqqət mərkəzində saxlayır. Sosial xarakterli arzu və ideallarında ölçünü itirdiyi, 

nizamsız olduğu kimi, sevdiyi qadınla münasibətlərində də dağınıqdır. Hər kəsin 

heyran olduğu, vüsalına can atdığı Gültəkinin sevgisinə qarşılıq verməsi belə onu 

xoşbəxt edə bilməmişdir. Ona görə qarşılıqlı sevgi özü bir buxovdur, Gültəkinin 

razılığı onu özünə bağladığı üçün azadlığını əlindən almışdır.  

Rus ədəbiyyatının, eləcə də Cəlil Məmmədquluzadənin “artıq adamları”ndan 

fərqli olaraq, Aydın yoxsul təbəqədəndir, uşaq vaxtından yetim qalıb və bacısının həyat 

yoldaşının alçaldıcı münasibətləri ilə böyüyüb.  Onun təhsilə olan  qabiliyyəti və əldə 

etdiyi biliklərin yarımçıq qalması, yoxsulluq üzündən təhsilini davam etdirə bilmə-

məsi, cəmiyyətə doğru addım atdıqca imkansızlıqlarını hiss etməsi,  heç gözləmədiyi 

halda hər kəsin aşiq olduğu bir qızın onu seçməsi dolaşıq düşüncələrini bir az da 

qarışdırır.  Dramaturq ziddiyyətləri ilə təqdim etdiyi bu obrazı oxucusuna sevdirə bilir.  

Çünki onun arzu və ideallarına qarışan “zəhər” (bu, özünün real məzmununu zəhər içən 

Gültəkinin dodaqlarında tapır) içində olduğu mühitin məhsuludur.  

Aydının sosial və fərdi istəklərindəki qeyri-müəyyənlik bir çox artıq adam 

obrazları kimi onu həm də psixoanalitik təhlilini tələb edir. Psixoanalitik təhlil  

nəticəsində qəhrəmanın düşüncə və ya şüursuzluq  vəziyyətində  fəaliyyət göstərmə-

sinə aydınlıq gətirmək mümkündür. Nədir qəhrəmanı dalğavari düşüncələrə salan? O 

qədər arzu və istəklərinə çatmamışdır ki, artıq əldə etdiyi ilə də davrana bilmir. “Freyd 

belə hesab edir ki, meyillərin sıxışdırılması şəxsiyyət tərəfindən ictimai və mədəni 

məqsədlərin gerçəkləşməsi üçün vacibdir. Mahiyyət etibarilə bəşəriyyət sivilizasiyası 

yalnız ayrı-ayrı fərdlərin öz eqoist meyllərindən imtinası şəraitində mümkündür. Lakin 

meyillərin sıxışdırılması izsiz sovuşmur. Bunun nəticəsində şəxsiyyət müxtəlif ruhi 

xəstəliklərə düçar ola bilər” [71, s.225]. Cabbarlının yaratdığı bu obraz yalnız öz 

eqoist meyillərini boğmamışdır. O, özünün ən təbii ehtiyaclarını – normal yemək, 

geyinmək, xoş münasibət görmək, təhsil almaq və s. boğmaq məcburiyyətində qal-

mışdır. Onun bu cür boğulmalar yaşamasında, sözsüz ki, mühit məsuliyyət daşımalıdır. 

Lakin nəticə Aydında üzə çıxır və əlində olan xoşbəxtliyi də bədbəxtlik kimi qəbul 

edir, onu da kimlərinsə almağından qorxduğu üçün bu başdan imtina yolunu seçmək 

istəyir. Həssaslıq kimi görünən zənnində günahkar deyil, cəmiyyət, Dövlət  onun 

Gültəkinini də alından alır, bu xoşbəxtliyindən də geri çəkilməyə və öz hisslərini 

boğmağa məcbur edir. Nəticə acınacaqlıdır; xəstəlik daha da şiddətlənir və qarşısı-

alınmaz hala gəlir...  

Aydının idealları böyük olduğu qədər  də qorxuncdur, psixoliji cəhətdən zərbə 

almış insana məxsusdur.  Ziddiyyətli idealların daşıyıcısı olan qəhrəman, nəinki əldə 

edə bilmədiklərinin, hətta nail olduqlarının acısını yaşayır, sevdiyi qadının onu 

sevməsini ideallarına gedən yolda əsas maneələrdən biri hesab edir, Gültəkinin   uzaq-

laşmasına isə dözə bilmir... Aydın büsbütün ziddiyyətlər düyünündədir.  Cəfər Cabbar-

lının qəhrəmanı sevdiyinə və mühitə qarşı münasibəti ilə bir qədər Yevgeni Onegini 

xatırlatsa da,  ziddiyyətlər zəncirində daha mürəkkəb və daha burulğanlı bir çıxılmaz-

lıqdadır.   

Aydını onu uşaqlıqdan tanıyan dostu Surxayın dili ilə müəllif bir neçə cümlədə 

belə səciyyələndirir: “...O qədər dərin düşüncəli, o qədər alıcı idi ki, yazıq oxuya 

bilsəydi... Nə etmək ki, bir yandan başındakı böyük, fəqət bulanıq fikirlər, bir yandan 

ehtiyac, zəiflik, xəstəlik, sonra da bu hadisə (Gültəkinin onu xilas etmək üçün Dövlət 

bəyin məşuquna çevrilməsi – N.H.), xüsusən içki...” [14, s.227]. Yuxarıda “artıq 

adam”ı xarakterizəsinə aid qeyd etdiyimiz bütün əsas əlamətlər bu təqdimatda öz əksini 

tapmışdır.  

Aydın kimi, Oqtay da istedadlı və öz istedadını göstərə bilməyən, idealları 

reallaşmayan qəhrəmandır. Onun ideal və arzusu məlumdur, o, “...qocaman bir xalqı, 

onun gələcəyini, səadətini...” [14, s. 247] düşünür və bu yolda sahib olduğu hər şeyi 

qurban verir. Dostunun ona şəxsi həyatını, ailə üzvləri – anası, bacısı qarşısında 

daşıdığı vəzifəni xatırlatdıqda Oqtay belə cavab verir: “ Xalq və “mən” – bu iki söz bir 

yerə sığdırılmaz. Ya mən olmalıyam, mənim üçün xalq olmamalıdır. Ya o olmalıdır 

mən olmamalıyam. Mən baxdım, ikinci yolu götürdüm. Və o gündən Oqtay bir şəxsiyyət 

olmaq üzrə yoxdur, O, el oğludur. O, böyük bir vahidin kiçik parçasıdır” [14, s.247].  

Bu cür fədakar insan normal cəmiyyətdə öz xalqı üçün nələr etməyə qadirdir, lakin 

həyat şərtləri onu “səfillər kralı”na  çevirir. Fədakarlıq etdikcə, Oqtayı uğursuzluqlar 

təqib edir. Millət, Vətən aşiqliyini bir “məcnun” kimi yaşayır. Uyğunsuz mühit onu 

anlamır, təzyiqlər edir. Ac, susuz, başsız qalan ailəsini (körpə, xəstə bacısı və anasını) 

onun aktyorluğuna görə cəmiyyət təhqir edir, ələ salır. Seçdiyi peşəsinə görə qohum-



93 
 

əqraba Oqtaydan üz döndərir, əmisi nişanını qaytarır, qızını ona vermək istəmir.  Bütün 

bu məhrumiyyətlərə baxmayaraq, Oqtay fədakarlığında nümayiş etdirdiyi maksima-

lizmdən enmir. İdealları nə qədər parlaq olsa da, ifratçılığa varır. Oqtayda özünü və 

yaxınlarını qoruma hissi zəifdir. Yolunun ağırlığını, çətinliklərlə qarşılaşacağını nəzərə 

alır və hər gün o çətinliklərlə qarşılaşır: “... Yolum, görürəm, çoх a ğır. Qoy mənə 

gülsünlər. Anlamasınlar, söysünlər. Fəqət mən bu dərin uçurumları kеçəcək, kеçilməz 

dağları, sıldırım qayaları çеynəyib parçalayacaq və bu kəşməkəşlər arasından bir 

səhnə, yoхdan bir var yaradacağam. Mən bu yolun rəhbəri, mən bu cəbhənin koman-

danı, mən dörd divar arasında alınmış bu rəngarəng həyatın tanrısı olacağam. O 

zaman mən də salona baхınca, munis çöhrələr, nəvazişkar oynaq afətlər görəcəyəm ki, 

şuх gözlərilə məni oхşayır. Qaragözlü bir yavru görəcəyəm ki, mini-mini əllərilə məni 

alqışlayır. Mənim də başıma gənclərimiz, qızlarımız çiçək səpəcəklər. Mən də mədəni 

bir həyatım var, dеyə sеvinəcəyəm...” [14, s. 249]. Mühit, xüsusən də yeniliyə hazır 

olmayan qaragüruh yeni ideallar gətirən insanların üstünə daha çox gedir. Oqtay da bu 

qarşıdurmaya məruz qalır və təklənir.  

Hadisələrin başlanğıcından Firəngizlə qarşılaşana qədər Oqtay öz idealları və 

fədakarlığı ilə maarifçi-ziyalı qəhrəmanları xatırladır. Tarazlığı itmiş, nizamsız 

cəmiyyətdə mədəni inkişaf naminə göstərdiyi fədakarlıq davamlı olduqca qaraguruh 

onu öz qurbanına çevirir; çəkdiyi zəhmət və ailəsinin yaşadığı məhrumiyyətlər kimsəni 

düşündürmürdü. Xalqı, toplumu təmsil edən tamaşaçılar ona heyran olur, oyununu 

gözləyirdilər. Lakin Oqtayın həyatı ilə də ən faciəvi oyunu elə həmin tamaşaçıların 

içindən seçilənlər oynayır. Özlərini mədəni göstərmək və əylənmək üçün tamaşaya 

gələnlər Oqtayı öz sıralarına layiq bilmirlər. Səhnəyə gəlib, ona gül gətirən, utana-

utana eşqini etiraf edən Firəngiz qardaşının təkidi və hədə-qorxusu qarşısında hər 

şeyin, Oqtaya olan eşqinin belə süni, oyun olduğunu söyləyəndə o, sarsılır. Ürəyi, 

mənliyi ilə oynanan oyunu sarsılmadan qarşılaya bilmir. “Orada hər şеy süni, fəqət 

mənim ürəyim, o, süni dеyildi! O, yüksək bir idеal, böyük, pak bir еşqlə çarpırdı. Fəqət 

sən! Canlı bir insanı taхta bir oyuncaq kimi oynatmaq, sеvinci yazıq bir ürəyi saхsı bir 

kukla kimi atıb-tutmaq, çamurlara çırpıb tikə-tikə parçalamaq!...” [14, s.265]. Mühit 

onun arzu və ideallarını “yırtıcı pələnglər quzulara etdiyi kimi” didib dağıdır. Sevdiyi 

qızdan ayırmaq məqsədilə həbsə, sürgünə məruz qalır. Hadisələr irəlilədikcə ümidsiz 

vəziyyətə düşən Oqtayın vəziyyəti ilə zümzümə etdiyi  mahnı arasında təbii bir 

uyğunluq yaşanır: 

“Qarlı dağlar aşaram, 

Yorulmadan qoşaram. 

Bir ümid, bir işıq yox 

Bilməm neçin yaşaram” [14, s.273]. 

Bu mahnı C.Cabbarlının “artıq adam”ının xarakterik ifadəsinin göstərmək 

baxımından uğurla seçilmişdir – qəhrəman passiv deyil, yorulmadan uğraşır, “cəfadan 

usanmır”, ancaq sabaha ümidi də yoxdur..., çünki enerjisini, arzu və əməllərini 

gerçəkləşdirə bilmir. Bu şansı onun övladı olduğu mühit əlindən alıb; yüksək ideal 

daşıyıcısını “səfeh”ə və kimsəyə, eləcə də özünə yararı olmayan artıq adama çevirib. 

Son ana qədər xalqa sevgisindən əl çəkməyən, onun taleyi ilə öz taleyi arasında 

doğmalıq görən Oqtay “Mən dünyada ədalət divanı adına bir şey tanımıram. Hamısı 

yalandır! ... Mən yenə ancaq bu zavallı xalqı tanıyır və ona müraciət edirəm. Ona 

təslim oluram. Son söz onundur. Qoy o, söyləsin: kimdir müqəssir?...”  [ 14, s.289]. 

Həm Aydın, həm də Oqtay ədəbiyyatşünaslıqda romantik qəhrəmanlar kimi 

dəyərləndirilirlər. Daha doğrusu, metod baxımından dinamik xarakterli olan Cabbarlı 

dramaturgiyasında “Aydın” və “Oqtay Eloğlu” romantizmə aid yaradıcılıq hadisəsi 

kimi dəyərləndirilirlər [91, s. 444-456]. Vəli Osmanlı Aydın və Oqtayın romantikliyini 

əsaslandırmaq üçün qəhrəmanların həyat və fəaliyyətlərini romantizmin nəzəri 

təyinatları ilə tutuşdurur. Onların kimsəsizliyi, üsyankarlığı, xarakterlərinə xas çoşğun-

luq, azadlıq, həqiqət axtarışları və əzabları tədqiqatçıya bu qəhrəmanlardan romantik 

qəhrəman kimi bəhs etməyə material verir.  Lakin onların böyük ideallar – həqiqət və 

azadlıq uğrundakı mübarizəsinin qeyri ardıcıllığını, ruhi baxımdan xəstəhallıqlarını 

nəzərə aldıqda bu müddəanın qətiyyəti zəifləyir. Tənqidi realizmin şərtləri ilə roman-

tizm prinsipləri “Aydın” və “Oqtay Eloğlu” əsərlərində çulğalaşmış vəziyyətdədir 

[bax: 78, s. 34-45]. Qəhrəmanların arzu və iradələrinin ifadəsi, kütlədən ayrılıb 

böyüdülməsi romantik üslubda gerçəkləşir. Lakin cəmiyyətdən aldıqları və daşıyıcısı 

olduqları psixoloji zədələrdən yaşadıqları qırıqlıqlar, mühitin yaramazlıqlarının təq-

dimi əsəri romantizmdən daha artıq tənqidi realizmə yaxınlaşdırır.Akademik Məmməd 

Arif  Aydın və Oqtay Eloğlunu  dövrünün tipik qəhrəmanları kimi verərək onlardakı 

romantika və realistliyin nisbətini müyyənləşdirir. “Cabbarlının təsvir etdiyi gənc 

qəhrəmanlar: aydınlar, oqtaylar real və həyati idilər... Yuxarıda göstərmişdik ki, ədib 

öz qəhrəmanlarına dərin rəğbət bəsləsə də, onları idealizə etmir, zəif tərəflərini 

gizlətmir. Burjua cəmiyyətinə bəslədiyi qəzəb və nifrət onu hər addımda Aydını və 

Oqtayı “göylərə qaldırmağa” təşviq edirdi. Amma buna baxmayaraq, Cabbarlı həyat 

həqiqətini burada da romantikadan üstün tutmuşdu. Daha doğrusu, romantika onu 

həyat həqiqətindən ayırmamışdı. O, öz qəhrəmanlarının zəif cəhətini də göstərmişdi” 

[2, s.78]. Diqqətlə yanaşdıqda, Akademikin bu izahında artıq adamın xarakterik 

xüsusiyyətləri öz ifadəsini tapmışdır.  

Cəfər Cabbarlının qəhrəmanları – istər Aydın, istərsə də Oqtay öz çılğınlıqları, 

aşiqlikləri, dəyanətləri ilə (bu psixoloji sarsıntılarla müşayiət olunsa belə) həm ədəbiy-

yat ənənələrimiz, həm də dramaturqun öz fərdi yaradıcılıq üslubunun səciyyəvi əla-

mətlərini daşıyır.  Bu səciyyəvilik isə onların aid olduqları tipaj sistemində fərqliliklə-

rini, özünəməxsusluqlarını təmin edir.  

Yuxarıdakı araşdırma əsasında XX əsrin başlanğıcı Azərbaycan ədəbiyyatında 

artıq adam obrazının iki prinsip əsasında təsnifatı mümkündür: 1) psixoloyi xarakteris-

tikanın  məzmununa; 2) yaradıcılıq metodu və üsluba görə. 

 Hər  tip özü də ayrı-ayrılıqda iki yerə ayrılır. Birinci tip: a) mühitin uyğunsuz-

luğu,  ağır təzyiqi və qəhrəmanın psixoloji xarakterindən yararlanan səbəblər  nəticə-

sində şəxsin potensial enerjisinin fərdin və cəmiyyətin zərərinə yönəlməsi. Buna misal 

olaraq İskəndər, Molla Abbas, Aydın və Oqtay Eloğlunu göstərə bilərik. Əlverişsiz 

şərtlərin təsiri ilə güclü potensiala malik qəhrəmanlar sərxoşa, dəliyə, gicə və səfehə 

çevrilirlər. b) Yad mühit və yad təhsil nəticəsində doğma mühitə özgələşib faydasız, 

artıq  hala gələnlər. Rüstəm bəy, Mirzə Məhəmmədəli, Səməd Vahid isə bu qrupun 

parlaq təmsilçiləridirlər.  

İkinci tipin ayrıldığı qruplar: a) realist metod və realist üslubda təqdim olunan 

qəhrəmanlar. Bu qrupa Cəlil Məmmədquluzadənin artıq adam obrazları aiddir. b) 

qarışıq metodda (realist-romantik) və romantik üslubda özünüifadə edən obrazlar. 

Aydın, Oqtay Eloğlu bu, ikinci qrupda təmsil olunurlar.  

Nəzəri təsnifatın aparıla bilməsi özlüyündə ona əsas verir ki, Azərbaycan 

ədəbiyyatında artıq adam obrazı XX əsrin başlınğıcında öz tamhüquqlu yerini almış, 

yeni ənənələr formalaşdırmış və dünya ədəbiyyatının bu seriyadan olan qəhrəmanlar 

qalereyasını zənginləşdirmişdir.  

İstər Cəlil Məmmədquluzadə, istərsə də Cəfər Cabbarlı artıq adam obrazlarının 

yaşadıqları çıxılmazlıqları göstərərkən, əslində oxucularını çıxış yolu axtarmağa, 

milləti xilasa səsləmişlər. Hər ikisi təkcə yazıçı yox, həm də dərin düşüncəli filosof 

kimi çıxış etmişlər. Səlahəddin Xəlilovun dəyərləndirməsi ilə yanaşsaq, bu drama-

turqlar filosof kimi çıxış edərək xalqı çıxış yolu aramağa dəvət edirlər. “Ədəbiyyatın 

əhatə dairəsinin böyük bir zolağı fəlsəfənin problematikası ilə st-üstə düşür... bir çox 

hallarda fəlsəfi mövzulara girişən yazıçılar qoyduqları problemlərin içində itib-batır, 

ideya aydınlığı olmadığından oxucunu da özlərinə bərabər burulğana salır, çıxışsız 

qoyurlar. Halbuki, əsas vəzifə məhz çıxış yolunu göstərməkdir” [58, s. 425]. Çıxılmaz-

lığa düçar olmuş qəhrəmanların problemini qabardaraq oxucuda çıxış və xilas yolu 

axtarmaq təşəbbüsü oyatmaq artıq adam obrazı yaradan sənətkarların əsas qayəsini 

təşkil edir. Ziyalılarda,  müəyyən bir dünyagörüşünə sahib olan insanlarda xilaskarlıq 

missiyasını oyatmaq istəyən sənətkar təklənməməyə, əlbir olub yararsız mühitə qarşı 

çıxmağa çağırışı ədəbi təlqin yolu ilə gerçəkləşdirir. 

 

Nəticə 

Artıq adam obrazının milli qaynaqları təşəkkül və təkamül məsələləri ilk dəfə bu 

dissertasiyada araşdırılıb. Fərqli ədəbiyyatdan gələn tipoloji elementləri daşıdıqları 

genetik kodlar və aid olduqları milli-tarixi şərtlərlə sintezləşdirərək ədəbiyyatımızın  

özünəməxsus tipi – Azərbaycan ədəbiyyatının  artıq adamı yetişir. 

Artıq adam  obrazının bədii strukturunda Keçəl,  Qaragöz, Məddah, müdrik lətifə 

qəhrəmanının və b. təsiri açıq görünməkdədir. 

Folklor kimi klassik divan ədəbiyyatı, xüsusən də onun aşiq qəhrəman modeli 

kimi qəbul olunan Məcnun obrazı cəmiyyətlə razılaşa bilməmə, təklənmə xüsusiy-

yətlərinə görə artıq adama öz genetik kodlarını ötürür. 

 XX əsr Azərbaycan ədəbiyyatında özünü təsdiq etmiş artıq adam obrazı   üçün 

yaxın sələf XIX əsr Azərbaycan ədəbiyyatının maarifçi ziyalı qəhrəmanlarıdır. 

Maarifçi ziyalıları artıq adamdan fərqləndirən əsas cəhət onların axıra qədər öz 

dayanıqlılıqlarından dönməmələridir.  

Yuxarıdakı araşdırma əsasında XX əsrin başlanğıcı Azərbaycan ədəbiyyatında 

artıq adam obrazının iki prinsip əsasında təsnifatı mümkündür: 1) psixoloji xarakteris-

tikanın  məzmununa; 2) yaradıcılıq metodu və üsluba görə. 

 Hər  tip özü də ayrı-ayrılıqda iki yerə ayrılır. Birinci tip: a) mühitin uyğunsuz-

luğu,  ağır təzyiqi və qəhrəmanın psixoloji xarakterindən yararlanan səbəblər  nəticə-

sində şəxsin potensial enerjisinin fərdin və cəmiyyətin zərərinə yönəlməsi. Buna misal 

olaraq İskəndər, Molla Abbas, Aydın və Oqtay Eloğlunu göstərə bilərik. Əlverişsiz 

şərtlərin təsiri ilə güclü potensiala malik qəhrəmanlar sərxoşa, dəliyə, gicə və səfehə 

çevrilirlər. b) Yad mühit və yad təhsil nəticəsində doğma mühitə özgələşib faydasız, 

artıq  hala gələnlər. Rüstəm bəy, Mirzə Məhəmmədəli, Səməd Vahid isə bu qrupun 

parlaq təmsilçiləridirlər.  

İkinci tipin ayrıldığı quruplar: a) realist metod və realist üslubda təqdim olunan 

qəhrəmanlar. Bu qrupa Cəlil Məmmədquluzadənin artıq adam obrazları aiddir. b) 

qarışıq metodda (realist-romantik) və romantik üslubda özünüifadə edən obrazlar. 

Aydın, Oqtay Eloğlu bu, ikinci qrupda təmsil olunurlar.  

Bu fəsildə alınan elmi nəticələr Respublikada və Respublikadan kənar (Rusiya, 

Türkiyə) nüfuzlu nəşrlərdə aşağıda qeyd olunan məqalə və məruzələr halında  çap 

edilmişdir: 

“Azərbaycan ədəbiyyatında təlxək obrazı və onun tarixi mənşəyi” [51, s.26-27], 

““Artıq adam” obrazının folklor qaynaqları” [50, s. 82-86], ““Artıq adam” obrazının 

formalaşmasında klassik Şərq ədəbiyyat ənənələri” [116, s. 40-47],  “Cəfər Cabbarlı 

dramaturgiyasında artıq adam obrazı” [53, s. 162-168], “Cəlil Məmmədquluzadə 

dramaturgiyasında artıq adam obrazı” [54, s.87-95]. 

III FƏSİL 

60-CI İLLƏR VƏ MÜSTƏQİLLİK DÖVRÜ 

AZƏRBAYCAN ƏDƏBİYYATINDA ARTIQ ADAM PROBLEMİ 

3.1.  60-cı illər Azərbaycan ədəbiyyatında artıq adam obrazının daşıyıcıları – 

“qəribə adam”lar.   

   Artıq adamın formalaşmasında nizamı pozulmuş ictimai mühit və qəhrəmanın 

psixoloji vəziyyətinin yaratdığı çətinliklər əsas şərt olduğundan, idealların gerçək-

ləşməsi və insanın özünüifadəsi üçün  ciddi maneələr yaradan bütün cəmiyyətlərdə 

ədəbiyyatın bu obraza marağı aktuallaşır. XIX əsr rus ədəbiyyatında təhkimçiliyin və 

kapitalizmə  keçid  dövrünün problemlərini əks etdirən bu obraz  sosializm üçün  nə 

qədər hazır və maraqlı model olsa da, sovet ədəbiyyatı üçün arzuolunmaz tiplər 

seriyasına daxil idi. Çünki o, müəllifin, eyni zamanda, ədəbi qəhrəmanın  insanları  

cəmiyyətdən ayırıb, komplekslərə düçar edən, özgələşdirən  mühitə qarşı üsyanını əks 

etdirirdi. Sovet ədəbiyyatı üçün arzuolunmazlığına baxmayaraq, yaddaşlarda (həm 

müəllif, həm də oxucu yaddaşında) yaxşı yer qazanmışdı və insanların psixoloji yaşan-

tılarını əks etdirmək baxımından fərqli təsir gücünə malik idi. Ona görə də sovet 

ədəbiyyatı dövründə artıq adam obrazını bütün prinsipləri ilə yaradıcılığa gətirmək 

ideoloji cəhətdən uyğunsuz görünsə də, onunla cəlbedicilik qazanan bir çox xüsusiy-

yətləri sosrealizmə uyğunlaşdıraraq yaşatmaq mümkün idi. Azərbaycan ədəbiyyatında 

bu tip obrazlar XX əsrin başlanğıcı üçün xarakterik olsa da, 50-ci illərin sonu 60-cı 

illərdən başlayaraq onların genetik daşıyıcıları ədəbiyyatımızda yenidən boy göstər-

məyə və artmağa başladı. Yeni və fərqli bir mərhələnin məhsulu olduğundan bu tip 

qəhrəmanlar özünəməxsusluqları ilə seçilirdilər. Həmin qəhrəmanlrı tam və qəti 

şəkildə, artıq adam kimi səciyyələndirmək olmur. Lakin yaxınlıqları çox olduğundan 

artıq adamdan qəti uzaqlaşma da yaşaya bilmirlər. Bu halda, həmin qəhrəmanları artıq 

adam obrazının daşıyıcısı kimi “qəribə adam” adlandırmaq qərarına gəldik.  Onları, 

yəni artıq adam obrazının daşıyıcılarını əsasən iki istiqamətdə qruplaşdırmaq olar: A) 

Onlar psixologiyaları və anlaşa bilmədikləri insanlarla qarşılaşdığı çətinliklərə görə 

artıq adamlara çox yaxın olsalar da, hadisələrin inkişafında münasibət dəyişmələri ilə 

cəmiyyətin içinə doğru irəliləyir və problem zəifləyirdi. Beləliklə də, ənənəvi artıq 

adamlardan fərqlənirdilər (çox vaxt da süni şəkildə). Mühit dözülməz şərtlərlə doludur 

və fərd təkbaşına mübarizə aparır. Davranışları, impulsivlikləri ilə hətta çox vaxt 

ətrafdakılara qeyri-adi görünürlər. Lakin sonunacan dözüm göstərə bilirlər.  Bu cür 

qəhrəmanlr daha çox İlyas Əsəndiyev   yaradıcılığı üçün xarakterikdir. B) Mühitin 

qəbul etmədiyi, eyni zamanda cəmiyyətdən üz döndərən, lakin hər hansı bir gizli 

tərəfinin saxlandığı, sonunacan açılmayan qəhrəmanlar. Bu qəhrəmanlar cəmiyyətlə 

olan anlaşılmazlıqları ilə artıq adamın daşıyıcısı olsalar da, sirli, gizli tərəfləri ilə 

onlardan ayrılırlar. Onlar İsa Hüseynovun hekayə və povestləri üçün xarakterikdir.  

Yazıçının “İdeal”a qədərki yaradıcılığında, demək olar ki, bütün qəhrəmanlarında artıq 

adamdan  bu və ya digər səviyyədə bir əlamət var;  qeyri-adiliyində mistik qatın da yer 

aldığı bu qəhrəmanlara “Tütək səsi”ndə Cümrü, “Teleqram”da Zəlimxanı misal gös-

tərmək olar.  

“Qəribə adam” ifadəsi XIX əsr rus ədəbiyyatının artıq adam obrazlarını xarak-

terizə edərkən artıq adam istilahının sinonimi kimi yaranmış və bəzi hallarda onunla 

paralel işlənmişdir[1 17]. Azərbaycan ədəbiyyatşünaslığında Məsud Əlioğlu artıq 

adam kimi səciyyələndirilə biləcək qəhrəmanlardan – İskəndər (C.Məmmədquluzadə 

“Ölülər”), Aydın (C.Cabbalı “Aydın”), Oqtay Eloğlu (C.Cabbarlı “Oqtay Eloğlu”)  

“qəribə adam” kimi bəhs edir [ 29, s. 426-450]. Bizcə, qəribə adam, artıq adamdan 

daha geniş anlayışdır. Əksər qəhrəmanlar, o cümlədən, artıq adamlar aid olduqları 

cəmiyyətdə qəribəlik təəssüratı oyadırlar.  Qəribə adam bir ədəbi qəhrəman kimi həm 

artıq adamın sinonimi, həm də 60-cı illər ədəbiyyatında mühitlə qarşıdurmada forma-

laşan təklənmiş insanları bildirmək üçün istifadə olunmuşdur. Artıq adam istilahının 

öz əhatə dairəsini və termin kimi məzmununu formalaşdırdığı üçün 60-cıların tək 

mübarizlərini qəribə adam adlandırmağı daha uyğun hesab edirik. Bu istilahla təqdim 

edəcəyimiz obrazlar, 50-ci illərin sonu, 60-cı illərdə ədəbiyyatımızda meydana gəlib 

çoxalmağa başladı. Ancaq “qəribə adam” ifadəsinin XIX əsrdən sonra ədəbiyyata 

gəlişi Şukşinin bu ada təkrar müraciətindən  sonra daha da möhkəmləndi.  Vasili Şuk-

şinin yaradıcılığında, xüsusən 1969–cu ildə üç novellanı - «Əziz qardaş», «Qəza-qədər 

atəşi», «Düşüncələr»  birləşdirən “Qəribə adam” (Şukşin) ssenarisindən sonra daha da 

aktuallaşdı və onun qəhrəmanları, eyni zamanda, qəhrəmanlarının bənzərləri də 

ədəbiyyatşünaslıqda yeri gəldikcə bu adla dəyərləndirildi. Şukşinin qəribə adamları öz 

ürəklərinin saflığı, təmənnasızlıqları, çoxbilmiş olmamaqları, qəlblərinin səsinə uyğun 

davranışları  ilə cəmiyyətə qəribə, bir çox hallarda isə gülünc təsir bağışlayırlar. Lakin 

onlar öz xarakterlərində sadə insanın, xalqın keyfiyyətlərini yaşadırlar,  dəyərli insani 

cəhətləri qoruyub saxlayırlar.   

Azərbaycan ədəbiyyatının sovet dövründə qəribə adam kimi xarakterizə oluna 

biləcək qəhrəmanları da daha çox xarakterlərindəki dəyişməzlik, möhkəmlik və özgə-

ləşmədən uzaq qalma cəhdləri  ilə diqqəti cəlb edirlər.     

İlyas Əfəndiyev hələ ilk hekayələrindən öz  davranışları ilə başqalarından çox 

seçilən, qəribəlik təəssüratı oyadan obrazlar yaratmağa meyillidir.  İlyas Əfəndiyev 

qəribə insanların tərəfindədir və onları təklənməyə qoymur, qarşılaşdıqları çətinliklər-

dən həmişə qalib çıxarır. Onları hər hansı aludəçiliyə, düşkünlüyə meyil elətdirmir, 

daima yanlarında həmin qəhrəmanlara güc verən, dəstək olan insanlar vardır. Olmasa 

da belə, təklənən, fərqlənən insan həyata davam etməkdə özünə güc tapır. Bütün 

bunlara baxmayaraq İlyas Əfəndiyevin qəhrəmanları özlərində “artıq adam”ın bəzi 

xarakterik keyfiyyətlərini daşıyırlar.   

İ.Əfəndiyev yaradıcılığındakı meyilə, özünəməxsusluqları ilə başqalarından 

seçilən, diqqət cəlb edən insanlardan bədii-estetik vasitə kimi istifadə etmək xüsusiy-

yətinə uyğun olaraq qəribə adam istilahından əsərlərinin adlandırılmasında da istifadə 

etmişdir; “Qəribə oğlan” (1973) və “Bizim qəribə taleyimiz” (1988) pyeslərinin adları 

da göstərir ki, yazıçının   düşüncəsində və davranışında fərqlilik yaşayan insanlara olan 

marağı, onlara bəslədiyi doğmalıq hissi onu hər zaman müşaiyət etmiş və yaradıcı 

təfəkküründə özünəməxsus yer qazanmışdır. 

Qəribə adam insanların alışdığı stereotiplərdən kənar hərəkət edir, onları öz 

davranışı ilə təəccübləndirir. Onların təəccüblü görünən tərəfi daha çox öz hisslərinə 

yasaq qoymamaqdan irəli gəlir. Cəmiyyət stereotiplərinə görə insan hisslərinin daima 

qarşısını almalı, onları ağlına tabe etməlidir. İlyas Əfəniyevin qəhrəmanları bəzən 

hisslərini idarə etmək üçün ağlı, düşüncəni ön plana çıxarsalar da, özlərini hissiyyatla 

dolu, sevgini, emosiyanı çəkinmədən yaşayan və yaşadan obrazlar kimi təqdim edirlər. 

İnsan hissləri olan, emosional varlıqdır. Lakin hisslərdəki, davranışdakı səmimiyyəti 

stereotiplərin sərtləşdiyi cəmiyyət birmənalı qarşılamır, eyni zamanda hissin, xüsusən 

sevgi hissinin bəzən qarşısının alınmaması nəticəsində insan bəzən başqalarının 

bədbəxtliyinə səbəb olur və ya özü dərin ümidsizlik girdabına düşür. İlyas Əfəndiyev 

qəhrəmanlarını hissdən çox, ümidsizlik və başqalarının taleyinə gətirəcəyi 

fəlakətlərdən qoruyur. Ancaq bu qədər hissləri inkişaf etdirdikdən sonra axarı dəyişdiyi 

üçün bir qədər qeyri-təbiilik yaranır. Bu qeyri-təbiiliyin yaranması isə sosialist 

realizminin və sovet ideologiyasının stereotipləşmiş tələblərinin bu və ya digər 

səviyyədə yaradıcılığa təsirindən qaynaqlanırdı. İlyas Əfəndiyevin qəhrəmanları 

əsasən sevməyi bacaran insanlardır. İnsan sevirsə, eyni zamanda, bütün varlığı ilə 

sevib, bir çox çeyləri adlayıb keçirsə, bizcə, o, xoşbəxt olmalıdır. İlyas Əfəndiyevin 

qəhrəmanları sevməyi bacarırlar, dərindən sevirlər, lakin xoşbəxt olmağı, demək olar 

ki, bacarmırlar. Yazıçı hər nə qədər onlar üçün təsəlli yeri – ictimai fəaliyyət, ağlın 

hökmünə iradəninin tabe  olması və s. tapsa da, həmin obrazlar oxucuda və ya 

tamaşaçıda özlərinin xoşbəxtliyi haqda təsəvvür formalaşdıra bilmirlər. Artıq adam 

obrazları da adətən sevən insanlardır, onlar da heç biri sevgisində səadətini tapmır. 

Onlar hissiyyatlı və hissləri səviyyəsində xoşbəxt olmayan qəhrəmanlardır. İlyas 

Əfəndiyevin də qəhrəmanları bu baxımdan artıq adamlara qohumdur. Artıq adam 

adətən xoşbəxt olmadığı halda ümidsizliyə, bir çox halda isə mənfi alışqanlığa düçar 

olur. İlyas Əfəndiyev isə finala yaxın ağlı və ya ictimai fəaliyyəti önə keçirir və 

qəhrəmanını bununla düçar olduğu axından qırağa çəkir. 

İ.Əfəndiyev öz qəhrəmanını qəribə xarakterindən dönmədən inkişaf etdirir, bu 

inkişafda oxucu daima onun qırılma nöqtəsi ilə qarşılaşacağını gözləyir, lakin onun ya 

daxili gücü və ya kənar dəstək qəribə adamı öz yolundan və xarakterik keyfiyyət-

lərindən dönməyə qoymur və o heç bir aludəçiliyə düşmədən sonunacan kristallığını 

qoruyub saxlayır. Beləliklə də, artıq adam tipajının bir çox xüssusiyyətlərini öz 

üzərində daşısa da, artıq adama çevrilmir. Yazıçı bu çevrilmənin tam astanasına gətirib 

çıxardığı anda qəhrəmanını oradan uzaqlaşdırır, qarşısında nicat yolu kimi yeni bir 

çığır açır. Bu isə onunla əlaqədar idi ki, özlərində psixoloji baza olsa da, artıq adam 

obrazlarının xarakteri əsasən mühitin ağır və ciddi təsiri ilə formalaşır. Sovet ədəbiy-

yatının prinsipləri üçünsə cəmiyyət insanı artıq adama çevirə bilməzdi, orada həm 

xilasa, həm də dözüm və nikbinlik üçün kifayət qədər baza var idi. Ona görə də 

İ.Əfəndiyevin qəhrəmanları ümumi cəmiyyətin yox, tək-tək fərdlərin boşluqlarından 

əzab çəkən həssas ruhlu qəhrəmanlar kimi təqdim olunurlar. Təklərdən, fərdlərdən 

ayrılmaq, çoxluğun  güc verdiyi cəmiyyətdə artıq adam kimi qalmaq mümkün deyildi. 

Ona görə də İ.Əfəndiyevin qəhrəmanları nə qədər artıq adam obrazlarının varisi kimi 

görünsələr də, tam artıq adam kimi xarakterizə oluna bilmirlər, onların genetik daşı-

yıcısı funksiyasını yerinə yetirirlər. Bu qəhrəmanlar qalereyası hekayələrindən başla-

yaraq romanlarında, dramaturgiyasında müəllifin yaradıcılıq özünəməxsusluğunu və 

yazıçı idealını, müəllif mövqeyini əks etdirən əsas struktur vahidlər kimi təcəssüm edir. 

İlyas Əfəndiyev obrazı bu qəhrəmanların əhatəsində canlanır. Füzulini öz aşiq 

obrazlarından ayrı təsəvvür etmək mümkün olmadığı kimi, İlyas Əfəndiyevi də qəribə 

adamlarından kənarda təsəvvür etmək mümkün deyil. 

Çətinliklərdən qaçmayan, hətta bəzən ifrata varıb qeyri-adi insan təəssürütı 

oyadan qəhrəman ən ağır anlarda  belə özündə güc tapır; “Su dəyirmanı”ndakı Eyvaz, 

“Yun şal”dakı Südabə, “Qırçı və qırmızı çiçək”əki Qoca, “Tufandan sonra”dakı Leyla, 

“Daş hasarda”kı Firəngiz, “Söyüdlü arx”dakı Nuriyyə, “Körpüsalanlar”dakı Səriyyə 

kimi.  Bu qəhrəmanlar sarsılmır və öz yollarında irəliləyirlər. “Qırçı və qırmızı 

çiçək”əki Qocaya aid işlətdiyi  “O, həyatın – böyük və qüdrətli həyatın qanununu hiss 

edərək ağır addımlarla gedirdi” [23, s.103]  cümlə yazıçının əksər qəhrəmanları üçün 

xarakterikdir. Bütün itirdiklərinə rəğmən dözümünü itirməmək və irəliləmək...  

Bu obrazlar qalereyasında qadınlar aparıcı yer tutur. Müəllif istər nəsr əsərlə-

rində, istərsə də dramaturgiyasında qadınların mənəvi-psixoloji aləmini açamağı, 

onların arzu və düşüncələrini, tərəddüd və qayğılarını, təlatüm və qətiyyətlərini 

yaradıcılığında diqqət mərkəzində saxlayır. Onlara qarşı həssaslığa yönləndirir kişiləri. 

Bu “zəif məxluqların” nə qədər daxili gücə və enerjiyə sahib olduqlarını dərk edir və 

onu incəliklərinə qədər açıb göstərməyə çalışır. Hekayələrindən başlayıb gələn 

“Söyüdlü arx” (1958) romanından keçib gələn  bu axtarış və inikası “Körpüsalanlar” 

(1960) povestində Səriyyə ilə abidələşdirir. 

  “Söyüdlü arx” romanın qəhrəmanı Nuriyyə öz xarakteri, səmimiyyəti ilə   güclü 

qadın təəssüratı oyatsa da, öz taleyinə baş əyən, başqalarının xoşbəxtliyinə, rahatlığına 

öz istək və hisslərini qurban verən bir qadındır.  Romanın təhkiyyəsində qəhrəmanın 

həyatındakı dönüşlər və irəliləmələr təsadüflər, gözlənilməzliklərlə gerçəkləşdiyindən 

(Nuriyyənin Muradla təsadüfi tanışlığı, təyinat yerinə gedərkən pulunu itirdiyindən 

yola piyada davam etməsi və yoda Muradla yenidən qarşılaşması, rayona qastrola gələn 

Dövlət Teatrının aktyorunun xəstələndiyi üçün onun Gültəkin rolunuda səhnəyə 

çıxması və s.) qəza-qədər amili də hadisələrin inkişafında rol oynayır.  

Hələ romanın ilk səhifələrində uşaq vaxtından  xəyal və arzularını qurduğu 

rollar, teatr əvəzinə təyinatla ucqar bir kəndə gedib, qapısı bağlı qalmış mədəniyyət 

evlərinin işıqlarını yandırmaq, xalqa bu baxımdan daha faydalı olmaq vəzifəsi 

qarşısına çıxanda bir az heyifsilənən kimi dərhal hissiyyatına cilov vurur, göndəriləcəyi 

yerə etiraz etmir və öz-özünə düşünür: “Nə olar, kəndə gedərəm. Mən nə zaman 

taleyimə qəzəblənmişəm ki ...” [25, s. 7]. Bu cümlələrdən  biz roman boyu yazıq bir 

qadının taleyini izləyəcəyimizi düşünürük. Ancaq əsər davam etdikcə, əksinə, fədakar, 

çox güclü, xarakterli bir qadının həyat səhifələri vərəqlənir və Nuriyyə öz gücü ilə bizi 

heyrətləndirir. Bakıdan ayrılıb, qatarla gedəcəyi kəndə yola düşənə özünün təkliyini 

yalqızlığını, qohum-əqrəbasız, yetim böyüdüyünü xatırlayanda fikrindən keçən sözlər 

onun gücünün, dözümünün ilk parıltıları kimi diqqətimizi cəlb edir: “Mən heç bir 

zaman ağlamamışam. Heç bir zaman öz taleyimdən inciməmişəm” [25, s. 8].  

Nuriyyə  arzularına əlvida deyəndən, bütün pullarını itirb gecə vaxtı tanımadığı 

kəndə piyada, əlində kitabla dolu ağır çamodanla yola düşəndən öz xarakterindəki 

qeyri-adiliyi və müstəsnalığı, qəribəliyi nümayiş etdirməyə başlayır.   

Onun xatirələri də sanki qəribəliklərinin yaddaş qutusudur. Ata-anasını itirəndən 

sonra heç kəsə gileylənmədən əmisinin yoldaşının verdiyi əzab-əziyyətə səssiz dözə-

dözə təbiətin, dünyanın gözəlliklərindən güc alması, Muradı görən kimi ona aşiq 

olması, doğum günlərində və aşiq olduğu an Nizami Gəncəvinin qəbrinə üz tutması, 

ondan mənəvi güc alması və s. belə xatirələrdəndir. Muradla Nuriyyənin kənd yolunda 

qarşılaşması da qəribə və qeyri-adi təsir bağışlayır. Sanki mistik bir qüvvə, qəza-qədər 

onları qarşılaşdırır və Nuriyyə üçün sınaq dolu həyat stiuasiyaları hazırlayır. Nuriyyə 

bu sınaqlara mənəvi olaraq çoxdan hazırlanmaqda idi. Sanki onu bir yol tutub bu 

sınaqlara doğru çəkirdi. Özü xəyalən deyir: “Lap uşaqlıqdan mən həyatın əzab və 

məşəqqətləri içində daha canlı, daha ləyaqətli görünən qəhrəmanları sevərdim. Mən 

istəyərdim oxuduğum əsərin qəhrəmanı sehrkar bir cazibədarlıqla məni çəkib ardınca 

aparsın. Qorxulu uçurumlardan, alovlardan keçirsin. Mənə yalnız gül ləçəklərinin 

naxışlarındakı heyrətli ahəngi deyil, eyni zamanda, həyatın boz üzünü göstərsin, 

amansız sitəmlərini hiss etdirsin” [25, s.48]. Bu tip qəhrəmanları sevə-sevə özü də 

onlardan biri olur. Fədakarlıq edir, öz şəxsi xoşbəxtliyini başqasının bədbəxtliyi 

üzərində qurmur. Arzuladığı rolları oynamaq ona nəsib olur, lakin sevgisini ürəyində 

yana-yana gizlədir, dünyalar qədər sevdiyi insanla xoşbəxt olmaq ona nəsib olmur. 

Həyatda oynadığı rolu daha çətin, ağır olsa da, o, bunun öhdəsindən gəlir. Bu, bir 

tərəfdən Nuriyyənin insan kimi gücünü, mahiyyətini göstərirsə, digər tərəfdən sovet 

ədəbiyyatının insanları son dərəcə ictimailəşdirməsi, sosial borc üçün yaşaması 

ideyasını inikas etdirir.    

İlyas Əfəndiyevin nəsr yaradıcılığında “Söyüdlü arx”dan sonra güclü və qəribə 

qadın obrazı kimi Səriyyə ilə rastlaşırıq. “Körpüsalanlar”ın  qəhrəmanı  Səriyyə ilk 

baxışda ailə stereotiplərinə üsyan edən qadın təəssüratı oyatsa da,  daha çox müəllifin 

mənəvi özgələşməyə üsyanı kimi özünü göstərir. “... bu əsər (“Körpüsalanlar” – N.H.) 

o dövrdə xüsusi maraq, diskussiya və mübahisələr doğurmuşdu” [11, s. 83]. Səriyyə 

haqda mübahisələrin  başlanması Məsud Əlioğlunun 1961-ci ildə “Ədəbiyyat və 

incəsənət”qəzetində çap olunan məqaləsindən başladı. O, Səriyyə obrazını Azərbaycan 

mentalitetinə yad, əxlaqi dəyərləri pozan  bir qızın, yeni səciyyəli ciddi bir qadının ən 

adi əxlaq   obraz kimi qiymətləndirir: “Səriyyə kimi gözüaçıq, ağıllı bir qızın, yeni 

səciyyəli, ciddi bir qadının ən adi əxlaq normalarını pozmasına oxucuların qəzəblən-

məsi yerindədir” [30]. 

Səriyyənin belə xarakterizə olunub, kəskin tənqidə məruz qalması bir o qədər də 

özünü doğrultmur.  O,  öz davranışı ilə ailə streotipimizdə yerləşdirdiyimiz qadın mo-

delinə bir çox baxımdan uyğun gəlir. Həyat yoldaşının qılıq-qiyafətinin səliqəliliyinə, 

təmizliyinə diqqət edir, anasından bütün yeməkləri hazırlamağı, həm də gözəl 

hazırlamağı öyrənib. Bazarlığı, ev işlərini həvəslə yerinə yetirir. Müəllif onun necə 

ciddi-cəhdlə yemək bişirməyini və süfrə salmağını əsərdə ardıcıl davam edən xüsusi 

detala çevirir. O, səhər yeməklərinin, naharın, axşamın vaxtını keçirmədən səliqə-

səhmanla hazırlıq görür. Çətin dağ şəraitində belə,  süfrələri qar kimi ağappaq olur. 

Onun süfrə səliqəsini müəllif evdə, tikinti sahəsində, dağ başında (ovda), xəstəxanada 

təsvir etməklə qəhrəmanının bir qadın kimi nə qədər təmizkar və səliqəli olmasını 

vurğulayır.  Tikinti gedən yerdə, alaçıqda  belə Səriyyə ev yeməkləri hazırlamaqdan 

qalmır; xəmir eləyir, qutab bişirir. Qadınlıq Səriyyənin qanına hopub. Bütün bununla 

bərabər, o, ərindəki özgələşməni qəbul etmədiyindən ailə streotipi kimi ərə tabe olma 

prinsipini darmadağın edir. Adil əksər kişilərdən daha artıq qadına duyarlıq göstərir. 

Səriyyənin tikintidə kişilərlə birgə işləməsinə pis baxmır, onun bəzi davranışları 

ürəyincə olmasa belə Səriyyəyə qadağalar qoymur. Çünki hər şeyə ağılla yanaşır. İlk 

səhifələrdə  Səriyyə onun ağlı ilə qürur duyduğunu bildirir. “Məclislərdə, cəmiyyət 

içərisində özünü ləyaqətlə aparardı, artıq-əskik danışmazdı. Hamı onun çox ağıllı, hər 

şeyin yerini bilən adam olduğunu, çox irəliyə gedəcəyini söyləyirdi. Onun hər işində, 

hətta gülüşündə və zarafatında belə ciddi, sərvaxt bir ağlın hökm sürdüyü duyulurdu. 

Heç bir yerə, heç bir kinoya, teatra mənsiz getməzdi. Yad adamların yanında, 

məclislərdə özümü necə aparmağım barəsində mənə tez-tez məsləhətlər verərdi. Mən 

öyüd nəsihət sevməsəm də, inciməzdim” [23,s.147].  Verilən istinaddan da göründüyü 

kimi, Səriyyə ərini müzakirəsiz və olduğu kimi, təbii qəbul edir. Ancaq burada artıq ilk 

psixoloji zədə də üzə çıxır; Səriyyənin öyüd-nəsihətdən xoşu gəlmir və onun özündən 

11 yaş böyük əri, Adil ona yad adamların yanında özünü necə aparması barədə öyüd-

nəsihət verir. Səriyyə inciməzdim desə də, artıq bu vəziyyət şüuraltına bir şeylərin 

yığıldığından xəbər verir. Səriyyə öyüd-nəsihəti sevmirsə, deməli daxilən azadlığa 

meyillidir, kiminsə onun düşüncəsinə müdaxilə etməsi onda daxili bir etiraz yaradır. 

Bu etirazlar isə oxucular və tənqidçilər tərəfindən birmənalı qarşılanmayan Səriyyə 

obrazını formalaşdırır. Səriyyənin inkişafı onun durduğu yerdə olması ilə razılalaşması 

ilə bərabər, həm də taleyə, stereotiplərə boyun əyməməsindədir. Bir fərd kimi o, 

ədalətsizlik, mənəviyyatsızlıq hesab etdiyi hadisə və münasibətlərə qarşı mübarizə 

aparmaqla bərabər, həm də öz istəklərini, arzularını, mənəvi tələbatını qorumağa 

çalışır.  Bütöv mübarizə kompleksi ilə Nuriyyədən fərqlənir. 

Səriyyə qabağa getmək, irəliləməkdə dinamikdirsə, Nuriyyə başqalarının xeyri-

nə geri çəkilmələrində bu təəssüratı oyadır. Hər ikisi çox güclü həyat enerjisinin və 



106 
 

güclü arzuların daşıyıcılarıdırlar. Heç biri boş qadın deyil. Xarakterlərinin gücü, çətin-

lik qarşısında sarsılmazlıqları ilə yadda qalırlar. Lakin Nuriyyə özünü qurban verməsi 

ilə Səriyyədən fərqlənir və bu gücü, cəsarəti ilə oxucunun rəğbətini Səriyyədən daha 

artıq qazanır.    

Səriyyənin üsyan və etirazı nəyədir?  Bu üsyan fərdin daxili dünyasındakı dö-

zümlülüyün, xarakter möhkəmliyinin ən yaxın ünsiyyətdə olduğu insanla belə uyğun 

gəlməməsində üzə çıxır. Səriyyə bir insan kimi özünü qoruyur və onun üçün əsas olan 

öz istəkləridir. Həyat yoldaşı Adili isə daha çox başqalrının, xüsusən yuxarı vəzifədə 

olanların, nazirin baxışı, dəyərləndirməsi düşündürür. Ailənin hər iki üzvü körpüsa-

lımında yorulmadan çalışırlar, ikisinin də fədakarlığının şahidi oluruq. Səriyyəni və 

onun briqada yoldaşlarını daha çox düşündürən körpünün insanlara verəcəyi faydadır. 

Adil isə salınan körpülərə öznün karyerasına doğru irəliləmək vasitəsi kimi baxır. Buna 

görə də  rəhbərlik etdiyi işdə çalışanlara da bir insan kimi əhəmiyyət verməkdən daha 

çox üzərində irəliləyəcəyi “körpülər” kimi baxır. Ondan fərqli olaraq körpüsalanlar 

nəinki insanları sevir, fermalara gedənləri çətinlikdən qurtarmağa çalışırlar, hətta öz 

körpülərinə belə canlı insan, övlad kimi baxırlar, ona “körpəmiz” deyirlər.  

Səriyyə bir qadın kimi həyat yoldaşının öz üzərində daima başqa kişilərin, 

vəzifəcə tabe olduqlarının gözünü his etməsi, hər şeydə nazirin baxışını nəzərə almasını 

qəbul edə bilmir; bu, onun sevib ailə qurduğu, qulluğunda durduğu, həyat yollarında 

birgə irəliləməyə qərar verdiyi insanı cılızlaşdırırdı. Bu cılızlaşma istər-istəməz onun 

məhəbbətinə, hisslərinə də öz təsirini göstərir və tədricən onların yox olmasına əsas 

verirdi. Əgər Səriyyəni də insanlara faydalı olmaqdan çox mənsəb düşündürsəydi o, 

çox xoşbəxt ola bilərdi. Onun gözəlliyini qiymətləndirən, cəmiyyətdə onu qabağa apara 

biləcək, qabiliyyətlrini inkişaf etdirə biləcək həyat yoldaşı var idi. Adil ailənin istəyinə 

zidd olaraq  “kübar” bir ailənin yox, çilingərin qızı ilə evlənmişdi. Onun Səriyyəyə 

münasibətində son anlara qədər hər hansı kobudluğun, mədəniyyətsizliyin şahidi 

olmuruq. Sonunacan o, ailəsinin qorunması üçün öz təmkinini qoruyub saxlayır. 

Səriyyənin davranışlarına da elə bir məhdudiyyət qoymur. Ürəkdən istəməsə belə, 

həyat yoldaşının briqada yoldaşları ilə tennis oynamasına, ova getməsinə etiraz etmir. 

İstəyir ki, bunların artıq hərəkət olduğunu Səriyyə özü başa düşsün. Lakin Səriyyədə 

daxili azadlıq meyli o qədər güclüdür ki, bütün bunları, iş yoldaşları ilə olan səmimi 

münasibətləri özünün təbii haqqı hesab edir və onlara qarşı son dərəcə həssas yanaşır. 

Bu həssaslıq və səmimiyyətin əsas səbəblərindən biri də Adilin həmin insanlara insan 

gözü ilə baxmamasından irəli gəlir. Bu zəhmətkeş briqada üzvlərinə yuxarıdan aşağı, 

təhqiramiz münasibəti ilə Adil Səriyyəni onlara daha da yaxınlaşdırır. Burada Səriy-

yənin humanist duyğularından başqa yaddaş amilinin də rolu var. Səriyyə özü də 

zəhmətkeş, briqada yoldaşları ilə eyni zümrəyə daxil olan bir atanın qızı idi. O, kiçik 

yaşlarından bu cür insanları sevə-sevə böyümüşdü. Ona görə də Adilin təhqiramiz 

münasibəti onun uşaqlıqdan formalaşmış duyğularını, hisslərini, heysiyyatını təhqir 

edirdi. 

  İ.Əfəndiyevin yaradıcılığında iradə azadlığı, hisslərin inkişafı ilə ağlın, düşün-

cənin paralelliyi zəminində güclü insan xarakterinin təqdimi yazıçının yaradıcılığını 

fərqləndirən spesifik xüsusiyyətlərdəndir. Adil isə hər nə qədər ağıllı insan təsiri 

bağışlasa da, öz mənliyi üzərindən insanları yuxarı və aşağıya ayırması, “aşağıda 

olanların”   heysiyyətini, incə duyğularını nəzərə almaması ilə böyük səhvə yol verir.  

İstər “Körpüsalanlar”da, istərsə də “Söyüdlü arx”da ekzistensializmin xüsusi 

stuasiyalarına paralel modellərlə qarşılaşırıq. Hər iki əsərdə müəllif qəhrəmanlarının 

xarakterini açmaq məqsədilə onları xüsusi vəziyyətlərə salır, get-gedə hadisə və  

münasibətləri gərginləşdirir. “Söyüdlü arx”da Nuriyyənin təyinat yerinə getdiyi kən-

din, təsadüfən, Muradın yaşadığı və kolxoz sədri vəzifəsində çalışdığı kəndlə 

qonşuluğu, yoldaşı Səadətin ərini dəli bir qısqanclıqla sevməsi, keçmiş aşiq-məşuqun 

– Muradla Nuriyyənin bir-birini unuda bilməməsi məkanı insani gücün yoxlanılması 

üçün sınaq meydanına çevirir. Adilin körpü salmaq üçün təyinatla həyat yoldaşı ilə 

birgə getdiyi Zoğallı dərədə cərəyan edən hadisələr, Qəribcanın ona rəqib kimi 

meydana çıxması və öz davranışı ilə onu üstələməsi Səriyyənin xarakterinin və 

gücünün açılmasına zəmin yaradır.  İstər Nuriyyə, istərsə də səriyyə çox fərqli xarakter 

nümayiş etdirirlər. Məhz sosiallaşma, fərd və cəmiyyət qarşısında yaşanan borc istər 

Nuriyyəni, istərsə də Səriyyəni artıq adam olmaqdan uzaqlaşdırır. Eyni vəziyyət İlyas 

Əfəndiyevin dramaturgiyasında da özünü göstərir.   

İlyas Əfəndiyev nəsrində olduğu kimi, dramaturgiyasında da öz müəllif 

ideallarının ifadəsi üçün qadın obrazlarına daha çox üstünlük verir. Qadının ideal daşı-

yıcısı kimi təmsil olunması ədəbiyyatımızın çoxəsrlik ənənələrinə, dünya ədəbiyyatı 

üzərində xüsusi nüfuzu olan Nizami Gəncəvinin yaradıcılıq konsepsiyasına əsaslanır. 

Hələ Nizamidən əvvəl də, xalq ədəbiyyatı nümunələrində, türk dastan və mifologiya-

sında qadın xüsusi status və funksiyaya malik olmuşdur. Dahi şair yazılı ədəbiyyatda 

bu ənənəni cilalamış və yüksək səviyyəyə qaldırmışdır. İlyas Əfəndiyev ədəbiyyatımı-

zın və dünyagörüşümüzün, həyat normalarımızın yaddaşında yer almış bu baxış tərzinə 

yeni həyat və can vermişdir. Onun nəsrdə zərrə-zərrə açılan və parlaq bir enerji 

mənbəyi kimi təqdim olunan qadının mənəvi gücü dinamik şəkildə dramaturgiyasında 

da öz əksini tapır. Qadın qəhrəmanlarında olan mətanət, saflıq və dözüm xüsusi bir güc 

kimi verilir və dramatik hərəkətin inkişafını qidalandırır. 

“Körpüsalanlar”ın Səriyyəsi kimi güclü rezonans yaradan  dramatik qadın 

qəhrəmanı “Sən həmişə mənimləsən”in Nargiləsi öz fərdiyyətini təsdiq etmək, arzula-

rını gerçəkləşdirmək üçün ictimai qınaqdan və cəmiyyət streotiplərindən çəkinmir. 

Atasızlıq kompleksi ilə böyüyən, anasından bu itkinin əvəzini ala biməyən Nargilə  

verdiyi qərarlarla müstəqil və inadkar bir qız kimi böyüyür.  Onu ətraf aləmin baxışı, 

qınamaları bir o qədər də maraqlandırmır və həyatını necə yaşaması ilə bağlı seçimini 

özü etmək istəyir. Anasının mütiliyi və çəkingənliyi də onun psixoloji aləminin 

formalaşmasında mühüm rol oynayır. O, anasının həyatını öz ömründə təkrar etmək 

istəmir. Nargilədə həm atasızlığa, həm anasının mütiliyinə, həm də kənardan baxanla-

rın  dedi-qodusuna qarşı üsyan var. Bu üsyankar ruh onu Səriyyəyə yaxınlaşdırır və 

çoxlarından fərqləndirir, qəribə adamlar qalereyasına daxil edir.  Anası Nəzakət əksər 

analar kimi qızının yad kişinin – Həsənzadənin evinə getməsinin  əleyhinədir. Bu 

tamaşaçı üçün təbii görünən situasiyadır. Nargilə isə bu davranışında heç bir pislik 

görməyərək hərəkətinə davam edir. Müəllifin bu fonda qarşımıza çıxardığı Həsənzadə  

cəmiyyət stereotiplərinin heç də hər zaman doğru olmadığını, Nargilənin yanılmadığını 

göstərir. Həsənzadə cəmiyyətdə az rast gəlinən, lakin mövcud olan insandır. Bəşəriyyət 

bu cür insanların varlığı hesabına öz humanizmini və insani normalarını qoruyub 

saxlayır. O, evinə gələn, ona eşq elan edən, ailəsindən incik düşüb üz döndərən  gənc 

qızdan tamam başqa cür istifadə edə bilərdi. Lakin   insani keyfiyyətləri çırpınan bir 

quş kimi ona sığınan bu qızcığazın məhvinə yox, xilasına yol açmağa yardım edir. 

Həsənzadə Nargilə və onun anası Nəzakət xanımla elədiyi söhbətlər, özünün şəhərdən 

uzaqlaşmaq haqqında verdiyi qərarla gənc qızın həyatında daha doğru yolla irəliləyə 

biləcəyi bir yol açır.  “Həsənzadə Nargiləni Fərəclər mühitindən qoparıb yeni dünyaya 

gətirir, “öz namuslu zəhmətləri ilə hər şeyə qalib gələn” insanlar cərgəsinə çıxarır, 

onun həyat və insan haqqındakı təsəvvürlərini genişləndirib sağlam məzmunla zəngin-

ləşdirir” [59]. 

Oxucunun nəzərində Nargilə özünə, arxa, dayaq, mənəvi dəstək axtarır. 

Ancaq bu, elə bir situasiyada reallaşır ki, Nargilə başqa bir uçurumla qarşı-qarşıya 

qalır. O, Həsənzadəyə aşiq olur. Ona ata kimi yox, qüvvətli bir kişi kimi vurulur. 

Həsənzadə isə ona bir atanın öz qızına yanaşdığı kimi yanaşır. Onun qayğısına qalır, 

gələcək səadətinə kölgə salmaq istəmir. “Həsənzadə özü ilə Nargilə arasında yaranmış 

münasibətlərin sevgi həddinə çatmaması üçün ehtiyatlı tərpənir.Lakin qız, böyük yaş 

fərqinə (19-46) baxmayaraq, təşəbbüs göstərib qəlbini açır, onun yolunda hər fəda-

karlığa hazır olduğunu dərin səmimiyyətlə etiraf edir” [24, s.140]. Nargilə Həsənza-

dəyə aşiq olduğundan yaşca ona yaxın olan Rəşidə əsəbi münasibət bəsləyir, onu qəbul 

etmir. İşçilər Nargilənin, “podratçı qızın” Rəşidə münasibətini müzakirə edəndə onun 

davranışlarının normal olmadığına eyham vururlar: 

“Üçüncü işçi. Qız nervinnidi, vəssalam... 

İkinci işçi. Xeyir a... nervin bura dəxli yoxdur. (Bilici ədası ilə) Psixoloji!” [24, 

s.122]. 

Nargilənin ətrafdakıları  nəzərə almama halına gəlməsi, emosionallığı, fərd 

olaraq öz istəklərini önə çəkməsi  onu artıq adamlara yaxınlaşdırır, lakin sovet 

ideologiyasına əsasən sosial mühitdə hər bir çıxılmazlığın çarəsinin varlığı,  cəmiyyət-

dən  dayaq tapılması bu emosional qızın həyat yolunu axarına salır. 

İlyas Əfəndiyevin xarakter dramı kimi yaddaqalan və davranışı birmənalı 

qarşılanmayan qəhrəmanlarından biri də “Mənim günahım” (1967)   əsərinin qəhrəma-

nı Nurcahandır. “Mənim günahım”da şan-şöhrətinə uyğun ad daşıyan  Nurcahan xanım 

özünün heyranlarından biri olan gənc Sahiblə ailə həyatı qurub. Lakin yaşı artdıqca, 

bir qadın kimi gənclik təravətinin getdiyinin və səhnədə əvvəlki qədər incə, plastik  

hərəkətləri yerinə yetirə bilməyəcəyini düşünərək işdən ayrılmaq istəyən Nurcahan 

xanım dərin psixoloji sarsıntılar keçirir, həyat yoldaşını özünün gənc davamçısına 

qısqanmağa başlayır. Onların səadət və uğurlarına həsədlə baxan  insanlar da   onun bu 

həssas dönəmində şübhələrinin  alovlanıb güclənməsinə  səbəb olurlar. Nurcahan 

xanıma bir tərəfdən cəmiyyətdəki pis niyyətli insanların təsiri, digər tərəfdən isə düçar 

olduğu psixoloji gərginlik dərin sarsıntılar yaşadır və ailələrinin sonunu yaxınlaşdırır. 

Onun Sahiblə münasibətləri gərginləşdirməsi və verdiyi qərar tamaşaçıda təəssüf hissi 

yaradır. Lakin mühit və xarakterdəki boşluqlar, natamamlıqlar bu sonu qaçınılmaz hala 

gətirir. 

Nurcahanın səhnə ilə bərabər ailəsini də tərk etməsi əsərin tədqiqatçıları tərəfin-

dən də birmənalı qarşılanmır. “Pis cəhət odur ki, Nurcahan hədsiz dərəcədə hissiyyata 

qapılır, ağlına qəribə fikirlər gətirir, günahsız ərini ittiham edir, hətta şəninə və 

şəxsiyyətinə yaraşmayan sözlərlə özünü də, onu da alçaldır. Nəzərə almaq istəmir ki, 

şəhər sovetinin sədri kimi məsul vəzifə ilə əlaqədar indi Sahibin min bir qayğısı, dərdi-

səri var. Əgər o, həqiqətən imkan tapıb sevimli arvadının çıxışına baxmağa gələ bil-

məmişdisə, bu, heç də diqqətsizlik əlaməti və ya məhəbbətin soyuması demək deyildir. 

Nurcahan tipli geniş, açıq ürəkli qadın öz tələbəsi 19 yaşlı Ayqızın məsləhət üçün 

Sahibin iş yerinə getməsinə darılmamalı, Səxavət kimi yaramazın böhtan və iftirasına 

məna verməməli idi. Onun böyük məhəbbətə layiq Sahibə  inanmamağa  haqqı və əsası  

yoxdur”  [62, s.150]. Tədqiqatçı öz mülahizələrində, təəssüf ki, sıravi tamaşaçı möv-

qeyindən uzağa gedə bilmir. İlyas Əfəndiyev sadə bir qadının yox, ömrünün ən gözəl 

illərini səhnədə keçirən, ifa etdiyi baletlərlə tamaşaçıları heyran qoyan sənət adamının 

ayrılıq anında yaşadığı sarsıntıları təqdim edir. Bu, son dərəcə emosional və həssas bir 

qadının içindən qalxan idarəolunmaz təlatümdür. Həmin idarəolunmazlıq, sağlam 

məntiqə və düşüncəyə sığmamazlıq Nurcahanı artıq adam situasiyasına yaxınlaşdırır, 

onun tam sərhəddinə gətirir. Lakin müəllif yenə də cəmiyyətlə bir tarazlıq əldə edir və 

qəhrəmanının səhnədən və ailədən sonrakı həyatını yox, məhz onun hələ sosial 

mühitdən, ailədən qopmadığı anın təqdiminə üstünlük verir.  

Mübariz fərd, qəribə adam obrazlarının yaranmasında İsa Hüseynov da öz 

əsərləri ilə diqqət cəlb edir. Onun qəhrəmanları İlyas Əfəndiyevin obrazları ilə bir sıra 

ortaq xüsusiyyətləri bölüşsə də, aralarındakı fərqlər də az deyil. İsa Hüseynovun 

qəhrəmanını təqdim etdiyi mühit İlyas Əfəndiyevin qəhrəmanlarının qarşılaşdığı 

mühitdən daha mürəkkəb, ziddiyyətli və problemlidir. Bundan əlavə, İlyas Əfəndiye-

vin  qəhrəmanlarının formalaşmasında  çox aydın, bəlli  sosio-psixoloji şərtlərin rol 

oynamasına baxmayaraq, İsa Hüseynovun qəhrəmanlarını bu şərtlər daxilində qavra-

maq mümkün deyil. Onların bəzisinin az, bəzisinin isə çox olmaqla görünməyən, 

mistik səciyyəsi, kosmik bağı da var. Mistifikasiya artdıqca qəhrəmanı artıq adamla 

doğmalaşdıran genetik kodlar azalır. Lakin qəhrəmanlarda istər mistifikasiya, istərsə 

də reallıq güclü olsun, hər ikisi son dərəcə mürəkkəb mühitdə yaşamaq məcburiyyətin-

dədirlər. Mühit qəribə adam formalaşdırmaq üçün əlverişli vəziyyətdədir. Qəribə 

adamlarda mistifikasiya və reallığın səviyyəsinə ayrı-ayrılıqda   nümunə ola biləcək iki  

iki qəhrəmanı üzərində dayandıq – “Tütək səsi”ndə Cümrü, “Teleqram”da Zəlimxan.  

 Daha əvvəldə də qeyd etdiyimiz kimi, artıq adam obrazlarının yaranmasına 

keçid dövrü və müharibə şəraiti əlverişli zəmin yaradır. Bu vəziyyət onun genetik 

daşıyıcısı olan qəribə adamlar üçün də münbit mühit kimi diqqət cəlb edir. Böyük 

Vətən Müharibəsinin arxa cəbhədə açdığı yaraları, yeniyetmələrin psixologiyasına 

vurduğu zərbələri ilk dəfə ədəbiyyatımıza gətirən İsa Hüseynov oldu. O, “Yanar ürək”-

dən başladığı psixologizmi, insanın mənəvi sınaqlarını 60-cı illər nəsrində müharibə 

mövzusunda və daha dərinləşmiş şəkildə əks etdirdi. “60-cı illər ədəbiyyatda mühari-

bənin yeni dərki mərhələsi idi. 60-cı illərin əvvəllərində rus və digər sovet xalqlarının 

ədəbiyyatlarında müharibə nəsrinin ikinci dalğası özünü göstərməyə başladı. Birinci 

dalğa müharibə iştirakçısı olan yazıçıların yaratdığı müharibə nəsri idi. Bu nəsrin ilk 

nümunələri müharibənin gedişində yaradılmağa başlamışdı. İkinci dalğa müharibə 

nəsri isə 1956-cı ildə stalinizmin ifşasından sonra formalaşmağa başladı. Onun 

yaradıcıları dava vaxtı arxa cəbhədə olmuş yeniyetmələr idi. Onların yaşı cəbhəyə 

yollanmaq üçün azlıq edirdi” [47].  Ədəbiyyatımızda bu yenidən dəyərləndirmənin 

bədii-estetik dərkində İsa Hüseynovun əvəzsiz rolu var.   

 İsa Hüseynovun “Tütək səsi” povestinin qeyri-adi davranışı ilə seçilən obrazı 

Cümrünün də xarakterinin formalaşmasında müharibənin təsiri ilə tarazlığı pozulan 

mühitin rolu danılmazdır. Cəmiyyətdə nizamsızlığın törədicisi kimi ilk həlqə müha-

ribə, sonuncu isə kolxoz sədri Cəbrayıldır. Onlar nizamsızlığı, pozuculuğu tarazlayan-

lardır. Müharibə və Cəbrayıl arasında düzülən şeytani qüvvələr görünmür, lakin xalqın 

əməkgünündən oğurlanıb  bazara çıxarılan buğdanın, tank almaq üçün Cəbrayılın or-

duya bağışladığı vəsaitin naməlum qaynağının, günün günorta çağı kolxoz sədrinin 

əsgər ailəsinə təcavüzünün müdafiəçiləri görünməsələr də, möhkəm bir tor kimi möv-

cudluqları hiss olunur. Bu şəbəkə Cümrünü dəli edir. Mehbalı kişi hər nə qədər 

“Cümrününkü dəlilik deyil... Cümrününkü dəlilik deyil...”  [ 48, s. 92] desə də, gizli 

şəbəkənin təmsilçiləri Cümrünün qoluna kəndir vurub, naməlumluğa doğru aparırlar. 

Povestin təhkiyəçi qəhrəmanı Nurunun sözləri də bu naməlumluqdan və Cümrünün 

fərqliliyindən xəbər verir: “Cümrünü hara aparırdılar? Dəlixanayamı, dustaqxanaya-

mı? Mən, bu yeni zərbədən sonra Cümrünün bir daha biz istədiyimiz kimi olmayaca-

ğını, kəndə qayıdandan sonra belə bizdən həmişəlik ayrılıb öz dünyasına qapılacağını 

düşünmədən, maşının arxasınca yürüyürdüm” [48, s.148]. 

 Müharibə insanların gerçək mahiyyətinin, gücünün açılması üçün bir lakmus 

rolu oynayır.  Nurunun atası Tahir müəllimin, Cümrü və Tapdığın atası Muxtar kişinin 

və başqalarının müharibəyə yollanması Cəbrayıl kimi öz faydasına düşkün olanlara 

iyrənc fəaliyyətləri üçün əlverişli meydan  yaratmışdı. Müharibədən əvvəl hər şeyin 

normal görünməsinə baxmayaraq, onun başlaması bütün cəmiyyətdə, eyni zamanda 

kənddə həyatın ritmini pozmuşdu. İsa Hüseynovdan əvvəl bu pozulmanı fəlakət 

səviyyəsində kimsə təqdim etməmişdi. Belə anormal şəraitdə həssas xarakterli insan-

ların ciddi sarsıntılar yaşaması təbii idi. Həmin sarsıntıları müəllif, kənddə kolxoz sədri 

olan və kəndlilərlə xoş davranan, kolxozu problemsiz idarə edən Muxtarın  müharibəyə 

gedişindən sonra ailəsində baş verənlərlə göstərir. Bütün kənd sarsılıb, daha çox da 

Cümrü və Tapdıq; onların və müharibədə canını qurban verən atalarının namusu 

tapdalanıb. Cümrü bu sarsıntıdan havalanıb,  əlinə tütək alıb dama çıxır, küçədə dolaşıb 

camaata tütək paylayır ki, onlar da ona qoşulub çalsınlar, müharibəyə gedənlərə yas 

saxlasınlar. Cümrünün havalanıb təklənməsi və camaata tütək paylaması, gecələr 

gizlincə Tapdığın qaldığı tövləyə gəlməsi, Mehbalı əminin onun dəli olmadığını 

söyləməsi, eyni zamanda müəllifin də onun dəli olub-olmaması haqda açıq qənaət ifadə 

etməməsi bu qəhrəmanın gizli tərəflərinə maraq oyadır.  Bu gizlilik təkcə qəhrəmana 

aid olaraq qalmır, eyni zamanda, müəllifin gizli ismarıclarının olmasına ehtimal yara-

dır. Bütün bunlara baxmayaraq, görünən odur ki, mühit son dərəcə qarışıb, proble-

mlidir və həssas insan üçün dözülməz haldadır. Atası və Tahir müəllim kimi mühari-

bəyə gedib  kişilik borcunu yerinə yetirmək  istəyən, Nuru  və Tapdıq üçün bir ideal, 

güc, qüvvət qaynağı olan Cümrü özünün namusunu qorumaq imkanından məhrumdur. 

Günün günorta vaxtı əlində silah evlərinə daxil olub, qapını arxadan bağlayıb anaları 

ilə içəridə qalan Cəbrayılın layiq olduğu cavabı verə bilmir. Bu cavabı verə bilməyib 

itirdikləri onu dəli Cümrüyə (və ya gizli plan qurub, özünü dəliliyə vurmuş Cümrüyə) 

çevirir. Cümrünün dəliliyi haqda aydın qənaət olmasa da, əsərdə mühit və qəhrəman 

modeli aydındır: xaotik mühit və ondakı pozulmalara öz davranışı ilə cavab verən və 

mühitə qarışması imkansız olan qəribə adam.  

  “Teleqram” povestindəki  Zəlimxan da  həssas və doğruluq, ədalət tərəfdarıdır. 

İçində olduğu mühit, hətta ən yaxınları belə onun mənəvi aləminə yad mühiti forma-

laşdırırlar. Uşaqlıqdan ətrafdakılardan fərqlənən, aradabir gözlərində titrəyən qeyri-adi 

parıltı ilə Cümrünü xatırladan Zəlimxan, sonunacan öz soyuqqanlılığını və dəyanətini 

qoruyub saxlayır. Doğmalarının əhatəsində təklənən Zəlimxanın qəribəliyi öz 

yolundan dönməzliyi, güzəştsizliyi ilə bərabər, həm də onu təkləyənləri atıb getməmə-

sindədir.  

Böyüktalada yaşanan oyunlardan baş götürüb qaçan, qohum-əqrabasından,  

nişanlısından, atasından və qardaşının ailəsindən  uzaqlaşan Zəlimxanın zəif yerinin 

həssaslığı olduğunu bilən qardaşı onu öz əməllərinə şərik etmək üçün kəndə, guya 

atasının ölüm ayağında olması haqda yalan yazdığı teleqramla çağıranda yolda 

təkləyib, öz dərdini açır:  

“- Sənin həssas ürəyinə qurban olum, ürəyim partlayırdı! –dedi. – İndicə 

fikirləşirdim ki, elə rayondaca nahaq yerə bir xəlvətə çəkib danışmadım.  

- Nə olub, Qaraxan? 

- Məni tutacaqlar, qaqaş!” [48, s. 154].   

Zəlimxanın həssaslığı, onun keçmişindən qaynaqlanırdı. Uşaq vaxtı bilmədən 

əlindəki silahın açılması azyaşlı qardaşı oğlunun beynini dağıtmışdı. Evdən qaçan 

Zəlimxanı  Qaraxan gedib tapanda nəinki ona acıqlanmış, əksinə, oxşaya-oxşaya, əziz-

ləyə-əzizləyə evə qaytarmışdı ki, ağlı yerindən oynamasın. Bütün tayfa, qohumlar onun 

özünə gəlməsi üçün əllərindən gələn, bacardıqları şəfqət və sevgini göstərmişdilər. 

“Uşaqlıqda Zəlimxanın “başına hava gələndə” Kərəm kişi birdən dədə-babasını 

xatırlayıb ona “yeddi qoç qurbanı” demişdi. Hər il yaz başı Kərəm kişi fin evinin 

qabağına burmabuynuz bir qoç gətirirdi...” [48, s.198-199]. Sonradan meşəni taladığı 

üçün Zəlimxanın nifrət etdiyi Kərəm kişi uşaqlıqda ona sağalması üçün qurban desə 

də, cərgələrinə qoşmaq  istəyilə Zəlimxanın özünü  qurbanlığa çevirməyə cəhd edir.     

Povest davam etdikcə, gah Qaraxanın, gah Zəlimxanın, gah da başqa obrazların 

dilindən  zəmanənin dəyişilməsindən, adamların mürəkkəbləşməsindən, onlardan baş 

açmağın çətinliyindən, səmimiyyətin itməsindən gileylər səslənir.  Zəlimxanın doğma 

bildiyi adamlar yada çevrilib, Böyüktalada baş-başa verən uca ağacların yerində 

ağaclar qalıb. Hər kəsin təklədiyi, hətta atasının da oğul kimi rədd etdiyi Zəlimxan üz 

tutub getdiyi yoldan geriyə dönür: “Qazmaların qabağında adamlar dirək-dirək daya-

nıb boylanışırdılar. ... Heyrətlənirdilər ki, Sabit Mayılovun qapıdan qovduğu, oğulluq-

dan çıxartdığı bu cavan hansı cəsarətlə geri qayıdıb! Zəlimxan isə ancaq bunu başa 

düşürdü ki, qayıtmaya bilməzdi. Ailəni, Böyüktalanı, meşəni, “kötüklər səltənətini” 

indiki halında qoyub getməyə onun ixtiyarı ox idi” [48, s. 229]. 

Qəhrəman tam təkləndiyi, qovulduğu bir vaxtda hər şeyi nizama salmaq üçün 

geri qayıtmağa özündə güc tapır. Bu sonluq maarifçiliyin xoşbəxt finallarını yada salır.  

Müsbət qəhrəmanın Vətəni təmsil edən simvolik məkandan üz çevirməsi, təklənməsi, 

yenidən “havalanması” sosialist realizminə yad idi. Ancaq İsa Hüseynovun sosialist 

realizmindən kənara çıxması Zəlimxanın arxalandığı gücü hər hansı ictimai qüvvədə 

yox, özündə tapmasıdır. Bir vaxtlar onu havalandıran, təbdən-təbə salan daxili enerji 

(mistik güc) bu dəfə cəmiyyətin eyiblərin yandırıb-yaxmağa təkan verir.   

İsa Hüseynov qəhrəmanını son anda geri qaytarsa da, bədii məkan kimi götür-

düyü Böyüktala vasitəsilə mühitin nə qədər pozulduğunu, “kötüklər məkanı”na çevril-

məsini, haqq-ədalət arayanların təklənməsini tamamilə açıb göstərə bilir.  

3.2. Anar və Elçinin yaradıcılığında artıq adam problemi. 

Ədəbiyyatımızda artıq adam obrazlarının yeni  qalereyasına  60-cı illərdə rast 

gəlirik. Bu ədəbi qəhrəmanlarla 60-cı illər ədəbiyyatının zənginləşməsində Anarın 

yaradıcılığı xüsusi rol oynamışdır. Onun həm nəsrində, həm də dramaturji yaradıcılı-

ğında artıq adam kimi səciyyələnə biləcək obrazlar var. Maraqlı haldır ki, Anarın 

nəsrində artıq adam kimi həm kişi, həm də qadın obrazları yaradılmışdır. Həmin 

obrazlara müəllifin rəğbəti hiss olunur və onlar müəllif mövqeyinin ifadəsçisi statusu 

qazanır. Onun bir çox qəhrəmanları cəmiyyətlə müxalif mövqedədir və bu müxaliflik-

dən də daxili böhran yaşayırlar. “Artıq adam böhranlı tipdir. Onun irsi qnoseoloji, 

ontoloji  mahiyyəti dəyişməz müxalifətçiliklə müəyyənləşir” [133]. 

Anarın elə qəhrəmanları var ki, müəllif onların təqdimatı üçün verdiyi cüm-

lələrdə obrazın hissə-hissə xarakteristikasını açır. Bu cümlələri bir yerə yığdıqda artıq 

adamın portret cizgiləri formalaşır. Məsələn, “Ağ liman” povestindəki Məmməd Nəsir 

haqda müəllif informasiyasını əsərin fərqli səhifələrindən seçib birləşdirdikdə bu 

mənzərənin şahidi oluruq. “Otuz beş il bundan qabaq Dadaş, Səfdər, Məmməd Nəsir 

bu idarəyə bir vaxtda işə giriblər. İdarədə yaşından asılı olmayaraq hamı Dadaşa 

Dadaş müəllim, Səfdərə Səfdər dayı deyərdi. Məmməməd Nəsiri isə cavan da, qoca da, 

uşaq da, böyük də öz adı ilə çağırırdı” [96, s.34]. Göründüyü kimi, ilk tanışlıqdan 

müəllif bu obrazın başqalarından fərqliliyini vurğulayır. Əsərin davamında  insanlarla 

münasibətdə bu fərqliliklər üzə çıxır və sıralanan keyfiyyətlər  Məmməd Nəsiri artıq 

adam kimi xarakterizə etməyə imkan verir. Cəmiyyət, mühit ona layiq olduğu mövqeni 

vermədiyi kimi, Məmməd Nəsir də ətrafa ironik münasibət bəsləyir,  şöbə müdiri 

Dadaş müəllimi ələ salan misraları kollektivin üzvlərinin qulağına simayi-şəms 

üstündə oxuyur. Ehtiras və enerjisini içkiyə və oyuna, nərdə həsr edir: “Məmməd 

Nəsirin həyatda iki ehtirası vardı: nərd atmaq və vurmaq. İçəndə başqa aləm idi” [96, 

s.34]. Məmməd Nəsir qabiliyyətsiz adam deyil. “Ayıq vaxtlarında savadlı korrektor 

idi. Bütün aldığını içkiyə verirdi. Arvaddan, oğul-uşaqdan da heç kəsi yox idi” [96, 

s.35]. Göründüyü kimi, əksər artıq adamlara xas olan tipoloji xüsusiyyət Məmməd 

Nəsirdə cəmləşib: qabiliyyətsiz deyil (yaxşı korrektordur, klassik poeziya və muğam 

bilicisidir), oyun və içki aludəsidir, ailə də qurmayıb, təkdir. Məmməd Nəsiri 

cəmiyyətdən itələyən səbəb var; sovet ideologiyasının nəzarətdə saxladığı ailələr və 

insanlar zümrəsinə daxildir. Əmisi Əliqulu o doğulmamışdan öncə Türkiyəyə yaşama-

ğa getdiyi üçün Məmməd Nəsir həmişə ideoloji təzyiqə və təqibə məruz qalmışdır. 

Cəmiyyətin itələdiyi bu söz və muğam xridarı, dəyişən bütün əlifbaları və orfoqrafiya 

qaydalarını gözəl bilən Məmməd Nəsir, təsəllini ucuz şərabda və nərd oyununda tapır.   

“Ağ liman”ın davamı olan “Beşmərtəbəli evin altıncı mərtbəsi”ndə isə artıq 

adam kimi diqqəti cəlb edən Təhminədir. Klassik artıq adam tipləri  sırasında qadın 

yoxdur. Lakin 60-cılar ədəbi prosesində Azərbaycan ədəbiyyatında xarakterik qadın 

artıq adam tipləri ilə rastlaşırıq; potensial qabiliyyətini cəmiyyət və özünün  psixoloji 

xüsusiyyətləri üzündən reallaşdıra bilməyən və qadın üçün bir o qədər də yaxşı cəhət 

sayılmayan aludəçilik ... Bu qadınlar sırasında Elçin Əfəndiyevin “Poçt şöbəsində 

xəyal” [22, s. 83-124] tragikomediyasının qadın qəhrəmanları – Ədilə, Gülzar, Züleyxa 

və Anarın “Beşmərtəbəli  evin altıncı mərtəbəsi” romanının  Təhminəsi daha çox yadda 

qalır.  

Artıq adam tipinin yarandığı ilk vaxtlar qadınların bu tipajda təqdimi bir qədər 

uyğunsuz idi. Cəmiyyət streotipləri diqqəti həmin qadınların daxili konfliktlərindən, 

psixoloji vəziyyətindən, cəmiyyətə müxalif mövqelərindən daha çox onların əxlaq 

normalarına yönəldirdi. Bu isə yazıçının həll edib, göstərmək istədiyi problemə əngəl 

yaradırdı. Lakin cəmiyyətdə qadının mövqeyi artdıqca onun ədəbiyyatdakı funksiya 

imkanları da genişləndi.  

Təhminə öz daxili iradəsi ilə cəmiyyətin mühakimə və normalarına qarşı müxalif 

vəziyyətdədir. Əri Manafın məhəbbət macəraları, Tbilisidə qeyri-qanuni əlaqədə 

olduğu qadından 7 yaşlı qızının olması, Təhminəyə yalan deyib tez-tez onların yanına 

getməsi yaşadıqları mühitdə normal sayılır. Lakin Təhminənin öz qabiliyyətini və 

gözəlliyini nümayiş etdirməsi (telviziyada diktor kimi çalışması), Zaurla məhəbbəti 

ətrafdakıların onu pis qadın kimi qiymətləndirməsinə əsas verir.  

  Təhminə ali təhsilli filosof olmasına baxmayaraq, özünə, ixtisasına uyğun işdə 

də işləmir. Əvvəl nəşriyyatda, daha sonra televiziyada  fəaliyyət göstərən Təhminə 

filosof kimi də qabiliyyətini göstərə bilmir; Sovet dövrünün “diamat” fəlsəfəsi 

Təhminənin həyat fəlsəfəsinə bir o qədər də uyğun gəlmir. Marksizm-leninizm dünya-

görüşünə əsaslanan fəlsəfənin özü Təhminə üçün Manaf qədər qeyri-səmimi idi. Bu 

yalan, aldanış paralelizmi Təhminənin ixtisasının bir kod kimi qavranmasına və onun 

adi bir qadından daha çox cəmiyyətə müxalifliyi təmsil edən model obraz kimi 

qavranmasına yol açır.  

Təhminə və Məmməd Nəsirin bu ikihissəli  əsərdə artıq adam ədəbi tipini təmsil 

etməsinə, onların “irsi” yaxınlığına ikinci hissənin sonunda müəllif özü diqqəti 

cəmləşdirir.  Məmməd Nəsirlə söhbətində Zaur  deyir ki, Təhminə onun gözünün qa-

bağında 5 mərtəbəli binanın altıncı mərtəbəsinə qalxdı. Məmməd Nəsir Zaura inanır 

və deyir: “Əgər adamlar başa düşsəydilər ki, beşmərtəbəli binanın altıncı mərtəbəsi 

də ola bilər, onda nə vardı ki...” [ 96, s.381]. Bu tezis romanın fəlsəfəsi (“diamat”ı 

yox), finalı və oxucuda davama yol açan yekunu olur... 

Anarın nəsrində yadda qalan artıq adam tiplərindən biri də “Macal”  povestin-

dəki Oqtaydır. O,  cəmiyyətdən öz faydası üçün istifadə etməyi bacarmır,  şəxsi həya-

tında da uğur qazanmır. İçində olduğu mühitə, xüsusən də istədiyini əldə etməyi 

bacaran və bir vaxtlar dost olduqları Fuada qarşı müxalif mövqedədir. Bu müxalifliyi 

Oqtaydan əvvəl Fuad nümayiş etdirir, daxilən onunla söhbət edir, onu qınayır... 

Oqtayla xəyali dialoqunda Fuadın söylədikləri bu obrazı artıq adamlar qrupunda 

dəyərləndirməyə əsas verir: “Ali təhsilli memarsan, institutu əla diplomla bitirmisən, 

indi qırx yaşını haqlayanda ancaq rayon hamamlarını tikməyə qabil olmusansa 

özündən, öz taleyindən küs, – deməli, artığına iradən, bacarığın, gücün, inadın çatma-

yıb. Öz aramızdır, bir az da içki yıxdı onun evini ...” [96, s.428].   

Oqtayın yolunu davam etdirdiyi Fuad Salahlı ilə ədəbi tip baxımından irs-varis 

əlaqəsi var. Fuad Salahlı professor, kitablar müəllifi olsa da, özünün əsl amalını həyata 

keçirməyə cəmiyyətin hakim normaları imkan verməmişdi. Onun dəfnində Oqtay 

müəlliminin əsl qabiliyyətinin reallaşmadığını vurğulayır və ona mane olanlardan bəhs 

edir [96, s. 510-511]. Oqtay  maneədən bəhs edərkən  Şövqi Şəfizadəni nəzərdə tutur, 

ancaq povestdə Fuad Salahzadənin qarşısını kəsən təkcə Şövqi Şəfizadə yox, bütöv bir 

cəmiyyətdir. Şövqi Şəfizadə həmin cəmiyyətlə ünsiyyət qurub, öz maraqları ilə mühitin 

“sifarişçi” tərəfinin maraqları arasında razılaşma əldə edə bilib, Fuad Salahlı isə bunu 

etməyib, etmədiyi üçün də insanların qəlbində doğru, dürüst, istedadlı insan kimi qalsa 

da, potensial imkan və qabiliyyətləri gerçəkləşməyib.  

Oqtay obrazı Anarın bu əsərinə müəllifin mətn yaddaşından gəlir. “Macal”dan 

10 il əvvəl, 1967-ci ildə yazdığı “Gürcü familyası” hekayəsində bir dəfə  həmin obrazla 

qarşılaşmışdıq; eyni xarakter və eyni taledə - tərcümeyi-halında mənsub olduğu ədəbi 

tipi dəyişməyən bəzi dəyişikliklərlə. Müəllif   tanış adamımız kimi Oqtayı bir daha 

canlandırır və dolğunlaşdırır; ideyanın bədii-estetik ifadəsində bu obraz  Anar  üçün   

sabit, zamanın təkanlarında öz yolundan dönməyən qəhrəman statusu qazanır. Əslində 

Təhminənin də kiçik modeli, ilkin variantı ilə “Gürcü familyası”nda Əsmərin timsa-

lında qarşılaşırıq. “Ağ liman”da Məmməd Nəsirin dediyi sağlıqla Oqtayın “Gürcü 

familyası”ndakı sağlığı da eynidir. “Ən yaxşı səyahət araq şüşəsinin boğazından 

dibinə səyahət etməkdir” [95, s.379]. 

60-cıların özlərinin cəmiyyətə qarşı barışmaz mövqeyi onların qəhrəmanlarında, 

xüsusən də artıq adam  obrazında öz ifadəsini tapır. Bu baxımdan, Anarın yaradıcılı-

ğında rast gəldiyimiz artıq adam obrazları bu və ya digər səviyyədə müəllif ideyasının 

ifadəsinə xidmət edir.   

Azərbaycan ədəbiyyatında XX əsrin başlanğıcı üçün xarakterik olan artıq adam 

ədəbi qəhrəman tipi müstəqillik dövrü ədəbiyyatımızda yenə də özünəməxsus yer 

qazandı. Bu obrazın müasir mərhələdə fəallaşması daha çox Elçin Əfəndiyevin 

yaradıcılığında, xüsusən dramaturgiyasında  müşahidə olunur.  

“Şübhəsiz, Elçinin dramaturgiya yaradıcılığı bir mərhələ olaraq müstəqillik 

dövrünün hadisəsidir; yəni onun əsərləri mahiyyəti, teatrlarda oynanılması və bu 

teatrların durğunluqdan çıxarılması, böyük aktyor qüvvəsinin hərəkətə gətirilməsi və 

yeni nəsil aktyorların formalaşmasında rolu, çağdaş dramaturgiyamıza təsiri, modern 

dramaturji mətnlərin yazılması baxımından  bu dövrün hadisəsinə çevrilib” [27]. Bu 

baxımdan, Elçinin dramaturji yaradıcılığı həm onun özünün, həm də müstəqillik dövrü 

Azərbaycan ədəbiyyatının dinamikasının bir çox xüsusiyyətlərini izləmək üçün əhə-

miyyətli qaynaq hesab oluna bilər. 

Elçin Əfəndiyev, eləcə də onun digər müasirləri 60-cılar hadisəsinin yetişdirməsi 

olduqlarından onların müstəqillik ab-havasına girmələri bir o qədər də çətinlik 

törətməmişdir. Müstəqilliyin mədəni təzahürü ilk addımlarını ədəbiyyatdan, incəsənət-

dən başlamışdı. 60-cılar nəsli müstəqillik şüuruna, düşüncəsinə və ifadə tərzinə ən 

yaxın olan nəsildir; Elçin də həmçinin. 60-cıların darıxan, cəmiyyətlə razılaşmayan, 

ünsiyyətə girməkdə çətinlik çəkən ədəbi qəhrəmanları  əsrin başalnğıcının artıq adam 

tipajları ilə bir çox ortaq cəhətləri bölüşdürürdülər. Doğrudur, 60-cıların “artıq adam-

lar”ının son anda bir müdafiəçisi çıxır və qəhrəmanın taleyini yaxşıya doğru dəyiş-

dirməyə inam yaradırdı, bəzən də qeyri-müəyyən, mistifikasiya olunmuş dönüş baş 

verirdi. Bu formalaşmış struktur müəyyən dəyişmələrlə müstəqillik dövründə də 

davam etdirilməkdə idi. Bunun bir səbəbi yazıçıların əvvəlcədən vərdiş etdikləri və 

formalaşdırdıqları modellər idisə, digər səbəbi isə postmodernizmin çıxılmazlıqlar 

situasiyası ilə razılaşmaması  və postsovet ədəbiyyatında da daha çox postmodernist 

meyillərə üstünlük verməsi ilə bağlı idi. 

Elçinin dramaturgiyasında artıq adamın 60-cılar və postsovet dövrü üçün 

xarakterik olan dinamikanı izləmək baxımından onun hər iki mərhələyə aid dram 

əsərləri üzərində dayanmağı məqsədəuyğun hesab etdik.  1970-ci ildə qələmə aldığı 

“Poçt şöbəsində xəyal”  tragikomediyası  60-cılar ədəbiyyatının  artıq adam tipajlarının 

səciyyəvi xüsusiyyətlərini əks etdirməsi baxımından maraqlı əsərdir. Müəllifin əsərini 

tragikomediya adlandırmasının özündən artıq müəyyən informasiya ötürülür və 

məzmunun səciyyələnməsinə yol açılır. Məzmunda özünə cəmiyyətdə yer tapa bilmə-

yən insanların daxili sıxıntıları və əyləncələri, bu sıxıntı və əyləncələrdən yorulub 

qaçma cəhdləri, xəyal dünyaları aparıcı yer tutur. 

“Poçt şöbəsində xəyal”   tragikomediyasında müəllifi düşündürən əsas məsələ 

özü elə artıq adam problemidir. Xəyali şəkildə səhnəyə daxil olub, həm Ədiləni, həm 

oxucunu xəyal etdiyi Şuşaya, Cıdır düzünə götürən Kişi  ilə söhbətində  Ədilənin 

dilindən sanki müəllif artıq adamın tərifini verir: “Ola bilsin ki, biri heç kimə pislik 

etmək barədə fikirləşmir, öz mənfəəti barədə fikirləşmir, amma o, bədbəxtdir, deməli, 

artıq adamdır, lazımsız adamdır; bu gözəlliyə gərək deyil, bu çəmənə, bu dağlara gərək 

deyil, çünki o, özü özünü xoşbəxt edə bilməmişdir. ... Bədbəxtlər, yazıqlar, acizlər 

bugünkü cəmiyyətə yad və yabançıdır ...” [22, s.97]. Burada 60-cıların xarakterik bir 

cəhəti də özünü göstərir; qadınlardan ibarət artıq adam obrazları yaratmaq – Ədilə, 

Gülzar, Züleyxa ...  Gülzar və Züleyxanın birlikdə oxuduqları mahnı artıq adamın, 

cəmiyyətdə xoşbəxt olmağa layiq, sevən, ancaq sevgisinin qarşılığında əyləncəyə 

çevrilən, dəyəri bilinməyən qadının monoloqudur. Onlardan ayrılıb ailə həyatı quran 

Ədilə də sevinə, xoşbəxt ola bilmir. Ölümü dərk etdiyini düşünür və hamının öləcəyi 

üçün həyat ona mənasız görünür; Kişiyə etirafında bildirdiyi bu fikri onun cəmiyyətlə 

ünsiyyətini pozur, həyatında ani və ötəri şeylərdən zövq almağa çalışır, bununla da 

xoşbəxt ola bilmir. Özünün də etiraf etdiyi kimi, artıq adama çevrilir.  Adı, soyadı 

olmayan, hər şeydən xəbərdar Kişi Adilənin qorxduğu şeyləri onun üzünə sayır. 

Ölümlə təskinlik tapan insanlar, onun fikrincə, öz puçluğunu,  boşluğunu, mənasızlığı-

nı  başa düşənlərdir...   

Gülzar və Züleyxanın alışqanlıqları da var, artıq adam kimi; əyləncə ilə boşluq-

larını öldürməyə cəhd edirlər. 

Kişi Ədilə ilə ikinci görüşündə ona həyatda arzusu və idealı olan adamları, idealı 

uğrunda özünü qurban verən atasını xatırladır. Onun arzusuzluğunu, darıxmasını cə-

miyyətlə ünsiyyət qura bilməməsi, insanlarda pozitivi yox, neqativi görməsi və   

həyatda  daha çox öz xeyrini düşünənlərin əhatəsində olması ilə əlaqələndirir. Bu cür 

mühit Ədilə üçün, bəlkə də,  daha rahatdır, çünki öz idealsızlığına və mübarizə ruhunun 

zəifliyinə haqq qazandırır. Ədilənin, darıxan qadının təklənməyinin səbəbini Kişi sərt 

və soyuq sözlərlə belə qiymətləndirir: “Siz ... hiss edirsiniz ki, hər tərəfdə həyat davam 

edir və bu həyat sevincləri ilə, kədəri ilə maraqlıdır, zəngindir, amma sizin yanınızdan 

ötüb gedir. Siz isə bu həyata daxil olmağa cəsarət etmirsiniz, çünki əslində siz faciəli 

tənhalıqda deyilsiniz, siz sadəcə olaraq tənhalıq ideologiyasına qapılmısınız” [22, 

s.113]. 

Kişi boşluqdan gəlib, insanlara həyatın mənasını başa salır, onları artıq adam 

olmaqdan qurtarır. Bu kişi daxili məndir və qadınlarda üzə çıxır; qadının zəifliyi, 

çıxılmazlığı anında onun reallaşan potensial gücüdür. Əsər yenə də “xoşbəxt finalla” 

bitir və Kişinin – daxili mənin  stimullaşdırdığı təkanla artıq adam olmadan qurtulma 

ümidi yaranır. 

Sovet ədəbiyyatında artıq adam tiplərinin mövcudluğunu rus ədəbiyyatı faktları 

əsasında Dmitri Fedorov da qeyd edir. Lakin o da müəyyən dəyişilkiklərin olduğunu 

vurğulayır:   

“Artıq adam böhranlı tipdir. Onun irsi qnoseoloji, ontoloji  mahiyyəti dəyişməz 

müxalifətçiliklə müəyyənləşir - “şəxs-cəmiyyət”, “daxili azadlıq -  kollektiv məişət 

normaları.” Həmin dilemmanın yazıçıların şəxsi görüşlərindən və onun  cəmiyyətdə 

həlli yollarından asılı olaraq sovet tarixi inkişafının hər mərhələsində, ədəbiyyatda  

“artıq adam” müxtəlif cür  görünmüşdür” [133]. 

Müstəqillik dövrünün ilk illərində Elçinin yazdığı “Ordenli yazıçı ilə görüş”  adlı 

fars-novellasında (12 dekabr 1989) dramaturqun yaratdığı Cəfər ağa obrazı bütün 

parametrləri ilə artıq adam tipajına uyğundur. Əsərin məzmunundan məlum olur ki, 

əsas iştirakçılar – raykom katibi Yoldaş Kərimov, Yazıçı Alpaslan Quluzadə, rayon 

partiya komitəsinin gənc təlimatçısı Əliquliyev və b. KP-yə, Stalinə sədaqətlərini 

göstərmək yolunda sanki yürüşə çıxıblar. Yazıçı ilə Papanin kulubuna görüşə gələn 

kütlə kürsüdə oturanların idarəsi altındadır və öz iradələrini çoxdan itiriblər. Əslində, 

klubdakılar nə idarəyə, nə də iradəyə sahibdirlər. Onlar hamısı divardan şəkli asılan 

Stalinin və NKVD-nin qorxusundan çoxdan müstəqil düşünməyi və münasibət 

bildirməyi yaddan çıxarıblar. Belə bir cəmiyyətdə bir də taksi sürücüsü Cəfər Ağa var. 

O, kluba, simvolik mənada cəmiyyətə sərxoş halda daxil olur. Əliquliyevin  iradından 

məlum olur ki, bu sərxoşluq təsadüfi deyil,  Cəfər Ağa içki aludəsidir. Hamıdan sonra 

görüşə gələn Cəfər Ağa öz münasibət və davranışı ilə başqalarından fərqlənir. Bu taksi 

sürücüsü onu camaatın içində alçaldan Yoldaş Kərimovun cavabını o qədər ustalıq və 

ironiya ilə verir ki, kimsə, hətta NKVD belə ona irad tuta bilməz. Səsləndirdiyi şüar-

larla bütün məclisi və vəzifəli şəxsləri oturub durmağa vadar edən Cəfər Ağa, əslində 

zala bir silkələnmə gətirib insanları ayılmağa dəvət edir.  Cəlil Məmmədquluzadənin 

“Ölülər” əsərindəki ölü cəmiyyətdə  kefli  İskəndərin  tutduğu yerə uyğun paralelizm-

dən istifadə edən dramaturq Cəfər Ağanın sərxoşluğunu cəmiyyətə qarşı etiraz, uyuş-

mazlıq kimi təqdim etməklə bərabər, ədəbi qəhrəmanın həssas davranışında da onun 

potensial qabiliyyətinin mürgülədiyini və anormal cəmiyyətdə özünə yer tapa bilmədi-

yini göstərir.  

Elçinin absurd dramlarında birbaşa açıq tip görünməsə də, artıq adam üçün 

xarakterik cizgiləri nümayiş etdirən obrazlarla da rastlaşırıq.  

“Xüsusi sifariş” – “Zaman 1990-2005-ci illərin avqust ayı. Məkan-Bakı şəhəri” 

(avqust 1990) [22, s.43]. Genləri laboratoriyada  yoxlayırlar və genlərin quruluşunda 

anormallıq olanda mayalanmanın baş tutmasına icazə vermirlər. Hakim, texnologiya-

dır. Bu texnologiya ilə üzləşmədə çaşqınlıq yaşayan isə qlobal proseslər qarşısında 

gücsüz olan artıq adamdır. Həyatın mənasının “genlərin ötürülməsi” prinsipindən 

başqa bir şey olmadığını qəbul edən elmi  istiqamətə  əsaslanan  laborotoriyada arzu-

olunmayan genlərin kökünü kəsirlər, keçmişdən gələn qəhrəmanımız isə bunun 

qarşısını almaq, həyatı öz anladığı axarına çevirmək iqtidarında deyil. Doğrudur, 

burada onun hər hansı bir potensial gücünü hiss etmirik və alışqanlığını da görmürük. 

Ancaq baş verənlərlə, əcdadların unudulması, qohum-əqrəba bağlarının qırılması ilə 

razılaşmaması, özünün bilik və bacarıqlarının içindəki mühitə lazımsızlığı qəhrəmanı 

artıq adam obrazları ilə “qohumlaşdırır.”  

 “O da aşıq olub yaza dünyada” (26 aprel 1992) – psixoloji dramdır. Müəllif 

janrını müəyyənləşdirməyib. İdeya – insan nə qədər xoşbəxt olsa da, içində bir boşluq 

var. Misradan seçilən ad ideya planında özünə yer tapır. Könlündə səslənən bu misra, 

içində mürgüləyən ikinci mən ilə qəhrəmanı aid olduğu mühitə yadlaşdırır. O, özü 

həmin misra kimi tək və tənhadır. Aşıq olduğu yazdır və yaxud aşıq olub yazmaqdır – 

tam aydın deyil, aydın olan odur ki, hər cür həyati təminatı olsa da qəhrəman tək misra 

kimidir... ikinci misrası yoxdur – onu xəyaldan, gerçəkdən arasa da təkdir və cəmiy-

yətdə sıxıntı içindədir.  

“Qisas” – absurd. (15 iyul 1992) Absurd tamaşalarda obraz qırıq-qırıq paylanmış 

təqdim olunsa da, onda olan tənzimləyici, güzgü funksiyalı  tipajlarla da rastlaşırıq. Bu 

tip obrazlar  Elçinin yaradıcılığına adətən keçmişdən gəlir və artıq ruhlar aləminə 

qovuşmuş olur və ya irreal səciyyə daşıyır. Ruhlar aləmindən gələn və ya irreal obrazlar 

ideyanın açılmasında  əsas rol oynayırlar. “O da aşıq olub yaza dünyada”kı qadın, 

“Xüsusi sifariş”dəki gənc kişi, “Qisas”dakı Ata. Atanın sözləri onu artıq adam 

obrazının daşıyıcısı kimi xarakterizə etməyə imkan verir: “Mən... mən o cəmiyyətin bir 

üzvü idim... Nə olsun ki, səhərdən axşamacan əlyazmaların içindəydim?... Mən... mən 

o cəmiyyətin yetişdirməsi idim. Və... və... heç kim bunu bilmirdi.. qurban idim... O 

cəmiyyətin yetişdirməsi və qurbanı!... O hisslər məndən asılı deyildi... O cəmiyyətdə 

heç kim normal alim olmayıb!... İçimdəki o hisslərin sahibi mən deyildim, cəmiyyət 

idi...” [22, s.73]. Atanın hadisələrə müdaxilə edib söylədiyi bu sözlər sovet dövrü milli 

ziyalılarının xarakteristikasıdır. Bu xarakteristika, eyni zamanda, artıq adam obrazının 

səciyyəvi cəhətlərini əks etdirir.  

İkiləşmiş, parçalanmış obrazlar Elçinin absurdları üçün xarakterikdir. Bu 

ikiləşmə bəzən dəliliklə təzahür edir. Dramaturqun problemin həllində dəlilikdən isti-

fadə etməsini Vaqif Yusifli belə səciyyələndirir: “İyirminci illərdə qələmə aldığı pyes-

lərdə Elçin hamletvari “dünya dəlixanadır” prinsipi ilə hərəkət edir”  [105]. 

“Dəlixanadan dəli qaçıb və yaxud mənim sevimli dəlim” – proloq, epiloq və 11 

şəkildən ibarət komediya. 

Məkan – Bakı şəhəri. Zaman – 1995 [22, s.217]. Əsərin yazılma tarixi – 7 fevral 

1996 

Artıq adamın yeni tipi – baş redaktor. Əslində o, artıq adamın çevrilməsidir. Heç 

bir psixoloji problemi yoxdur və öz potensial gücünü reallaşdırmağın yollarını da tapıb. 

Kredit götürüb, özü üçün icarəyə yer alıb və qəzet buraxır – publika ilə işləməyin 

mexanizmini qurub, cəmiyyətlə ünsiyyətdən qaçmır. Ancaq cəmiyyət özü psixi poz-

ğunluq içərisindədir. Ünsiyyətdə olduğu hər bir insanda nəsə çatmır. Onu dəli hesab 

dən həkim özünü Musa Peyğəmbər bilir. Hər kəsin bir anomaliyası var, təkcə Baş 

Redaktordan başqa. 

“Mənim ərim dəlidir”. Məkan – Bakı şəhəri. Zaman – 1997-ci il, payızın 

əvvəlləri. 

Kişi artıq adamdır. Cəmiyyətdə keçid dövrü yaşanır və bu mərhələdə insanlar 

vərdiş eləmədikləri həyat şəraitinin şərtlərində xəyallar qurub, fəaliyyətə başlayırlar. 

Bəziləri passivləşib, bəziləri aktivləşib. XIX əsr Rusiyasının feodalizmdən kapitalizmə 

keçid dövrünün Oblomovu yada düşür. Oblomov mülkədarlıqdan kapitalizmə keçid 

dövrünün qəhrəmanı idi və valideynləri övladlarını yeni həyat şərtlərinə uyğun  

yetişdirə bilməmişdilər. Bu əsərdə də keçid dövrünün yaratdığı yeni şərtlərdə insanlar 

çaşıb və ciddi təbəddülatlar içindədirlər. Hər kəs həyat tərzini dəyişmək, böyük işlərlə 

məşğul olmaq istəyir. Bir nəfər – Kişi, öz işi ilə məşğuldur ki, hamı da onu işlətmək 

istəyir. Hətta evdə oğlu belə qapı döyüləndə gedib açmır ki, atası açsın. Çünki o, 

atasından daha “vacib işlə” məşğuldur, Marksın “Kapital”ını oxuyur, ancaq neçə 

vaxtdır ki, 9-cu səhifədə qalıb.  

Kişi özünü yalançı dəliliyə vurur və ətrafdakılarla oyun oynayır. Ancaq bundan 

ailə fayda görür. Onun çox şeyi bilməyindən və şantaj edəcəyindən qorxaraq əlaqədə 

olduğu insanlar – Dost, Qonşu, Siyasi Partiya rəhbəri ... Kişinin evinə hədiyyələr 

göndərirlər, ailənin maddi problemlərini həll edirlər. Hətta qadın ərinin dəli olmadığını 

biləndə ondan xahiş edir ki, bunu heç kəsə deməsin : “Yox! Demə! Qoy hamı elə bilsin 

ki, dəlisən! Sən elə yaxşı... elə yaxşı dəlisən! Mənim əzizim! Elə bil ki, mən təzədən sənə 

vurulmuşam!” [22, s.301]. Kişinin normal vəziyyətini olduğu cəmiyyət qəbul etmir, 

onu istəmədiyi yalan təbliğata, rüşvət verməkdə vasitəçiyə çevirmək istəyirlər. Qadın 

onun qazancından və ailəni maddi cəhətdən təmin etmədiyindən narazıdır və bütün 

günü deyinir. İçində olduğu mühitə dəliliyi ilə doğmadır. O öz ağlı və dürüstlüyü ilə 

içində olduğu mühit üçün artıq adamdır. Komediya 31 mart 1998-ci ildə tamamlanıb. 

“Mahmud və Məryəm” – proloq, epiloq və 23 şəkildən ibarət iki hissəli 

məhəbbət dastanı. Məkan - Azərbaycan. Zaman – 1500-cü ilərin əvvəlləri. 

Mahmud öz zəmanəsinin artıq adamıdır. Qəmərbanu Ziyad xanla oğlu haqda 

danışanda deyir: “Allah-taala bu oğulu gərək sənə min il bundan əvvəl verəydi, ya da 

min il bundan sonra... Bu namərd dövran, bizim oğlumuza layiq deyil... Bu qara döv-

ran, Mahmud təmizliyi üçün qara yaradı...” [22, s.310]. Mahmud öz xarakteri ilə 

mühitinə yad olsa da, ruh dünyasında bağlı olduğu aləmi var, Mirzə Salmanın dediyi 

kimi: “...Mahmud “Yüksək aləmin” oğludu və ora Allahın və mələklərin məskun 

olduğu yerdir. Ona görə də, bizim kimi “Aşağı aləm” bəndələri çox zaman Mahmudu 

və mahmudları başa düşə bilmirik” [22, s.317]. Mahmudun aid olduğu bu aləm onun 

tam olaraq artıq adamlar silsiləsinə daxil olmasına maneçilik törədir; Mahmud obrazı 

paralel funksiyalı obrazdır – öz hissiyyatı, insanlara münasibəti ilə cəmiyyət üçün artıq 

adamdır, ancaq “Yüksək aləm”də mələklər arasında o tam doğmadır və mühitinin 

övladıdır.  

Professor Nizami Tağısoy “Mahmud və Məryəm”dən bəhs edərkən yazır: 

“Elçinin əsərlərində hər hansı hadisənin təsviri öz məna və mahiyyətinə görə fərdi 

hədlərdən çıxıb, həyatın fəlsəfi cəhətdən dərki xarakterini alır. Onun əsərlərinin 

personajları psixoloji cəhətdən həm özü-özlüyündə, həm də bir-birilə müqayisə 

ediləndir” [80]. 

Mahmud Məryəmin arxasınca  düşdüyü eşq yolçuluğunda çobana “Leyli və 

Məcnun”u danışır, Yolçu ilə dialoqundan sonra “Məndə sığar iki cahan ...” misrasını 

söyləyir; o, artıq adam parametrlərindən çıxaraq “iki cahan”ın sığmazlığına girir. 

Təsəvvüfi eşq yolçusu olan Mahmud, zahirən artıq adamla bir çox ortaqlıqları bölüşsə 

də, öz daxili semantikasında bu tipajın ölçülərini dağıdır.  Mahmud sufi qəhrəmanın 

ölçülərindən kənara çıxmaqla bu əsərdə müasirliyini “artıq adam” kimi qazanır. O, 

daşıdığı genetik əlamətlərlə sufizmə bağlı olduğu qədər, müasir həyatda da artıq 

adamdır. Bu cür paralelizm sufizmin yeni ədəbi cərəyanlarda təzahür və təsirini  

göstərir. Sufizmin bu cür nüfuzu hadisəsini Tahirə Məmməd neosufizm kimi izah edir.  

“...yeni dövrdə müəyyən transformasiyalarla ədəbiyyata və fəlsəfəyə dönüş edən 

sufizm artıq ənənəvi təsəvvüf və onun ədəbiyyatda klassik ifadəsi deyil, neosufizm kimi 

səciyyələnə biləcək neotəzahürdür” [85, s.10]. “Mahmud və Məryəm” əsərinin 

poetikasında həm mifopoetika, həm də təsəvvüflə bağlı elementlər güclüdür. Bu isə 

əsərin qəhrəmanını mistik aləmlə əlaqələndirir və artıq adamın başqa bir paraleldə də 

müşahidəsinə imkan yaradır. İkinci bir paralelə daxil olma puç edilmiş ömürdən 

nikbinliyə ümid yaradır. Bu, 60-cıların gərgin konflikt və çıxılmazlıqlardan nikbinliyə 

cığır açmaq kimi formalaşdırdıqları  modellərin yeni mühitdə mifoloji və klassik 

ənənələrlə zənginləşib üzə çıxan fərqli təzahürüdür. 

Anarın, eləcə də Elçinin yaradıcılığından seçdiyimiz xarakterik nümunələr gös-

tərir ki, artıq adam obrazı 60-cıların dinamik inkişafı nəticəsində yenidən ədəbiyyatı-

mıza gəlir və 70-ci illərdə, daha sonra keçid dövründə onların bəlli bir yeri müəyyən-

ləşir. Qəribə adamdan artıq adama keçid üzərində aparılan araşdırma həm də onu sübut 

edir ki, 60-cılar adı ilə gələn yeniliklər növbəti onilliklər üçün təməl rolu oynamaqla 

bərabər, heç də statik xarakter daşımır, inkişaf və yeniləşmə yaşayır.  

Nəticə 

Sovet dövrü Azərbaycan ədəbiyyatında cəmiyyət problemlərinin arxa plana 

keçirilməsi, konfliktlərin hamarlanması artıq adam obrazının yaranış məkanını daralt-

dı. Şəxsiyyətə pərəstişin ləğvindən sonra yaranan yumşalma fərd və cəmiyyət, fərdin 

daxili çarpışmaları məsələlərini gündəmə gətirdi. 50-ci ilərin sonundan başlayaraq 

qəhrəmanların daxili böhranları və mühitlə dil tapmaqda çətinlikləri yavaş-yavaş 

ədəbiyyatın əks etdirdiyi problemlər sırasına daxil oldu; İsa Hüseynov və İlyas 

Əfəndiyevin qəhrəmanları öz narahatlıqları, psixoloji yaşantıları ilə fərqlənməyə 

başladılar. Onların cəmiyyətlə münasibətləri daha çox cəmiyyəti korlayan insanlarla 

əlaqədə gerçəkləşir və günahkarlar  fərdlər olurdu. Ancaq həmin fərdlərin dayaqları 

cəmiyyətin təsadüfi şəxsləri deyildi. İ.Hüseynov və İ.Əfəndiyevin qəribə adamları artıq 

adam obrazlarının daşıyıcıları idi. 

70-ci illərdən başlayaraq ədəbiyyatımız yenidən artıq adam obrazları ilə 

zənginləşməyə başladı. Bu prosesdə Anar və Elçinin yaradıcılığı fərqləndi. Onların 

yaradıcılığı ilə ədəbiyyatımıza artıq adam obrazının yeni tipləri, xüsusən qadınlar daxil 

oldu. 

 Dissertasiyada geniş təhlili və təsnifatı aparılan bu qəhrəmanların yer aldığı 

əsərlər haqda məqalə və məruzələr çap olunmuşdur: 

“Sovet ədəbiyyatında artıq adam obrazının daşıyıcıları – “qəribə adam”lar (İlyas 

Əfəndiyevin yaradıcılığı əsasında)” (56, s.62-69), “Elçinin dramaturgiyasında “artıq 

adam” obrazı” ( 55, s. 109-114), “Anarın nəsrində artıq adam obrazı” (49, 247-249). 

Nəticə 

Dissertasiya işində aparılan tədqiqatın nəticələrini aşağıdakı kimi ümumləş-

dirmək olar: 

- Artıq adam obrazı ədəbiyyatda öz təsdiqini tapmış və mükəmməl nümunələrini 

təqdim etmiş ədəbi tipajlardandır;  

- Artıq adam özünəməxsus normativ prinsiplərə malik olmaqla bərabər, milli 

ədəbiyyatların, ayrı-ayrı mərhələlərin və yazıçı fərdiyyətinin təsiri ilə rəngarəng 

təsnifat nümayiş etdirir; 

- Bu obrazın ilkin nümunələri və nəzəriyyəsi XIX əsr rus ədəbiyyatı əsasında 

formalaşmışdır; 

- Artıq adam obrazının təməl prinsipi bəlli bir potensiala malik olan insanın 

özünü mühitin təzyiqi və psixoloji problemləri üzündən müsbət yöndə reallaşdıra 

bilməməsidir; 

- Artıq adamın formalaşmasında müharibələr, müstəmləkə şəraiti, keçid dövrü 

və s. kimi tarazlığı pozan mühit amilləri mühüm rol oynayır; 

- Artıq adamların əksəriyyəində psixoloji xarakterin məzmunu problemlidir – 

onlarda hər hansı bir psixoloji pozğunluq və ya mənfi aludəçilik müşahidə olunur; 

- Artıq adam ədəbiyyatın tipajlar aləmində kiçik adamla yaxın xüsusiyyətlərə 

malik olsa da, eyni deyil fərqlidir. Hər iki tipaj tənqidi realizmlə ədəbiyyata gəlmişdir. 

İkisi də cəmiyyətin bir kənara itələdiyi insanları təmsil edir. Kiçik adam olduğu yerlə 

razılaşan, öz vəziyyətinin fərqində olmayan insanları təmsil edirsə, artıq adam, əksinə 

özü mühitdən uzaqlaşır və üsyankar, etirazçı xarakteri ilə fərqlənir; 

- Azərbaycan ədəbiyyatının artıq adam obrazı ilkin mərhələdə təkamülünü XIX 

əsrin sonu, XX əsrin əvvəllərində  keçmişdir. Rus ədəbiyyatının bu sahədə təsdiqini 

tapmış təcrübəsindən yaradıcı şəkildə faydalanan Azərbaycan yazıçıları milli ədəbi 

ənənə və dövrün problemlərini də yaradıcılıqda əks etdirərək artıq adam obrazının 

təsnifatını zənginləşdirmişlər; 

- Azərbaycan ədəbiyyatının artıq adam obrazında milli folklor, divan ədəbiyyatı 

ənənələrindən gəlmə elementlər müşahidə olunmaqdadır; 

- Azərbaycan ədəbiyyatında artıq adam obrazının təşəkkülündə maarifçi ziyalı 

obrazlarının ciddi və yaxın ənənəvi təsiri vardır. Onların bir-biri ilə oxşarlığı mühitlə 

razılaşmamalarında gerçəkləşir. Maarifçi ziyalılar öz dəyanətləri və aydın idealları ilə 

artıq adamdan fərqlənir. Artıq adamda ideal baxımından arıcıllıq, sabitlik və dözüm 

yoxdur; 

- Azərbaycan ədəbiyyatı dünya ədəbiyyatı mənzərəsində özünəməxsus artıq 

adamları ilə seçilməklə bərabər, eyni zamanda milli ədəbiyyat daxilində həmin obrazın 

zəngin təsnifatını da təqdim edir. Bu təsnifatın gerçəkləşməsində Cəlil Məmmədqulu-

zadə, Cəfər Cabbarlı, Anar və Elçinin yaradıcılığı xüsusilə fərqlənir. Onların hər birinin 

yaradıcılığı sferasında da artıq adamın təsnifatını aparmaq mümkündür; 

- Artıq adam obrazının fəallaşma dövrü ədəbiyyatımızda XX əsrin əvvəli və 

müstəqillik dövrü ədəbiyyatına aiddir; 

- Sovet ədəbiyyatında 50-ci illərin sonu, 60-cı illərdə artıq adam obrazının 

genetik daşıyıcıları, demək olar ki, aparıcı qəhrəmanlara çevrildilər. Cəmiyyətdə 

yaşanan neqativ hallara, mənəvi əsarətə etiraz kimi yazıçılar mühitlə problemlər 

yaşayan obrazlar yaratmağa başladılar. Sosialist realizminin təsiredici gücü ilə əksər 

halda bu qəhrəmanların tükənməz enerjisi onları mübarizləşdirir və neqativləri 

zərərsizləşdirirdi.  Bəzən də mistifikasiya yolu ilə qəhrəman mühit şərtlərindən uzaq-

laşdırılırdı. Bütün bunlar, artıq adama çox yaxın olan “qəribə adam” tiplərini forma-

laşdırırdı; 

- 60-cıların gətirdiyi yeniləşmənin dinamikasında 70-ci illərdə və daha sonra 

keçid dövründə artıq adam modelində yeni qəhrəmanlar meydana gəldi; 

- 70-ci illər və müstəqillik dövrünün artıq adamlarının özünəməxsusluğu onların 

öz zamanlarının problemlərini əks etdirmələri ilə yanaşı, həm də yeni cərəyanlarda üzə 

çıxmaları ilə əlamətdardır. Artıq adam obrazları əgər ilk başlanğıcda tənqidi realizmə 

xas obrazlar kimi təmsil olunurdularsa, yeni mərhələdə modernizm və absurd 

ədəbiyyat nümunələri kimi dəyərləndirilən əsərlərin də qəhrəmanları arasında artıq 

adam obrazlarına rast gəlirik. 

